
Ушбу китобни онам Бибиражаб Жўра қизи

ва отам Йўлдош Рўзи ўғли хотираларига

ҳурмат билан бағишлайман.

                 Ш О И Р Л И К

Шоирлик бу – бедорлик
Тафаккурда, шуурда.

Посбон каби яшайсан

Гоҳи музда, гоҳ қўрда.

Илғаган ҳар товушинг

Англамоғинг шарт тайин.

Хохи бўлсин у шамол,

Хохи бўлсин дўл, чақин.

Ҳисоб бериб юракка

Топширасан ҳудудни.

Хобгоҳингда  тинчгина

Урмоқ бўлсанг уйқуни.

Тушингга булбул кирар

Сайраб минг бир оҳангда.

Уйғонасан ва ногоҳ

Қўл чўзасан қаламга.

Ёзасан тиним билмай 

Ўтмиш, бугун, эртани.

Шеър билан безай дейсан

Бу муқаддас ўлкани.

Унинг тароватини 

Таърифлаш учун кам-кўст.

Иқтидоринг етганча

Излайсан тун бўйи сўз.

Ва бир роҳат туясан

Ичингда аллақандай.

Онасини шод этган

Ёшгина болакайдай.

...Тонг отганини фақат

Товушлардан сезгайсан.
Нонушта ҳам қилмасдан 

Посбонликка жўнайсан.

Шоирлик бу бедорлик ... 

Навоий ва Нақшбанд
               дилимга бўлди пайванд,

Мадад олиб яшайман

               энди улар руҳидан.

           Ғ А З А Л Л А Р

                 *     *     *

Доим бир меҳрни туйиб яшайман,

Шу меҳрга кўнгил қўйиб яшайман.

“Ҳар япроқда яшар худо” дейдилар,

Кўкламни чунонам суйиб яшайман.

Mусога ҳавасим келар бир умр,

Tур каби тоғларга тўйиб яшайман.

“Ҳақ йўлдан адашма” деган ҳақ  сўзни

Ҳар куни дилимга қуйиб яшайман.

Tақдирга шукрлар қилиб минг бора

Aжаб тақдирлардан кулиб яшайман.

Ҳаётдан бир маъни топа олмаган

Ғамзада каслардан куйиб яшайман.

Дунёдан кетса ҳам жисму-жон, Чоршамь,

Руҳим қайта-қайта келиб яшайман.

                          *     *     *

Баҳоуддин бобомга риёзат чекиб борай,

Дилимга  ишқ , муҳаббат  уруғин  экиб  борай.

Униб  чиққай  бир  куни  ундан меҳр-садоқат

Умримни  шу  садоқат  йўлига  тикиб  борай.

Қишу-ёзин, тун демай,  уловларига  минмай,

Тоғу-тошлардан  ошиб,  дарёлар кечиб  борай.
Ташлаб  ғайир  ўйларни, унутиб ёт  кўйларни,
Юрагимда  йиғилган  тугунни  ечиб борай.

Ён-веримдан  чиқсалар  яхши-ёмон одамлар


Қўлларига  насиҳат  номалар  тутиб  борай.

Нажот  макони  шунда, кўнгил  дармони  шунда,
Даргоҳига  доимо  жонимдан  кечиб  борай.

Зиёратим  ушалса, кўзларим  нурга  тўлса,

Гўзал  ҳаётга, Чоршамь, қайтадан учиб борай.

           

                              *    *     *

                       Кўнгилда  бир  муҳаббат  бор ажаб  дунёлари  тортар,

                       Юракда  минг  жароҳат  бор  ажаб савдолари  тортар.

                       Чиқиб  кетмоқни  истар  дил  яна  Мажнунни  йўлиға

                       Поёнига  етиб  бўлмас  ажаб  саҳролари  тортар.


Куяй  дейман, ёнай  дейман пешонамда  битилгандир


Ажаб  ишқнинг  ажаб  зайли, ажаб  ғавғолари  тортар.


Висолига  етишсам  бас, бўлардим  бир  умр сармаст,


Садоқат  тахтига  пайваст  ажаб  Зуҳролари  тортар.


Сен-эй, Чоршамь, етарман деб  уринма  ишқни сирига,


Фақат  талпин,  фақат ёнгин,  ажаб  маъволари  тортар.

                     *     *     *

Кўнгилда  бир  ғавғо  бошланиб  келмоқда,

Юрагим  бу  дарддан  ғашланиб  келмоқда.

Муҳаббат  васлида  яйрашур  қушчалар,

Яйрамас  кўзларим  ёшланиб  келмоқда.

Тилимдан  ҳеч  қачон  чиқмаган  сўзларим

Сен  томон  аламда  ташланиб  келмоқда.

Ҳижрон  тунларида  дарбадар  кезарман,

Ғам  устига  ғамлар  чошланиб  келмоқда.

Чоршамъ,  сенга  сабру-тоқатлар  тилайман,

Не  қилай, бир  савдо  бошланиб  келмоқда.

                             *     *     *

Куйдириб  олдим  лабимни  бир санам  юзларидан,

Ҳар  кеча  кетгум  келур  шундан  бери  изларидан.

Қўрқаман  қўйсам  қадам етмасми  деб  озоралар,

Бемаҳал  кўргач ўшал  жоду  тўла  кўзларидан.

Қалб  эса  қўймайди  ҳеч “балки  сени  кутгай” дея,

Бир  нигоҳ  ташлаш  ила  билса  бўлар  бўзларидан.

Ё санам  маст  уйқуда тушлар  кўриб  ётгаймикин,

Оҳ, мени  жоним  ҳузур  топгай  ажаб  нозларидан.

Қайда  ишқ  бўлса  ўшал гўшани  мен  айлаб  макон,

Масту-сархуш  бўламан  ширин-шакар  сўзларидан.

Тонггача  ёр  кўйида  Чоршамъ  юрар  юлдуз санаб,

Ўргилай  мен  Андижоннинг  энг  гўзал  қизларидан.

                            *     *     *

Кўп  урунма, барибир  дардимни  билмайсан  табиб, 

Билганинг  бирла  бу  дардга чора  қилмайсан  табиб.

Сен  вужудимни  ҳаёт  унсурлари  деб  бўйлама,

Ҳасби-ҳолинг  етмаса ҳозиқ  бўлмайсан  табиб.

Ишқу-оташдан  бўлак  тан  ичра  ҳеч  нуқсони  йўқ,

Туймасанг  бу  ишқни  сен  оташга  тўлмайсан  табиб.

Марҳаминг  кор  этмагач  ўтсанг-чи  бемор  баҳридан,

Дардими  олсанг  агар  дармонга  келмайсан  табиб.

Наштаринг  санч  бу  жароҳат   берди  жонимга  азоб,

Ҳеч  қутилмасман  бу  жонни  токи  тилмайсан  табиб. 

Бахтиёрлик  сенга  бўлсин, қўй  мени  ўз  ҳолима,

Чунки  сен  парвонадек  шамь  узра  ўлмайсан  табиб.

Руҳ  учиб  кетган  азиз осмонларимга  чорласам,

Телба  бўлганми  дея  Чоршамьга  кулмайсан  табиб.

                         *     *     *

Уйқу келмай  тунлари  умр  ҳақда  ўйлайман,      

Вужудимни  қуршаган  шуур  ҳақда  ўйлайман.

Кўкка боқиб боумид, қилиб тавба-тазарру,                                                                                                        Аллоҳим  бахш  айлаган  сурур  ҳақда  ўйлайман.

Бандаман, бу  ҳаётда  хатолар  ҳам  кўп  эрур,

Феьлимда  тузалмаган  қусур  ҳақда  ўйлайман.

Қанча  дўстни  йўқотиб, қанча  янги  дўст  топдим,

Бемаҳал  кетган  аҳли  қубур  ҳақда  ўйлайман.

Гоҳи  ловуллаб  ёндим  эҳтиросим  босолмай,

Кўплардан  сўролмаган  узр  ҳақда  ўйлайман.

Гоҳи  эса  сўзимни  на  айтиб, на битолдим,

Кўз  ўнгимда  топталган  ғурур  ҳақда  ўйлайман.

Иймон  йўлида  ҳарчанд  дард  чекдим, алам  чекдим,

Оқибати  ушалган  ҳузур  ҳақда  ўйлайман.

Ўйларим  адо  бўлмас, Чоршамь  ҳеч  кўнглим тўймас,

Баридан ҳам муҳаббат  қурғур  ҳақда  ўйлайман.

                          *     *     *

Келмаслигинг  билсам  ҳам, сени  кутиб  яшайман,

Тиқ  этган ҳар товушга  қулоқ  тутиб  яшайман.

Остонада  сабр  этмай, чиқиб  кўча-кўйларга

Шарпаларга  умидвор  нигоҳ  тикиб  яшайман.

Рўпарамдан  жилмайиб  бир  кун  чиқиб  қолгудай

Одамлар  орасида  юрак  ютиб яшайман.

Яшамоқнинг азоби лаззатидан  кўп  экан

Ширингина  жонимга  жавр  этиб  яшайман.

Биргина  сўз, бир хато  бутун  умрим  заволи

Ўша  сўзнинг баҳридан  минг  бор ўтиб  яшайман.

Келсанг  эди баҳорга  кўксим  тутиб  мардона

Муроду-мақсадимга  мен   ҳам  етиб яшайман.

Ёрни эслаган чоғи  қалбим  қийналиб  Чоршамь,

Ўлгунимча  ҳижронда шеърлар  битиб яшайман.

                *     *     *

Сени  сира  тўйиб  кўрмадим,

Кўксингга  бош  қўйиб  кўрмадим.

Минг  меҳрни  кўриб  кўзингда

Менга  борин  туйиб  кўрмадим.

Худо, дедим, сабр-тоқат  бер,

Суйган  ёринг  бўлиб  кўрмадим.

Кўп  истадим  яқин-йироқда,

Остонангга  келиб  кўрмадим.

Йиғладим  тун  бағрини  эзиб:

“Яйраб-қувнаб, кулиб кўрмадим”,

Барин  бошдан  ўтказиб  Чоршамь,

Фақатгина  ўлиб  кўрмадим.

               *     *     *

Муҳаббатсиз  юрак  не  керак,

Муҳаббатсиз тилак  не  кера?

Дунёси  кенг  бўлгани  билан,

Муҳаббатсиз  фалак  не  керак?

Бунча  гўзал, бунча  ҳур  деманг

Муҳаббатсиз  малак  не  керак?

Беҳуда  жон куйдириб  юрма,

Муҳаббатсиз  эрмак  не керак?

Севгил, севил  доимо, Чоршамь,

Муҳаббатсиз  юрак  не  керак?

                        *     *     *

Шунчалар  лобар  бўлиш  мумкинми, ҳей,

Қанд, асал, шаккар  бўлиш  мумкинми, ҳей?

Лабларидан  бол  томиб, кўзлар ёниб,

Тишлари  гавҳар бўлиш  мумкинми, ҳей?

Сочлари-сунбул  печон1, қошлар  камон,

Юзлари  ахгар2  бўлиш  мумкинми, ҳей?

Ойдайин  орасталик  кўкда  эса

Ер  уза  ҳулкар бўлиш мумкинми, ҳей?

Ҳуру-беҳиштлар  бўлак  дунёда-ку,

Ё  пари-пайкар бўлиш  мумкинми, ҳей?

Мумкин  эрса  билки бу  Аллоҳ  иши,

Чоршамь, ишқпарвар  бўлиш мумкинми, ҳей?

1 – қайрилма кокил

2 – лаҳча  чўғ

                     *     *     *

Аёллар  муҳаббат  учун  яралган,

Аёллар  назокат  учун  яралган.

Кечмиши  бошланиб  Момо  Ҳаводан

Аёллар  нафосат  учун  яралган.

Оққушга  ўхшайди гул  баданлари,

Аёллар  малоҳат  учун  яралган.

Ҳар жигарбандига  меҳрини  бериб

Аёллар  тарбият  учун  яралган.

Сиз  уни  қийнаманг  юмушлар  билан,

Аёллар  саодат учун  яралган.

Зирқираб  кетар  гоҳ  қовурғаларим,

Аёллар  садоқат  учун  яралган.

Куйлашни қўймагин  ҳеч  қачон  Чоршамъ,

Аёллар  шеърият  учун  яралган.

                   *     *     *

Сен  ўтган  йўлларда  бўйлар  қолади,

Ҳайратда  кўчаю-кўйлар  қолади.

Маст  бўлиб чиройли  юришларингдан

Дилимда  бир  ажиб  куйлар қолади.

Таъзимга  чиқади гулу-райҳонлар,

Сувлари  талпиниб  жўйлар1  қолади.

Сен мағрур  кетарсан, бепарвогинам,

Ортингдан  қанча  гап-гўйлар қолади.

Чоршамьга  бир  қиё  боқгил, эй  гўзал,

Хотирамда  ширин  ўйлар  қолади.

1 – ариқлар
   
        *     *     *

Кеча  ғамгин  эдим, бугун  эса  шод,

Шунақа  аврайди  мени  бу  ҳаёт.

Эртанги  кунимни  билмасман,  балки

У  менга  бахш  этар  буюк  бир  қанот.

Ердан  оёқ  узиб  учиб  кетарман

Бағрига  олғуси  сўнгсиз  коинот.

Шунда  аён  бўлар  барча  сир-асрор,

Ахир  Аллоҳ  унда, ундадир  нажот.

Нуру - зиёларга  сингиб, йўғрилиб,

Муҳаббат  завқини  туярман  бот-бот.

Қайтиб  тушарманми, тушмасман,  билмам,

Зотан, кўнгил  эрки  андадир, ҳайҳот.

Кўрган - билганларим  бўлғуси, Чоршамь,

Мен  учун  ҳақиқат, мен  учун  ижод.

                    *     *     *

Ҳар  куни  ўтамиз  қарашиб-қарашиб,

Навбаҳор  фаслига  ярашиб-ярашиб.

Мен  йигит  тўпида  бўйимни  кўрсатиб,

Сен  қизлар  ичида  яйрашиб-яйрашиб.

Ҳар  битта  нигоҳу, ҳар бир  имода

Севинчу-қайғулар  қалашиб-қалашиб.

Юзингда  кулгичинг  тортқилаб  ўйнайди

Лабдаги  холингни  талашиб-талашиб.

Булбуллар  ҳам  боғлар  ичига  чорлайди

Гоҳ-гоҳи  жўровоз  сайрашиб-сайрашиб.

Муҳаббат  сайрига  чиқайлик,  эй  Чоршамь,

Бахтимиз  кетмасин адашиб-адашиб.

                     *     *     *

Бир замонлар  қоматинг  дуркун  эди,

Кўзларинг  чақмоқ ,  юзинг  гулгун  эди.

Ҳар либос кийсанг ярашиб, ранглари

Рангларингга  доимо  уйғун  эди.

Ҳисларимни  кўзларимдан  англабон

Идрокинг, оҳ,  қанчалар  туйғун  эди.

Не  сабабдан  аҳдни  буздинг, билмадим,

Кўзларингда  қолгани  минг  ун  эди.

Энди  қўй  нолиш  ила  ҳасратларинг

Айрилиқ  ул  ой  тутилган  тун  эди.

Бир алам  ўртайди  лек ,  Чоршамь  билан

Бахтиёр  бўлмоғинг  ҳам  мумкин  эди.

                            *     *     *

Ҳажр  ботқоғиға ботдим,  нажот  оҳулари  қайда,

Чағир  илонлари  чақди, сеҳр - жодулари   қайда?

Кўнгил  истайди  роҳатни, қўй  энди  зулму-офатни,

Кўрай  дейман  саодатни,  чаман  гулрўлари  қайда?

Кулоҳ кийиб, кашкул боғлаб сафларига қўшилгим  бор,

Дарвишлар  дод  солиб  айтган”ё-ҳу, ё-ҳу”лари  қайда?

Ҳаётимни  биру-борим  аён  этса  билиб  олгум,

Бобо  кайфийлари  кўрган  ажаб  кўзгулари  қайда?

Сиғолмай бу замон ичра, хаёлга  эрк  бериб,  Чоршамь,

Бадар  кетмоқни истар дил  кечар  роҳилари қайда?

                          *     *     *

Кулбаи - вайронада  осмонни  кўриб  турсам,

Ҳар  кеча  остонада  жононни  кўриб  турсам.

Бўйлари  уриб  дилга,   изҳори  чиқиб  тилга,

Оғушим  тўлиб  гулга  райҳонни  кўриб турсам.

Бир  базми  чаман  қилсак, қаҳқаҳа  уриб  кулсак,

Боғлар  ичида  писта – хандонни  кўриб  турсам.
Сўниб  майи- ноблардан, кечиб  туну-хоблардан,

Бўсайи  шитобларда  эҳсонни  кўриб  турсам.

Мен-булбулу, сен-ғунча, бўлсак  нима  бўлгунча

Тонггача  ажиб  мунча  мужгонни  кўриб  турсам.

Бул  тотли  хаёл  ичра, кўзимни  очиб  аста

Чоршамьни  этиб хаста  армонни  кўриб  турсам.

.

                   *     *     *

Дўстлар,  тун-кечалар   уйқу  қочар,

Оймомо  ҳам  беркиниб  ёғду  қочар.

Ой  каби  ёр  юзини  эслаб  ҳамон

Лабларим  кулмоқчи-ю, кулгу  қочар.

Ишқ  бало, ишқ  офату, ишқ  дардисар,

Йўлларидин  ҳаттоки  жоду  қочар.

Домига  тушган эса  қандай  қилиб

Шер, паланг  чангалидан  оҳу  қочар?

Бир  тўйиб  йиғлай  десам  бечораҳол,

Кўзларимда  ёш  бўлолмай  сув  қочар.

Дардлашайлик,  кел  десам  кулбам  аро,

Эски  дардни қўй  дея  гулрў  қочар.

Руҳу-жондин  кўксима  шодлик  ўниб

Билмадим,  қайси  замон  қайғу  қочар?

Шеър  битиб  кўнгил  ёзай  деб  Чоршамъ-эй,

Қўлга  гар  олсам  қалам  туйғу  қочар.

                       *     *     *

Кўнгил  ойинасида  жонон  кўриниб  турсин

Жонона  сиймосида  раҳмон  кўриниб  турсин.

Эй,  илмга  ташна  дил, бад  ўйларни  ҳайдагил,

Қучоғингда  доимо  Қурьон  кўриниб  турсин.

Йилтиллаган  ёшларинг  ювиб гарду-ғуборни,

Кўзинг  қарочиғида  виждон кўриниб  турсин.

Фақат  таънаю- миннат  илинжида  ўтмагил,

Тоат - ибодатингда  иймон  кўриниб  турсин.

Нафси - аммораларни  тузоғига  тушмайин,

Хайру - саховатингда  эҳсон  кўриниб  турсин.

Бу беш кунлик дунёга меҳмон бўлиб келганмиз,

Меҳмон  олдида  гоҳи  мезбон  кўриниб  турсин.

Етти  қават  қасрда  ширин  жонин  ўйламай

Эл  ҳолини  кўргали  султон  кўриниб  турсин.

Фахр  этгил  сен  ҳам  шу  даврон  ичра  борман  деб,

Тарих  саҳифасида  замон  кўриниб  турсин.

Худо  берган  умрни,  Чоршамь,  яшаб  бўлгунча

Сурату - сийратингда  инсон  кўриниб  турсин.

                          *     *     * 

Тақдири  Аллоҳдан-у, соҳибихтиёр  инсон,

Инсонлигидин  топди  доим  эътибор  инсон.

Ёлғизман  деб  ўйлама бу  давру-даврон  ичра,

Мақоматингни  билгил, ҳар  гўшада  бор  инсон.

Одам  Ато  умридин  ибрат  олиб  ўйлагил,

Минг  ёшга  етган  билан  бўлмас  бахтиёр  инсон.

Кибру-ҳаво, куфру-нафс  тузоғини  кўрмайин

Шайтон  элига  ошно  бўлди  шармисор  инсон.

Шоҳу-гадо  демасдан  иймонни  тут  саломат,

Сабр  қилсанг  очилгай  барча  сир-асрор,  инсон.

Орзулари  ушалиб  паймонага  етишгай

Аллоҳга  бўлганида  ҳам  дўсту, ҳам  ёр инсон.

Ўзини  покламоқлик  ишқи  билан  яшайди,

Чоршамь  бўлса  ажабмас бир  кун  беғубор  инсон.

  
                    *       *       *

Қанча ўқиб ўрганган билан инсон кўнглин билиб бўлмайди,

Бир боқсанг гул, бир боқсанг тикан, инсон кўнглин билиб бўлмайди.

Товланур у ҳар турфа рангда, садо берар ажиб  оҳангда,
Гоҳи маҳзун, гоҳида шўхчан, инсон  кўнглин  билиб  бўлмайди.
Кўчасига  бир  тушсанг тамом, айлар  сени  расвои-жаҳон,
Йўлга  солай  деб  ёнма ҳарчанд инсон кўнглин билиб  бўлмайди.
Унга  ўтар  на  ҳукму-зоринг, дош  беролмас  ҳаттоки  оринг,

Минг бор югур, минг бора чиран, инсон кўнглин билиб бўлмайди.

Мудраб ётган маҳзун дамда ҳам, ҳушёр бўлинг, эй,  дўсту-душман,

Бир жунуни  тутар  даъфатан,  инсон  кўнглин  билиб  бўлмайди.

Инсонману, ҳайронман  ажаб, бу қандай сир, бу  қандай  матлаб,

Тор тан  ичра улкан бир Ватан – инсон  кўнглин  билиб  бўлмайди.
Сени  сира  билмадим  Чоршамь,  деб  маломат  қилсалар  баъзан,

Бу кўнгилдан деб айтгил  зотан, инсон кўнглин билиб  бўлмайди.

                         *      *      *

Деразангга  тошчалар отар эдим  тегсин  деб,

Менинг  келганлигимни  юраккинанг  сезсин  деб.

Қош  қораймай  хонангнинг  атрофида  юрардим

Сабри  етмас  ошиқлар рақибидан  безсин  деб.

Сен бепарво  турардинг  ғурур  тўла  хонангда

Мени кўра олмайин шоир  алам  чексин  деб.

Аламда  шеър  ўқирдим  ишқ-муҳаббат  бобида

Тош  қалбингга  бир  илиқ  шаббодалар эссин  деб.

Кор  этмайин  ҳеч  бири  ўчар  эди  чироғинг

Истаганча  тош  отиб, истаганча  кезсин  деб.

Сўнг уйқуга кетардинг, уйқу билмай  тунлари 

Чоршамь  ҳижрон  тунида шеърларини  ёзсин  деб.

                  
             *        *       *

Оқшомлари осмонга боқиб сўнгсизликка  ҳавас қиламан,
Юлдузларга, нурларга  тўла  тенгсизликка  ҳавас  қиламан.

Одамлардан  йироқ-йироқда, нола чекиб  холи  фироқда,

Тонгга  қадар дала,  ўтлоқда  рангсизликка  ҳавас қиламан.

Ҳижрон ўтиб кетди жонимдан,сабр-косам тўлди қонимдан, 

Куфр  кетиб  гоҳ  иймонимдан  сенсизликка  ҳавас қиламан.

Қайлардасан, эй биру-борим, сенсиз ерга  тенг бўлди орим,

Самоларга  етмасми  зорим,  мунгсизликка  ҳавас  қиламан.

Зулуматни  ёриб бир куни, руҳим  кўкка  учиб  кетганда

Замин узра мунғайиб турган  кенгсизликка  ҳавас қиламан.

Ўлим асли бир лаҳза Чоршамъ, юрагингдан чекма ғам-алам,

Мендан кейин ортимдан қолган менсизликка ҳавас қиламан.

                    *     *     *                   
Сен  бўлмас  жойларда  озод  яшайман,

Атрофимни  айлаб  обод  яшайман.

Яшамоқ  лаззатин  туйиб  ҳар  куни

Жисму-жоним  қилиб  мен  шод  яшайман.

Сен  боғларда  бўлсанг  Шириндан  ширин

Мен  тоғларда  мисли  Фарҳод  яшайман.

Йироқлардан тушиб қолса  нигоҳинг

Руҳи-жоним  бўлиб  барбод  яшайман.

Яқин  келсанг  ишқ  оташи  куйдириб

Тунлари  мен чекиб  фарёд  яшайман.

Чоршамь  кўнгли  илтижолар  айлагай

Раҳм  қил, бер  менга  имдод,  яшай  ман.

                *      *     *        

Шалоладай  кулишларинг  бор,

Сарвигулдай  туришларинг  бор.

Оламда  бор  гўзаллар  ичра

Фариштадай  юришларинг  бор.

Муҳаббатми, севги  ҳақида

Нозик  хаёл  суришларинг  бор.

Ўйларимни  уққандай  гоҳи

Менга  қараб  қўйишларинг  бор.

Минг  йил  синаб  садоқатимни

Дилдан  фахр  туйишларинг  бор.

Бир  кун  келиб  ошиқлар ичра

Чоршамъни  ҳам  суйишларинг  бор.

                        *      *      *

Ажаб  дуолари бор  Баҳовуддин  бобомнинг,

Минг  бир  садолари бор  Баҳовуддин  бобомнинг.

“Дилинг Аллоҳда  бўлиб, қўлинг  меҳнатда бўлсин”

Деган  нидолари  бор  Баҳовуддин  бобомнинг.

“Кам  егил-у, кам  ухла, кам гапиргил ҳамиша”

Деган  фатволари  бор  Баҳовуддин  бобомнинг.

“Бизга  мотам  на  ҳожат, ғарибга  ғам  на  ҳожат”

Деган  раволари  бор  Баҳовуддин  бобомнинг.

“Ёр  кўйида  гадоман, васли  дея  адоман”

Деган  наволари  бор  Баҳовуддин  бобомнинг.

“Қўлим  дуода  бўлиб,  жон  бермоғимни  кўринг”

Деган  қазолари  бор Баҳовуддин  бобомнинг.

Чоршамъ,  сенга  бу  ҳикмат    олмоғинг  учун ибрат,

Ахир,  ҳимолари  бор  Баҳовуддин  бобомнинг.

                           *      *     *

 Зурёди Абут-Туркдан, боқ , келиб чиққан бу  халқ
“Қул бўлиб кирган юртдан шоҳ бўлиб чиққан бу халқ”.

Гўрўғлилари гўрдан, Сиёвушлари қўрдан,

Алпомишлари ўрдан соғ қолиб чиққан бу халқ..

Ёвлари енгса кучин, тинмаган олмай ўчин,

Бу туркий олам учун тоғ бўлиб чиққан бу халқ..

Феълини бўлмас билиб, янчсалар талқон қилиб,

Гоҳ тирилиб, гоҳ ўлиб, гоҳ кулиб чиққан бу халқ..

Гарчи ўзбекдир оти, тўқсон икки қаноти,

Бир эрур, асли зоти, жоҳ1 олиб чиққан бу халқ..    

_____________________________________________

1– буюклик, шон-шуҳрат.

                   *     *     *                                                                          

Кўзинг  мунча   қародир,  охи-охи,

Дилга  ғавғо  солодир,  охи-охи.

Бир  қайрилиб  боқмайин  ўтасан-а,

Юраккинам  яродир,  охи-охи.

Ишқ  дардига  йўқ  эмиш  ҳеч  бир  даво

Дардимки  бедаводир,  охи-охи.

Оёқ  учида  ҳатто  кўрсатмадинг

Бу  қандайин  савдодир,  охи-охи.

Ўлиб  бўлдим  кўйингда,  навозиш  қил,

Йўқса  умрим  адодир,  охи-охи.

Санинг  эса  дунёда  келиб-келиб

Топган  ишинг  нағмодир,  охи-охи.

Айланайин  тилингдан,  бир нима  де,

Сўзинг  оҳанграбодир,  охи-охи.

Ҳеч бўлмаса бир  кулгу  туҳфа  эт-эй,

Чоршамъ  қулинг  гадодир,  охи-охи.

                     *       *      *

Ёш  қизчалар  қош  қоқади  ҳалитдан-эй,

Юрагингга  ўт  ёқади  ҳалитдан-эй.

Яхшигина  экан  рангу-рўйи  десанг,

Ёмонгина, вой, боқади  ҳалитдан-эй.

Балки  тили  ширин-шакар  деб  ўйламанг

Чаёндайин  нақ  чақади  ҳалитдан-эй.

Қулоқ. бурун,қўлчаси-ю, бўйнига  ҳам

Аллам  балолар  тақади  ҳалитдан- эй.

Бўйи  ўсмай  кўнгли  ўсиб  қолдимикин,

Хушторларга  хуш  ёқади  ҳалитдан - эй.

Уятданми сўндирай  деб  Чоршамъини

Пешонамдан  тер  оқади  ҳалитдан – эй.

                          *        *       *

Ҳой, ани ҳажри мани ўлдирса-ўлдирсин, ўлай

Ё висоли, эй, қани, бўлдирса-бўлдирсин, бўлай.

Кирдиму йўлчасига, ўлдим қолиб дўлчасига,

Тўтидай қўлчасига қўндирса-қўндирсин, қўнай.

Ошиғи ғўрни кўринг, пешонаси шўрни кўринг

Қомати зўрни кўринг, куйдирса-куйдирсин, куяй.

Неча йил шайдосиман, ҳар гўшада пайдосиман,

Бўлдиму расвосиман, тўйдирса-тўйдирсин, тўяй.

Тун бўйи ҳайрон боқиб, умрим ўтар Чоршамъ ёқиб

Чиқмагай, вой, тутақиб сўндирса-сўндирсин, сўнай.

                              *      *      *

Сўзим деб-ку жаҳонда ҳеч ўзимга жой тополмасман,

Ўзим деб ҳам замонда ҳеч сўзимга жой тополмасман.

Қарай десам томонлар кўп, рангу-рўйи сомонлар кўп,

Баридан ҳам ёмонлар кўп, кўзимга жой тополмасман.    

Қароғим  қаърида  қайғу,  қаён  бормай  келур қутқу,

Бағирларға босолмай чув  юзимга  жой тополмасман.

Нияти ҳолисидирман, манзили олисидирман,

Йўлимда қолғусидирман, изимга жой тополмасман.

Худо берган бўлиб чиққай деюрлар бу даврни, ҳай,

Таворих саҳфида бундай тузумга жой тополмасман.

На топдим асли оламда суянчим деб то қаламга,

Жойин топганда жоламга тўзимга жой тополмасман.

Туним танҳо, дилим  додхоҳ, чекурман оҳу-вовайло,

Ўзим Чоршамъман-у, аммо Рўзимга  жой тополмасман.

                            *      *      *

Ҳар баҳор боғ ичраман, боғимга бону келмагай,

Токи у келмас экан  кўнгилга ёғду келмагай.

Шода гул шабнамларини сочади сайёрига,

Гулларим очилди деб гул узра гулрў келмагай.

.

Аркини тарк айлабон чиққанда у ширин забон

Йўлларида бор каби ҳар бора бору1  келмагай.

Ошиқи анзорини2 кўрганда боғ ҳам оҳ уриб,

Дам-бадам қайғу келур, гоҳ-гоҳи жоду келмагай.

Куйламоқ шавқида тонг  чорлайди булбул чах-чахи,

Замҳарирдек3 ҳар ёғи Чоршамъга туйғу келмагай.

     1- қалъа девори

                  2-нигоҳлар

                                 3-қаҳратон қиш

                           *     *     *                             

Келмади ёрим бу тун, кўнглима бир йиғи келди,

Битмади зори, забун кўнглима бир йиғи келди. 

Дод солиб чиқмоқ эдим, ёр сари учмоқ эдим,

Қўймади ҳолим, нигун кўнглима  бир йиғи келди.

Қисмати ҳижрон азал, бўғзимга чанг солгай ажал,

Қайдасиз, аҳли жунун, кўнглима  бир йиғи келди.

Минг йиғи келганда ҳам, жонимга  қилмасди алам,

То қиёмат бағри хун кўнглима бир йиғи келди.

Бу жаҳон кулгу тўла, ҳей, бермадинг ҳеч бир менга,

Дод сенга эй, даҳри дун кўнглима бир йиғи келди.

Тақдири  офатми бу, ё жаннати роҳатми бу,

Билмагай олам, нечун кўнглима бир йиғи келди.

Не сабабдин йиғладинг деб сўрсалар ёр ҳар сафар

Дер эмиш: “ Чоршамъ учун кўнглима бир йиғи келди”.  

                               *     *     * 
Ишқ етишмайдир биза Аллоҳга ишқ , Аллоҳга  ишқ ,

Руҳни пок тутмак учун тақвога ишқ , тақвога  ишқ .

Кўз очиб кўрганданоқ банд этмади шул иштиёқ ,

Орага солди нифоқ  рўёга ишқ , рўёга ишқ .

Мен у ишқ водийсиға бир кун етиб боргумми, ҳей,

Бу умр ярми туйиб дунёга  ишқ , дунёга  ишқ .

Ишқ йўлида  жон фидо этган жами зотларни  сен

Бирма-бир айла дуо уқбога  ишқ , уқбога  ишқ .

Гар шаҳид кетсанг  бу йўл поёнида  кўнгилга туг  

Лайли, Мажнун, Тоҳиру, Зуҳрога  ишқ , Зуҳрога  ишқ .

Жон-жаҳонингдин  кечиб  суймакки   имконингда бор

Қўйгил ул ҳуру  малак сиймога  ишқ , сиймога  ишқ .

Бир сўзим қолсин десанг назмингда сен сақла абад,

Чоршамъ-эй, қалбингда бу хорога  ишқ  хорога ишқ .

                          *    *    *

Элни эл билмас киши элга ҳеч эл бўлмагай,

То қиёмат кечмиши фозили феъл бўлмагай.

Қотилу жоҳилга тўлгайми эди дунё эса,

Заррае инсон десанг, оҳ, бунчалар гўл бўлмагай.

Дониши ҳам дош беролмайди бу даврон чархига,

Бормадим ҳеч фарқига қай бир ёқа ҳўл бўлмагай.

Теграсида қатма-қат ёздиғини этсанг баён,

Бағри тош одамни ҳам бағрида ел бўлмагай.

Дард бўлур, дардманд  бўлур, бу дардли дунёда, вале,

Дод демай, фарёд демай ҳеч бир кўнгил сел бўлмагай.

Ҳар замонлар шарҳидур бу кўҳна туроб устуна 

Ботири уйғоқ улуснинг кўз ёши кўл бўлмагай.

Кўп куйинма Чоршамъ- эй, қолдимку  деб ёлғизланиб,

Ой ёритган кечанинг зулмати   мўл бўлмагай.

                                 *      *      *

Қачон жоним ҳузур топгай жамолинг-у жалолингдин,

Ҳузур топса, сурур топгай жамолинг-у жалолингдин.

Жаҳонда не гўзаллик бор сенга зоҳир бўлибдур ёр,

Барин кўнглим, буюр топгай жамолинг-у жалолингдин.

Сени “таърифи йўқ барно” битибдур  оқил-у  доно,

Фақат нодон қусур топгай жамолинг-у  жалолингдин.

Менга хуш ёқадур ҳаттоки мағрур талъатинг, эй воҳ ,

Кибр аҳли ғурур топгай жамолинг-у жалолингдин. 

Хушомад пешалар шайдо бўлур деб этмагил парво,

Алар охир узр топгай жамолинг-у  жалолингдин.

Висолинг истаса Чоршамъ умр борича, бил, токай

Ҳузур излаб умр топгай жамолинг-у жалолингдин.

                         *    *    *

Қачон етгай менга, ё раб, ўлим сайли,

Ўлим сайлиға чун тушмиш кўнгил майли.

Узилсам бу харобат кўшк равонидин

Қолиб кетгай менинг ёдим жунун раъйли.

Етишсам ишқ жиҳодига, биҳамдиллоҳ,

Мен-эй, Мажнуни давронман, кел-эй, Лайли.

Не сиру, не синоат бор у водийда,

Бу водийда хабар топмас жафо хайли.

Агар бевақт кетар бўлсам билинг, дўстлар,

Чунон Чоршамъни ғарқ этди замон зайли.

                               *    *    *

Юрак яйрар эди аввал очилса сўз севилмоқдин,

Бугун қуршаб ётибдир оҳ, юракни муз севилмоқдин.

Жону-жисмимға ўрлайди фироқ  доғи,  шифоат  йўқ ,

Яро бўлмиш, қаро бўлмиш ёруғ бу юз   севилмоқдин.  

Севишганлар сабоҳида менам бордай эдим дўстлар,

Чиқиб тонглар тополмасман бирор бир из севилмоқдин.

Ўзимни ўтга урмоққа шижоат топганим онлар

Менга ишқ аҳли дод айлар: кўнгилни уз севилмоқдин.

Умр гулзорида эрдим, ҳажр мозориға  келдим,

Адо бўлганга ўхшайман юмолмай кўз  севилмоқдин.

Мени деб йиғлама, эй тун, дилимда бор экан  бир ун,

Мунаввар бўлғуси бир кун бо Чоршамъ Рўз  севилмоқдин.

                     *      *     *

Бизга баҳор бегонадур борган сари,

Кўнглимиз ҳам вайронадур борган сари.

Шодон елиб юрар эдик авваллари

Энди умр ғамхонадур борган сари.

Толиқдими яшамоқдан жисму-жоним,

Тан ичра дард пинҳонадур борган сари.

Шифо истаб чиқсам манзил-маконлара

Топар жойим хилхонадур борган сари.

Дўсту-ёр ҳам йироқлашиб секин-секин,

Адоватлар хуфёнадур борган сари.

Изланаман, йиғланаман, руҳим туяр,

Ёлғиз худо ҳамхонадур борган сари.

Шошдан кетар бўлса Чоршамъ борар ери,

Бухоро-ю, Фарғонадур борган сари.

                   *       *      * 

Гуноҳ биздан ўтаверди, ўтаверди,

Севги сўниб кетаверди, кетаверди.

Айни висол айёмида икки кўнгил

Умрин хазон этаверди, этаверди.

Аччиғмиди, ширинмиди, била олмай

Дил номалар битаверди, битаверди.

Йўлларида бисёр экан ағёралар,

Мактубларим йитаверди, йитаверди.

Охир айри тушиб бири-биримиздан

Жонга наштар ботаверди, ботаверди.

Баҳри уммонмиди, Чоршамъ, юрагинг-эй,          

Шунча дардни ютаверди, ютаверди.

                          *       *       *

Булбулим учди боғдан, қайга қўнар билмасман,

Мен ҳам ошиқи доғман, нолиши ҳеч тинмасман.

Наволаридан айро боғу-баҳор нораво,

Зоғу-зағонни асло назаримга илмасман.

Гул ишқида фасона бўлибдур-эй  мастона, 

Сиғмайин бу даврона шарораман, кулмасман.

Кўз ёшим тўлиб бўлди, ким айтур мени энди

На Жайхуну, на Сайхун, на Зарафшон, Нилмасман?

Гул баргида шабнамлар солар дилга аламлар,

Қўлда синиб қаламлар ўтсам-да бедилмасман.

Қайта қол-эй, булбулим, сўлмай боғимда  гулим, 

Сайрагил-эй, нозулим, сайри само қилмасман.

Бедорингман субҳидам, битмайди оҳу-нолам,

Булбулигўё  Чоршамъ сози сира синмасман.

    

 *       *      *

Кўйингизда  куйганим, эй  моҳ, билсангиз  эди,

Сизни жондан суйганим ногоҳ билсангиз эди.

Дилдаги ҳижрон ғами ортгай, нетай, тонг палласи

Булбули бечораман, эй воҳ, билсангиз эди.

Лаҳза тин олгаймидим келсак чаманда рўба-рўй,
Ҳар тасодифлар ила гоҳ-гоҳ билсангиз эди.

Ошиқ аҳли кўнглини маъшуқи олса не ажаб,

Бу ғариб кулбам азиз даргоҳ билсангиз эди.

Дардими олмассиз ҳеч, ҳей, зора дардингиз олай,

Дард эли дарддошидан огоҳ билсангиз эди.

То бино этмай туриб Чоршамъ дилига  то абад

Ишқ  ўтин  солган  ўзи Аллоҳ билсангиз  эди.

                             *        *       *

Умирдин не хато ўтди, ўзимдин   изладим, Аллоҳ,

Кўнгилдин не бало етди, сўзимдин изладим, Аллоҳ.

Барорим борида билдим, муҳаббат жонима оро,

Фироқдин не жафо битди, кўзимдин  изладим, Аллоҳ.

На мозийдин хабар хушдур, на иқболим ширин тушдур,

Юракдин не наво кетди, бўзимдин  изладим, Аллоҳ.

Топиш менга маҳол эрди, маҳоллик кўп малол эрди,

Юракни ҳар жазо нетди, бўзимдин изладим Аллоҳ. 

Ўзингга  ёлғиз у равшан, нечун Чоршамъга  мойилман,

Тунимни ким қаро этди, Рўзимдин изладим, Аллоҳ.

                     *      *      *                     
Азалдан бор ақида: севги кўзи кўр экан,

Севгилим, бу дунёда  ғаним биздан зўр экан.

Менга отиб тошини, сенга эгди бошини,

Ғафлат туни тушганинг чимилдиқмас, тўр экан.
Чиқолмай талпиндингму, минг бора қалқиндингму,

Ҳар сори юлқиндингму, тўрт томонинг ўр экан.

Тополмайин ҳеч чора, йиғлаймиз зора-зора,

Ким чидар бу озора  пешонамиз шўр экан.

Кўнгил куйиб қолганда, Чоршамъ бўлиб ёнганда,

Жудоликдан толганда  аҳволимни сўр экан.

                      *        *       *

Ўтмади умрим мани ёр ила дийдорлашиб,

Битмади кўнглим ғами зор ила дийдорлашиб.
Ёздиғимда бор экан, чекканларим озор экан

Умру-жон ночор экан хор ила дийдорлашиб.

Бевафо деб даҳри-дун, йиғладим танҳо, нигун,

Йўқни йўндирмоқ нечун бор ила дийдорлашиб.
Орзуи-армон ўлур, бўғзима нолон келур,

Дийдаи гирён тўлур ор ила дийдорлашиб.

Бир куни жон кетғуси, руҳият тарк этғуси,

Кўкка бошим етғуси  дор ила дийдорлашиб,
Сўнгра тин олгай юрак, кенгга  кенг осмон, фалак,

Менга Чоршамъ  на керак нор ила дийдорлашиб.         

                           *       *       *

Ҳар кўнгилнинг ҳиммати йўллар билан  ўлчанмағай,

Ҳам вужуднинг қуввати ғуллар билан ўлчанмағай.                 

Ёши юзга етди деб сиз жон учун туйманг ғурур,

Ҳар умрнинг қиймати йиллар билан  ўлчанмағай.

Шунчаки келмакни қўй, зое эрур кетмоқлик ҳам,

Оқилу дониш эли гўллар билан ўлчанмағай.

Бор ҳадис: афзал амал иймондан сўнг  дўст орттириш,

Дўстга  дўстнинг  қадри лек пуллар билан   ўлчанмағай. 

 Ишқу- оташдан бўлак ҳар нени сиз саҳл1 айлангиз,

 Ошиқ аҳли сийрати гуллар билан ўлчанмағай.

Гарчи мен умрим бўйи ўтғусимон Чоршамъ ёқиб,

Шамъ, пиликнинг хизмати куллар билан  ўлчанмағай.                                                                                                                                                                                                                 

_______________________________________________

1  – осон.

             *    *    *

Кўзларимда ёш айланди

Бағримда бир тош айланди.

Йиғла, йиғла, эй юрагим,

Бугун ёрим фош айланди.

Вафосизлар  сафларида

Ўша қалам  қош айланди.

Ўзгаларни мафтун этиб

Менинг учун лош айланди.

Ёндирайин, куйдирай деб

Қалбимда оташ айланди.

Унута қол, энди десам,

Беҳуда бардош айланди.

Фарғонадан кетиб Чоршамъ

Бухоро-ю Шош айланди.

                    *    *    *

“Бухоро кўчаси тор деб йиғладим”1,

Бағрида бир гўзал бор деб йиғладим.

Сиғмайин келгандим кўп дунёсига

Ёрим балки менга зор деб йиғладим.

Кўнглим нофармандур, кўксим бедармон,

Бу хор ичида ким хор деб  йиғладим.

Эл ичра ишқимни ошкор этмайин

Ошиқни ўлдирар ор деб йиғладим.

Бош олиб кетсамда кенг кўчаларга

Чоршамъда аламлар бор деб йиғладим.

______________________________________

1 Халқ  қўшиғидан

           *       *      *

Юрак дук-дук уришидан тинмайди ёр

Тиллоданми сабр косанг синмайди ёр.

Синай дейди ойиналар чертганимда

Нетай, бунга сира парво қилмайди ёр.

Хуш ёқарми бизни шунча лол этгани?,

Ё назарга энди асло илмайди ёр?

Йиллар десанг, йиллаб кутай, фақат  келгил,

Наҳот қалбингда ишқ гули унмайди ёр?
Чоршамъ бўлиб, чор тарафда шамълар ёқиб,

Парвонадай куйганимни билмайди ёр.

                    *       *       *

Ёрни кўрсам қавоғин ўйгани-ўйган,

Кўрмай турсам  дилгинам куйгани-куйган,

Озгина бир илтифот, оз бир лутфдан,

Баҳри-дилиб очилиб кулгани-кулган.

Чоғланаман ҳар куни изҳори дилга

Тилим тинмай сўзимни тийгани-тийган.

Охир синдирадурман сабр косасин

Чоршамъ, кўнгил шу ёрни суйгани-суйган.

                        *      *     *
Кенг эрди кўнгил кўчаси, воҳ, тор бўлибдур

Бу тор кўчада мунча яна зор бўлибдур.
Қўйган қадамингга санчилар заҳри оҳ-оҳ ,

Қочай десанг-эй, тўрт томонинг мор бўлибдур.

Билгай-ку эдим бир тушубон чора йўқ, воҳ ,

Бошдан-оёғин кезган ошиқ хор бўлибдур.
Ким солди сани бу кўйга деб, сўрмангиз, ҳей,

Барига балои- ишқ ила ёр бўлибдур.

Жоним чиқайин деб турадур, жар сололмай

Чоршамъни тағин сақлагани ор бўлибдур.

                           *       *       *

Ёрнинг хаёли бир дам ҳоли-жонимга қўймас,

Ошиқ бўлдим қайданам ҳоли-жонимга қўймас.
Йироқларда бир бора унут бўлар деб зора,

Кетсам  Бухородан ҳам ҳоли-жонимга қўймас.

Кезганим кезганимдир,сезганим сезганимдир,

Кўзларимдан кетмас нам ҳоли-жонимга қўймас. 

Қўйнимда сурати бор, кечолмасман, бетакрор

Сиймо бўлган ул санам ҳоли-жонимга қўймас.

Куйламоғим куйдирар, сўйламоғим суйдирар

Кўзларимдан кетмас нам ҳоли-жонимга қўймас.
Юрагимда зумрадим, авайлагум, асрагум,

У ҳам айтарми: “Чоршамъ ҳоли-жонимга қўймас”.

                     *       *       *

Оҳ-оҳ, сенинг “акамулло” дейишингдан,

Гилос сотиб, олучалар ейишгандан.

Хўп зериккан кўринасан бехаридор

Қулочингни қайта-қайта керишингдан.

“Ола кетинг”деб илтифот айлаганда

Боқмасалар ортларидан койишингдан.

Боғбон қизга унчалар ҳам ўхшамайсан

Қошларингни битта-битта  теришингдан.

Атрофингда айландим-эй, ўргилдим-эй,

Сочларингни калта-калта ўришингдан.

Татиб кўрсам бу қирмизи неъматлардан

Ўзинг туриб тавозе-ла  беришингдан. 

Олар эрдим бор юкингни, бир мирим йўқ,

Зада  бўлдим  қовоғингни  ўйишингдан.

Яхшиямки бир давангир  савдолашди

Кўнглингдаги нарх бўлди-ёв  кулишингдан.

Чоршамъ кўнгил энди сал-пал юмшамоқда

Тағорани  бошга қўйиб елишингдан.

                   *       *      *
Юзингизни  буравермай  машколинг 1,

Бўш  кўнглимни  бузавермай  машколинг.

Бўйи - бастингизга  жоним  тасаддуқ ,

Бўйнингизни  чўзавермай  машколинг.

Турибсиз  бир  нилуфардай  очилиб

Самоларда  сузавермай  машколинг.

Шундай  ҳамки  кафтингизда  бу қалбим,

Муштингизни  тугавермай  машколинг.

Ўтиб  қолса  йўлдан  таниш – билишлар

Кампирларга  муччи  бермай  машколинг.

Сизни  мунча  маҳтал  этган  ким  экан,

Қулочингиз  ёзавермай  машколинг.

Келиб  қолмиш  кутганингиз, во  ажаб,

Дугонангиз  қучавермай  машколинг.

Яна  бир  оз  турсангиз, оҳ, на бўлғай,

Йўл  режасин  тузавермай  машколинг.

Ортингизга  кулиб  қараб  кетгунча

Чоршамъ  жонин  узавермай  машколинг.
1 – ўлмай  кетинг (шева)
                
     *         *        *

Қирқта  ўрим  сочли  қизни  кўриш  амри-маҳол  бўлди,

Қайда  ўша  сулувлар  деб  хаёлим  бехаёл  бўлди.
Жавобимни тополмасман на қишлоғу-шаҳарларда,

Кезиб кўрсам гузарларда баҳорим ҳам завол бўлди.

Тушумми  ёки  ўйимда  кулиб  тургай  суманбарлар

Қачон  ўнгимда  бўлғайлар  дея  минг  бир  савол  бўлди.

Тақим  ўпса  зулфайн 1  ҳам  очилгай  бор  жамолингиз,

Кўрарман  деб  висолингиз  дилим  ошифта  ҳол  бўлди.
Қулингиз  бўлайин  дерман,  қулингизни  хароб  этманг,

Бу Чоршамъ умри ҳам зулфдай увол  бўлди, увол  бўлди.

1 – икки  ўрим  соч.   

                        *       *       *

Эй, кўзлари мовий қиз – борлиғи Бухорий қиз,
Қаро кўзлар ичинда бунчалар бинойи қиз.
Атласи кўйлагида  гул кечар йўлагида,

Орзу-ю тилагида очилиб чиройи қиз.

Суманларни саралар, ажиб бўйлар таралар,

Юрагимни яралар севгида киройи қиз.
Ошиғиман-ошиғи, бўларми деб маъшуғим,

Кўзимда дунё йиғи келмайди парвойи қиз.
Нигоҳлари тўла нур жонга бағишлаб ҳузур

Этиб кетди бир умр Чоршамъни шайдои қиз.

                *        *       *

Осмонда ой халқа бўлди бу кеча,

Юраккинам талха бўлди бу кеча.

Бу кечани кимга арзи ҳол этай,

Қалбим яна қалъа бўлди бу кеча.

Ойдай юзин соғинганим ёдима

Солиб дилга лавҳа бўлди бу кеча.

Ўтиб кетар дедим, ўтмай, куйдириб,

Бўлмади-я бирор лаҳза бу кеча.

Чоршамълигим энди менга чи кора, 

Чархи фалак чалқа бўлди бу кеча.

                      *       *      *

Борми бу олам аро бизни суйган зор, ёр,
Йўқми ё мотамсаро биздан  куйган хор, ёр.
Бўлса садқа  этгумиз боримиз – ишқу-меҳр,
Йўқса бизга то абад  дунё  эрур тор, ёр.
Келса кўнгил очилиб хасталик бўлғай унут,                             
Келмаса сочғуси тун мисли заҳрин мор, ёр.
Сўзласа сўз дарди бор, воз кечиб бўлмас сира,
Сўзламай турса дегаймиз сақлагай ор, ёр.

Тингласа кўнгил бўшаб кечалар юмшар бағир,

Тингламас эрса биза тортилғуси дор, ёр.

Кетса гар кетгай умр қайтмас бўлиб маҳшаргача,
Кетмаса Чоршамъга бу борлиқ эрур бор, ёр.

                                                .

                         *       *       *

Ёрни биз йўқлаймиз-у, бизни ҳеч ёр йўқламас,

Ҳуснига ҳижрон туни бўлди дил зор, йўқламас.

Эшигига кўз тикиб сарғайди бу рангу-рўйим,                          
Ташласа бўлғай-ку  бир кўз қири  бор, йўқламас.

Ўчмағай шамъи онинг  ҳеч  кимса билмас  кечмишин,   

Хор  ўлиб  ойдин  кеча кечмоқда бедор,йўқламас?                      

Сақламас кўнгил анга гина-кудуратлар, вале,

Ҳар замонда бир ёмон тортмоқда озор, йўқламас.

Сиғмағай  ҳаддим  сира  чертмоққа  ойна бир  бора,     

Ёрга  ҳам  йўл  бермайин  ҳаё  ила ор, йўқламас?  

Бу  харир  дарпардалар  ичига  бир бормоқ   учун
Жисму-жон  ўздин  кечиб кетмоққа  тайёр, йўқламас.

Бир  хаёл  таскин  берар  Чоршамъ  ҳар тонг  палласи:

Гулни  булбул  йўқлар-у,  булбулни гулзор  йўқламас.

                      *       *      *

Билмайин-ку бизни ишқ сизга тушубдур,

Сизни ишқ ҳам билмайин бизга тушубдур.

Ошиғу-маъшуқлар ичра ахтариб,

Кўрмадик  деганда кўз кўзга тушубдур.

Икки дил иккиланиб, икки томон 

Изламай юрсакда из изга тушубдур.

Ё битилганму азал тақдиримиз,

Юзма-юз келганда юз  юзга тушубдур.

На сизу, на биздин  ҳеч чиқмай садо,

Сўзламай турсакда сўз сўзга тушубдур.

Орага зарра гумон тушган ҳамон,

Муз юракдин муз ёрак музга тушубдур.

Куймайинми, ёнмайинми, эй худо,

Ўзбегимга  ўзбегим  ўзга  тушубдур.

Кўп куюнма, Чоршамъ-эй, бори-йўғи
Бир йигитнинг ишқи бир қизга тушубдур.

                   
      *        *       *

Яқинлик сезди кўнгиллар йироқлик бизга ёт энди,

Висолинг кутдим-эй йиллар менга бахш эт нажот энди.
Нигоҳинг топмайин неча баҳорлар ичра  хор кездим,

Чаманда очилиб ғунча чиқур бағримга шод энди.

Юракни тўлдирур орзу сенга мактуб битар чоғим,

Кўнгил қушдай этар парвоз, қоғоз бўлгай қанот энди.
Сукут этсанг-да, эй ёрим, жавобинг айтгай ул кўзлар,

Сиздан бўлса вафо этмоқ , биздан бўлгай сабот энди.

Муродим  шулки  оламда – муҳаббат гулшанин кезсак,

Яшаш завқин туйиб Чоршамъ ҳаёт бўлғай ҳаёт энди.

                           *       *      *

Ишқ сўниб кетган десам бошланди савдо янгидан,                                             
Кўнглима ғавғо солиб ўтганда зебо янгидан.
Эскидан қолган менинг қийноқларимни барчаси,

Турфа-турфа товланиб бўлмоқда ошно янгидан.

Туну-кун фарқига ҳеч бормаслигим қўмсаб яна
Бағрима янгиланиб кирмоқда  дунё янгидан.

Бир фақир сифатки мен, этгум муножот ҳар кеча,
Бўлгани рост бўлсин- эй, ёр бизга шайдо янгидан.
Ёрима мактуб битиш шавқи мени чўлғар тағин,

То қалам бирла қоғоз жонимга оро янгидан.

Байтларимга байтлариму, мисраларга мисралар

Ўнг тарафдин ўнгланиб қайтмоқда имло янгидан.

Бир ишорат этса-ку маъшуқлигин айлаб аён,

Мен чунон ошиқ бўлиб кезганда танҳо янгидан.
Чорлагай Чоршамъ сени, келсанг кишанлар янчилиб,

Бир асрдан сўнг бўлур озод Бухоро янгидан.

                  *       *      *

Яна кўнгил яро бўлди, яро бўлди,

Саррин туним қаро бўлди, қаро бўлди. 

Муҳаббат шавқида куйдим, нетай дўстлар,

Қалам қўлда асо бўлди, асо бўлди.

На тонг кўрдим, на кун кўрдим, аросатда

Ишқ дегани бало бўлди, бало бўлди.

Бир ёр учун шунча оҳу-фиғон деб

Дўстлар аро низо бўлди, низо бўлди.

Вафо аҳлин излаб-излаб қайга бормай,

Жафо аҳли жафо бўлди, жафо бўлди.

Чидолмасдан қанча оҳу-фиғон чекдим,

Тонгларим ҳам қаро бўлди,  қаро бўлди.

Нетай, умрим баҳорида хазон фасли

Чоршамъ ёрдин жудо бўлди, жудо бўлди.

                    
  *         *         *
Банд бўлибдур бу умр ҳуснинги-ла ҳур бошдин-оёқ ,
Ишқ майин ичсам кўнгил топгай ҳузур бошдин-оёғ.

Сиғмайин қолгум бу дам на еру, на осмонига,

Жисму-тан, руҳу-бадан Жайхуну-Сир бошдин-оёғ.

Бу фалакда кўп малак, лек ул гўзал танҳо нетай,

Ой демай, юлдуз демай этгай асир бошдин-оёғ. 

Икки дил шайдоланиб этса муҳаббат ихтиёр,

Бўлғуси беихтиёр дунё зуҳур бошдин-оёғ.

Кел қолдим-эй мен тун аро кетмай хаёлдан ул пари,

Ёрни кўргандан бери Чоршамъ басир бошдин-оёғ.

                             *       *       *
Кел,  нигоро,  ташнаман,  менга  ишқ  бахш  айлагил,

Битсин  ҳижрон  тунлари  кўнглими рахш1  айлагил.

Тўлғаниб  тошгай  юрак,  бўлди жону-тан ҳалак,

Ўй-хаёлимга малак оразинг  нақш   айлагил.

Шунда қалблар эврилур, жон висолларга тўйур,
Кўзларимда  сел бўлур бир севинч ашк  айлагил.

Яйрасин кўнгил ажаб  бир саодатга сабаб,

Сув юзидан гоҳ қараб сен ўзинг вахш2 айлагил.
Чоршамъ оламдан ўтиб кетганда ҳам ҳижрон ила
Қабри узра ўлтириб сен дилинг ғаш айлагил.

1-равшан, ёруғ   
2-сув фариштаси.

                                *        *        *

Қуюндек айланиб тақдир иккимизни учратмас-му,

Сабо келди баҳоринг деб тағин тонгда уйғотмасму?!

Кўнгилни яйратиб юрса чаманда бори жонизод,

Висолни кўргани онда ҳижронлар ғамга ботмасму?!

Доғи ҳижрон адо этмиш, вале ёдинг дилимда ёр,

Сани жонингга ман қурбон бўлиб қалбни сайратмасму?!

Жўшиб сайроқи булбуллар навозиш айласа тинмай

Очилиб ол атиргуллар юракка оташ отмасму?!

Ўшал кунда ошиғинг ман, маъшуғим сан бўлиб, эй ёр,

Кўзидин ёш тўкиб дув-дув Чоршамъингни сўзлатмасму?!

  *       *       * 

Юрагимни тўзитмоқда муҳаббат,

Вужудимни қизитмоқда муҳаббат.

Сўник сўнгакларим ичра тўғнаган

Илигимни илитмоқда муҳаббат.

Кўнгил қуши қаён кетган эди, ҳей,

Фалакларда изғитмоқда муҳаббат.

Бу қудратни бахш этувчи маҳвашим,

Йўлларимни ёритмоқда муҳаббат.

Чоршамъ, бошинг ура ржой изла энди,

Тоқатимни тоқ этмоқда муҳаббат. 

                       *       *       *

Орамизда,  эй  гўзал,  бир  нима  борга  ўхшар,

Иккимизнинг  дилимиз  севгига  зорга  ўхшар.

Қарашларда  ажиб  бир  меҳр  нури  таралур,

Бу  меҳрни  айтгали  қўймаган  орга  ўхшар.

Юришлар  ҳам  тароват  бағишлар  бу  жаҳонга,

Юрак  аланга  олур,  юзлар  анорга  ўхшар.

Акс-садо  берурми  кўнгилнинг  шўх  нағмаси,

Майин-хазин  куйлар  ҳам  янгроқ  “ёр-ёр”га  ўхшар.

Ҳар  куни  шу  ҳаяжон  ичра  яшаб  юрмоқлик

Айрилиқдан  безганлар  учун  дийдорга  ўхшар.                                          

Эй, бахтиёр  дамларим  дея  фахр  эт, Чоршамъ,

Тегрангдаги  қаҳратон  фасли  баҳорга  ўхшар.

                   *       *       *

Берди  охир  бир  кеча  дилдор  ўпич,

Айлади  жону-таним  шамъвор  ўпич.

Туймаган  эрдим  ҳузурбахш  роҳатин,

Бўлмиш-эй  қанду-асал,  хуммор  ўпич.

Лаҳзами  ё бир неча фурсат аро

Жонни жонга жо этур минг бор ўпич.

Лабни гар узсам лабидин, во ажаб,

Жон кетодур ёр ила жаббор ўпич.

Кетса  кетсин, майлига, жондин кўра

Тортмасин дунёда ҳеч озор ўпич.
Бир ўзим-у ҳам ёра маълум эди 

Қанчалар тушмиш манга душвор ўпич.

Кўкда сезгай ўзини Чоршамъ, бу тонг

Бўлғуси олам аро анвор ўпич. 

      *       *       *

Дилда ойинлик сездим,

Ишқда мойиллик сездим.

Бир боқишда лол этган

Ёрда роийлик 1 сездим.

Кўзларимга нур келди

Ҳаққа қойиллик сездим.

Қироат айлагим бор

Тилда доийлик 2 сездим.

Аллоҳга шукр дедим

Умрим минг йиллик сездим

Севганим севган Чоршамъ,

Қалбда шоирлик сездим.

1-раҳномолик

2-дуогўйлик.

                 
     *        *       *

Дўриллаб чиқади овози ўн етти ёшдаги йигитнинг,

Лочинга ўхшайди парвози ўн етти ёшдаги йигитнинг.

Эл ичра юриши ўзгача, виқорли туруши ўзгача,

Ёнида улфату-ҳамрози ўн етти ёшдаги йигитнинг.

Тун бўйи уйқуси қочади, оймомога сирин очади

 Бемаҳал қичқирар хўрози ўн етти ёшдаги йигитнинг.

Сочини юз бора тарайди, ойнага минг бора қарайди,

Саҳардан бошланар пардози ўн етти ёшдаги йигитнинг.

Висолни соғиниб юрар у, ҳаётда фақат нур кўрар у,

Хаёлин олади қиз нози ўн етти ёшдаги йигитнинг.

Чоршамъ, сен унга хўп ҳавас қил, муҳаббат завқини англай бил,

Аллоҳдан берилган эъзози ўн етти ёшдаги йигитнинг. 

                 *        *       *

Нур каби порлаб турар роҳимда ҳис,

Бир нафас бирла чиқар оҳимда ҳис.

Гоҳи эл ичра, гоҳи ёлғиз юриб

Бўйла, топтим гоҳи ҳамроҳимда ҳис.

Ҳиссиёт бўстонидир Турон замин,

Ҳаттоки кўрдим қадим жоҳимда ҳис.

Тарихим, сарварларин уққан замон

Бағрима сиғмай кетур гоҳимда  ҳис.

Шеър, ғазал тушда туғилган чоғлари

Илғамай қолдим неча ёғимда ҳис.

Васлу- ҳижрон оғушин ҳайрон этиб

Кетди қанча ноз ила моҳимда ҳис.

Чорлади туйғу тўла Қўрғончалар
Изладим кўп Водилу, Воҳимда ҳис.

Фазли-ю Сухордаги боғу-дала

Ногаҳон нақш этди нигоҳимда ҳис.

Соғиниб борди қалам Тайлоқ тараф,

Дўст деса: кел, тўлди даргоҳимда ҳис.

Мен Миёнкўл йўлларин минг бор кезиб

Пойларим тўйди шу тупроғимда ҳис.

Эй,  худо,  этма  мени  беҳис  сира, 
Улгурай битмоққа ёш чоғимда ҳис.

Тонггача бедор ўлиб Лабзак туни,

Қўймасин  Чоршамъни  хобгоҳимда  ҳис.
                 *       *       *
Ўн саккиз ёшда қизлар гул бўлар,

Гулга ишқи тушган диллар қул бўлар.

Қулингни ранжитма, эй гул ёрим,

Кўнгил кўп куйса билгилки кул бўлар.

Баҳор айёмида ҳижрон на ҳожат,

Висол кўрмас ошиқ бир кун сил бўлар.

Юрак ютиб яшаяпман ёнингда

Ҳар дақиқа мен учун минг йил бўлар

Ҳар шинг маъноси менга,
Ё қанот бағишлар ва ё ғул бўлар.

Ишқимга рад жавоб берсанг, бил гўзал,

Жоним кўкда, таним ерда гил бўлар.

Фақат руҳим нетар деб куйма Чоршамъ,
Шоир ўлса руҳи бир булбул бўлар. 

                     *    *    *

Танга кўп озор етиб жон қийналур,

Жонни асрайман дея шон қийналур.

Қийнамоқ бергай бировларга ҳузур,

Демагай: одил бир инсон қийналур.

Ғофилу-нодон аро ҳайронаман,

Томиримга сиғмайин қон қийналур.

Кўп жаҳолатга тўлиқдир бу жаҳон

Ҳар замон ҳар ерда иймон қийналур.

Манзилу-мақсадни сарбон билмаса

Билки, йўл юрганда карвон қийналур.

Қарға-ю тўтизабонлар ичида

Куйлаган булбул ғазалхон қийналур.

Кўз юмиб ўтмай бу олам ҳолига

Доимо Чоршамъда виждон қийналур. 

                            *        *       *

Нигоҳ ташла самоларга, Ватан осмонлари порлар,

Югур, елгин ҳаволарга, дала-бўстонлари чорлар.

Қулоқ солгил, садо келгай неча минг йилни қаъридин,

Узун тунлар ҳузур айла, шеъру-достонлари янграр.

Муҳаббат даҳрига киргил, баҳор бағрини тўлдиргил, 

Гўзал ошиқ , гўзал маъшуқ , гўзал ишқзорлари борлар.

Қўлим очиб шукр қилгум бу неъмат боғига, илло,

Қаён боқсанг ўрик,олча,узумзору-бодомзорлар.

Бошимга бахт қуши қўнганлиги шундандир,эй кўнглим,

Элимда бағри кенгликдан баланд шону, баланд орлар.

Сени кутмоқда кўп давра, қўшил сафларига Чоршамъ,

Ғаниматдур ажаб даврон, ажаб дўсту, ажаб ёрлар. 

                     *     *     *

Болам дея ҳар нарсадан кечгай аёл,

Вужудини дунёларга сочгай аёл.

Қўл узатса  етиб турган севгисидан 

Йиғлаб-йиғлаб, ҳўнграб-ҳўнграб қочгай аёл.

Қаро кунлар, машаққатлар писанд эрмас,

Керак бўлса ҳатто заҳар ичгай аёл.

Бой-боёнлар, зўравонлар эголмагач,

Ким айтибди: бандасидан чўчгай аёл.

Ҳеч иложсиз қолганда ҳам бошин олиб,

Борса  келмас томонларга кўчгай аёл.

Бунча қудрат, бунча шиддат қайдан десам,

Дил дафтарин менга аста очгай аёл:

“Она бўлган билар бола қадрин, Чоршамъ,

Бола учун ҳар нарсадан кечгай аёл”.  

              *      *      *

Меҳр бериб сеҳр изланг дунёда

Ҳақни ўйлаб, ҳақни сўзланг дунёда.

Жаҳолатнинг ботқоғидан қочингиз,

Яхшиларнинг йўлин кўзланг дунёда.

Ёмонларга заррачалик нафи йўқ

Хоки йиғланг, хоки бўзланг дунёда.

Бевафолар ишқингизни тушунмас,

Куйиб-ёнинг  ва ё музланг дунёда.

Фақат эзгу-ниятларга йўғрилиб

Гадонинг ҳам бошин силанг дунёда.

Чоршамъ сизга умр бўйи тилайди:

Меҳр бериб сеҳр изланг дунёда.  

                            *      *      *

Мен Бухоро боғида сайроқи бир булбул бўлай,

Сен Самарқанд саҳнида гулгун очилган гул бўл-эй.

Мен Минораи Калон узра туриб йўл бўйласам,

Сен Темур боғларини сайрига чиққан ҳур бўл-эй.

Мен Сиёвуш руҳини ёд айласам Арк устида,

Сен қадим Афросиёб деворларида дур бўл-эй.

Мен Моҳи Хоса аро товусга қилсам ёр қиёс,

Сен Шоҳи Зинда ичинда минг жилоли нур  бўл-эй.

Мен  Лаби  Ҳовузга  боқсам  қайда  деб  лайлаклари,  

Сен  хароб  Ишратхона  бағридан  чиққан  мунг  бўл-эй.

Мен  гўзал  ул  Ширбудуним  йўқ  нечун  деб  йиғласам,  

Сен  кўринмас  Кўксарой  кўксида  туриб  хун  бўл-эй..

Мен  муножот  айласам шаҳримни  сақла  деб  худо,

Сен  дуолари  ижобат  бўлгучи бир дил бўл-эй. 

Мен сени васфинг учун тунларда битсам бир ғазал,

Сен анга дардинг қўшиб Чоршамъга нолиш қилғил-эй.

                            *      *      *

Дўстлар,  назму-наво  Одам  Атодин  бошланур

Ёрига  меҳру-вафо  Момо  Ҳаводин  бошланур.

Ҳақ таоло  қалбимизга  нақш  этибди  ишқини,

Ишқини  пок  сақламоқ  аҳли  фанодин  бошланур.
Эътиқод  қўйган  киши  топгай  саодат  оқибат,  

Ҳақ  йўлини  англамоқ  Каломуллодин  бошланур.  

Кофир  ўлган  кимсалар  токим  ибрат  олсалар,  

Дини ислом  равнақи ул Мустафодин бошланур.   

Не учун ғофил эли билмайди умри қадрини, 

Куфри неъмат айламак нафси балодии  бошланур. 

Қон билан кирган эса жон билан чиқмоғи бор, 

Жонни озор чекмаги кибру ҳаводин бошланур.

Сидқидилдан айлагил тунлар муножот, Чоршамъ-эй,

Дилга туйғу келмаги боди  сабодин бошланур.

             *         *         *

Cени суйиб яшаяпман то ҳануз,
Ўтда куйиб яшаяпман то ҳануз. 

На висолу, на фироқдан хабар йўқ ,
Алам туйиб яшаяпман то ҳануз. 

Учраганинг балки яхши-ёмондир,
Ишққа йўйиб яшаяпман то ҳануз.
Адо қилса керак мени фироқинг,

Жондан тўйиб яшаяпман то ҳануз.
Қачонгача чидар экан бу жоним, 

Кўксим ўйиб яшаяпман то ҳануз.
Аммо умид ўлмас экан, ишқ майин 

Қалбга қуйиб яшаяпман то ҳануз.
Чоршамъ, сабру-тоқатларга бир умр 
Меҳр қўйиб яшаяпман то ҳануз.
             
    *        *        *

Қанча орзу қилгани билан ҳажга кетолмаган Навоий, 

Аёл зотин суйгани билан ёрга етолмаган Навоий.

Буюк асарларни битса ҳам , фано мақомига етса ҳам,

Баъзан Ҳирот кўчаларидан озод ўтолмаган Навоий. 

Кўнгли қолиб дунё ишидан, саройдаги кўп кечмишидан
Безса ҳамки, Бойқаросидан кечиб кетолмаган Навоий. 

Қалби дардга тўлиб тошганда, “йиғи ҳақдан насибам” дея, 

Ким билади, балки тунларда ўзин тутолмаган Навоий. 

Отасидан ёш етим қолиб, ўз инини хибсга олиб, 

Онасининг исмин ҳеч ерда бир бор битолмаган Навоий. 

Қочиб кетмоқ бўлиб улусдан, кўнгли тарки ватан истаган, 

Аммо дўсту-ёрлар юзидан сира ўтолмаган Навоий. 

Навоийни кўп ўрган Чоршамъ , шунда уни англаб борарсан  кам-кам, 

Зотан, ҳамма армонларини наво этолмаган Навоий.

    
 *     *     *

Дард чекаман, дардим тугамас,

Ёрсиз ҳаёт тарзим тугамас.

Мажнун каби девонадурман,

Юракдаги гардим тугамас.

Ҳолим кўриб ҳайрона боққан
Теграмдаги мардум тугамас.

Муҳаббатсиз кимсалар ичра

Қалбда қўзган қаҳрим тугамас.

Лайли каби келмади бир бор 

Ёрга айтар арзим тугамас.

Чоршамъ, шеърдан нажот  истадим,

Ёзган билан сатрим тугамас.

 *     *    *

Муҳаббат чақнатар кўзларни,

Олмадай яшнатар юзларни.

Ғойибдан меҳрлар ёғдириб

Баҳорга ўхшатар кузларни.

Хиёнат эшиги олдидан

Қайтарар бокира қизларни.

Безабонга забон бағишлаб,

Булбулдай сайратар сўзларни.

Бағритош одамга дард бериб,

Кўксидан эритар музларни.

Навосизман дема, эй Чоршамъ,

Муҳаббат уйғотар ҳисларни.

                           *       *       *

Сени ҳуснингни, эй, дилбар, еру-кўкка ишонмайман,

Ажиб жисмингни, эй, дилбар, еру-кўкка ишонмайман.

Муҳаббат аҳлидандурман, садоқатга ишонгайман,

Бироқ , аслингни, эй, дилбар, еру-кўкка ишонмайман.

Гўзал исмингни  ҳеч кимса менингдек зикр эта олмас,

Ахир исмингни, эй, дилбар, еру-кўкка ишонмайман.

Ошиқу-зорларинг бисёр, битурлар туну-кун ашъор,

Вале, васфингни, эй, дилбар, еру-кўкка ишонмайман.

Сен-эй, инсонни қавмидин ошиб етдинг малакларга,

Ки, мен наслингни, эй, дилбар, еру-кўкка ишонмайман.

Фироқинг-ла ўтур Чоршамъ тугаб биткунча бу олам,

Нетай, васлингни, эй,  дилбар, еру-кўкка ишонмайман.   

                         *       *       *

Дунёни бир дунё безар дунё  яралгандан бери,

Одам зоти уни сезар дунё яралгандан бери.

Фалакда кезган руҳи пок, ҳақ амрила эниб ногоҳ,

Тан ичра бир макон тузар дунё яралгандан бери.

Одил киши-ла дўст бўлур, марҳамати кам-кўст бўлур,

Вужудда тоғ каби сузар дунё яралгандан бери.

Нокас кишига кирган он, озод бўлмоқни истабон

Кечмишидин нолиб безар дунё яралгандан бери.

Қазо куни етган эса, ҳар кимса танидан чиқа

Бир зумда ер-кўкдан ўзар дунё яралгандан бери.

Дунёга келганинг ила кетмакни ўйлама сира,

Чоршамъ, сани руҳинг кезар дунё яралгандан бери.  

                  *        *        *

Дардимга даво бўлгали дилдор керакдур,

Дилдорга дилим эткали изҳор керакдур.

Изҳори дилим очкани бир сўз ила бўлмас,

Сўзларни тузиб чиққали ашъор керакдур.

Ашъор битилур чоғи юрак ёнғуси, ҳай-ҳай,

Неча туну-кун қалб кўзи бедор керакдур.

Бедор ўлибон руҳи-жоним ўртанадур, оҳ,

Ишқ шарҳига ул тавҳиди асрор керакдур.

Асрори муҳаббатни фақат билғуси Аллоҳ,

Аллоҳнинг менга зарраси бир бор керакдур.

Бир бор анга етсам на эди менга бу дардим,

Чоршамънинг ахир кўнглига дарбор керакдур.

              *     *     *

Хаёлдан бир санам кетмади,

Кўнгилдан дард-алам кетмади.

Ўзимни қувончга чоғладим,

Кўзимдан бироқ нам кетмади.

Тунга боқсам тунлар тўкилди,

Вале сочи тарам кетмади.

Кундузнинг кўксига бош урдим,

Келмади деган ғам кетмади.

Нетай, бу умрда бор экан,

Дилимдан ҳеч мотам кетмади.

Чоршамънинг ўнгу-тушларидан

Ўшал қоши қалам кетмади.

                       *        *       *

У дунё-ю, бу дунёни бир билган бир бандаман

Ишқи илоҳни бош узра туғ қилган бир бандаман.

Бандасини ожиз дерлар, бандалари ғофил, ғўр,

Вале, банда бўлиб руҳи шод ўлган бир бандаман.

Ичимда ҳуррият олам, ташимда инқироз, мотам,

Ичу-ташимни бир кўрсам деб елган бир бандаман.

Жону-танга шавқатим йўқ, ҳар балога бош уриб,

Юрагини нимта-нимта минг тилган бир бандаман.

У дунёда фақат роҳат кўрурман деб  бир умр

Бу дунёда кўпроқ йиғлаб, оз кулган бир бандаман.

Малакут хайлига бир кун етиб борсам ажаб эрмас

Бандаликдан чиқиб кетмоқчи бўлган бир бандаман.

Зулумат ичра жонимни ёқиб, Чоршамъ, одамларга 

Ёруғ бўлсин йўлингиз деб бир келган бир бандаман. 

                     *       *       *

Мунча куйдирмасангиз мучали маймун қизлар

Қомати дуркун аммо, диллари юпун қизлар.

Қўй каби ювошларга, мучалига мосларга

Бўлмангиз офатижон ҳар туну, ҳар кун қизлар.

Бечоралар ҳолини кўриб кўнглим ачингай,

Ҳуққадай ўйнатурсиз уларни нечун қизлар?

Мастон элига ошно эмасмисиз мабодо,

Кулгуси Сайхун қизлар, йиғиси Жайхун қизлар.

Сизга ҳам бор муносиб маймун сифат йигитлар 

Қайга қочиб борурсиз улардан айтинг қизлар.

Қанча меҳрини бериб, қанча куйгани билан 

Чоршамъни севмай охир қилдингиз дилхун қизлар.   

               
      *        *       *

Сени қандай суйганимни мен билдим, худо билди,
Суйиб қанча куйганимни мен билдим, худо билди.

Ўзга биров била олмас, сени мендек суя олмас,
Қандай ҳислар туйганимни мен билдим, худо билди.

Еру осмон орасида елиб юрдим Мажнун каби,
Қанча қадам қўйганимни мен билдим, худо билди.

“Ёри-жоним қанот бергил учиб борай ҳузурингга”

Дея бағрим ўйганимни мен билдим, худо билди.

Тўлиб тошди сабр косам, чидолмайди энди Чоршамъ,

Ҳижронлардан тўйганимни мен билдим, худо билди.

 

   *     *    *

Йўлларга қараймай сайрни соғиниб,

Ғаму-андуҳи йўқ  дайрни соғиниб.

Кўзларимга тўлди муҳаббат оташи 

Бағримни куйдирган бағрни соғиниб.

Чиқиб кетсам  дейман дала-ю  қирларга 

Беармон куйлаган тайрни  соғиниб.

Ёлғизлик ёғига қоврилиб қолдим-эй,

Ёнимда бир дилкаш сойирни соғиниб.

Қайдасиз, келинглар, тобуткаш дўстларим,

Ўлиб бўлдим  “cалом-хайр”ни соғиниб.

Чоршамъ, зор қолганда Фарғона борурман

Ҳувайдо деган бир шоирни соғиниб.

                         *       *       *

Нима бўлса бўлар энди мен сени севиб қолдим,

Юрагим нурларга тўлди ошиғинг бўлиб қолдим.

Ҳуснинг ҳарир, гўзал, майин, ҳар кун кўрмасам тайин,

Ўзим ҳам ҳеч бир билмайин телбавор елиб қолдим.

Қайғудан дод деган кўнглим, шодликка мойилдур бу кун,

Лабингда гоҳи табассум кўрганда кулиб қолдим.

Дилимга наволар келди, ҳузурбахш ҳаволар келди,

Севгидан ҳимолар келди, шўх куйлар чалиб қолдим.

Сўник шамъ эдим тутқунда, аланга олиб учқундан,

Қалбингни ёқай деб тунда Чоршамъдай ёниб қолдим. 

                                   *       *       *

Мен сени излайман қайдасан, эй менинг хаёлий маликам,

Ердами, кўкдами, ойдасан, эй менинг хаёлий маликам?

Ёшликда бир  кўргандайинман, кўриб кўнгил бергандайинман,

Бухороми  ё  Чоржўйдасан,  эй  менинг  хаёлий  маликам?

Малакми  ё  ҳурсан, билмадим, ортингдан соядек елмадим,

Сув парисими ё  сойдасан, эй менинг хаёлий маликам?

Хаёлдай ширинсан, азизсан, руҳ каби доим  изма-изсан,

Кўнглимнинг  хохиши – раъйдасан, эй менинг хаёлий маликам.

Жунун ичра  гоҳи кўрурман, ҳарир парда ичра турурсан,

Тенги йўқ  ажаб чиройдасан, эй менинг хаёлий маликам.

Айланай ул сарви бўйингдан, не бўлсам бўлайин кўйингда,

Маст бўлиб яшайман – майдасан, эй менинг хаёлий маликам.

Ишқинг Чоршамъ учундир ҳузур, топсам-топмасам ҳам бир умр

Қалб деган энг азиз жойдасан, эй менинг хаёлий маликам.      

                          *       *       *

Ишқ  йўлидан кетарман йўлимда ҳеч ғубор йўқ

Ёримга гул тутарман гулимда ҳеч ғубор йўқ .

Ғубор тўла бу олам ичра яшаб бир умр

Дилимни пок сақладим, дилимда ҳеч ғубор йўқ .

Ҳақ олдида ҳақ сўзни айтмоққа не етишгай,

Тилим забонга келди тилимда ҳеч ғубор йўқ .

Ўлмай туриб ўлмоқни улуғлардан ўргандим,

Ўлим қандай лаззатли – ўлимда ҳеч ғубор йўқ .
Мени асраб-авайлаб улғайтди шу она-юрт,

Чоршамъ, севдим шу элни,  элимда  ҳеч ғубор йўқ .

              *       *       *

Севги сирли бўлишини истайман,

Ойдай нурли бўлишини истайман.

Ҳар юракка берган акси-садоси

Турли-турли бўлишини истайман.

Севишганлар йўлларини ёритиб

Қалблар қўрли бўлишини истайман.

Ошиқ-маъшуқ  узукка кўз қўйгандек

Ёқут, дурли бўлишини истайман.

Ошкораман гарчи оламда, Чоршамъ,

Севги сирли бўлишини истайман.

                          *     *     *

Ёғилур туну-кун бошима балои муҳаббат,

Сочилур кўнгилдин бир хазин навои муҳаббат.

Бағримни ўртайди минг нола-ю, минг оҳанг, вой-эй,

Бўлиб қолдим бугун мен наҳот адои муҳаббат.

Келадур олисдин гоҳи бир садо элас-элас,

Ул замонда эдим мен ажаб шайдои муҳаббат.

Масту-сархуш ўлиб, нашъу-намога тўлиб, дўстлар,

Этгим бор эди ёш жонимни фидои муҳаббат.

Тонггача тортадурман энди жавру-жафосини,

Бўлдиму менга бу ё ҳақдин жазои муҳаббат.

Тўкилур кўзимдин ёш бўлиб ғаму-ҳасратларим,

Қайда у ошиғу-маъшуққа фанои муҳаббат?

“Бедаво дард” деса дониши, ишонмай, излабон          

Топмадим  жаҳонда Чоршамъ-эй, давои муҳаббат.  

                           *     *     *

Умр бўйи тополмасман ўзим ичра ўзим излаб,

Муносиб сўз битолмасман сўзим ичра сўзим излаб.

Ажаб, гавҳарларим асли неча турфа жилоларда,

Нигоҳ ташлаб кўролмасман кўзим ичра кўзим излаб.

Бирор гарди-ғубори йўқ замони-жовидон1 қайда,

Билолмасман, билолмасман тузум ичра тузум излаб.

Тамуғми ё қамуғ2  сори мени бошлар бу одимлар,

Манзилимга етолмасман изим ичра изим излаб.

Туну-кун тинчи-ҳолим йўқ , ҳамон овораи-сарсон

Халойиқдин қочадирман тўзим ичра тўзим излаб.

Зулумат қаърини ёриб  чиқолмай тунлари Чоршамъ,

Қуёшга басма-бас ёнгум рўзим ичра Рўзим излаб.

1-мангу замон.

2-жаннат ва дўзах.

                         *     *     *

Сени кўрган заҳотим қалбим кўзи очилди,

Маъни топди ҳаётим – қалбим кўзи очилди.
Юмуқ эди кўп замон, зулмат ичида ҳайрон,

Келдинг, сен-эй, нажотим, қалбим кўзи очилди.

Бўронлар ҳам тингандай, ичимга нур энгандай,

Қанот ёзар қанотим – қалбим кўзи очилди.
Ишқи илоҳим ўзинг, ёлғиз паноҳим ўзинг,

Ҳал айладинг мамотим қалбим кўзи очилди.

Энди юммасман уни, висолу-ҳижрон туни

Собит турар работим қалбим кўзи очилди.

Яшашга шавқи одам шунча бўлар-да, Чоршамъ,

Қўлга олгин  давотим – қалбим кўзи очилди.  
                           *     *     *

Хазонрезги фасл келди кўнгил сўлмоқда, сўлмоқда,

Кўнгилга бад ҳаво елди кўнгил сўлмоқда, сўлмоқда.

Гулу-ғунчадай очилган санамларга ҳавас қилдим,

Алар устимдан-эй кулди, кўнгил сўлмоқда, сўлмоқда.

Шикоят айламай нечун, ниҳон сақлаб аламларни

Бўғизга ҳасратим тўлди, кўнгил сўлмоқда, сўлмоқда.

“Ёшим кетиб наҳот қалбим нураб борса паёнига”

Деган ўйлар адо қилди, кўнгил сўлмоқда, сўлмоқда.

Доду-фарёд этиб чиқгум туну-зулматни қўйнидан

Ёри жоним, нима бўлди, кўнгил сўлмоқда,сўлмоқда.

Яна янги фасл келгай умидинг узмагил Чоршамъ,

Фақат эски ҳавас ўлди, кўнгил сўлмоқда, сўлмоқда.

                *     *     *

Сизда қахр бўлса, бизда меҳр бор,

Сизда макр бўлса, бизда сеҳр бор.

Беш кунлик дунёдан яшаб ўткунча

Сизда жабр бўлса, бизда сабр бор.

Одамнинг тафтини одам олғуси

Сизда қусур бўлса, бизда ҳузур бор.

Дунёнинг устуни бўлмагай ҳеч ким,

Сизда куфр бўлса, бизда фахр бор.

Чоршамъ ёд айланса ажаб эмасдур, 

Сизда қаср бўлса, бизда қадр бор.

                     *    *    *

Баҳор фасли келмай туриб айрилдик,

Оғушида елмай туриб айрилдик.

Ушалмади қанча орзу-армонлар,

Севги сирин билмай туриб айрилдик.

Жафолари вафосидан кўп дунё

Тўйиб-тўйиб кулмай туриб айрилдик.

Қаҳрни кўп кўрганмидик шунчалар

Бир оз сабр қилмай туриб айрилдик.

Ғафлат ичра қолдими ё юраклар,

Ора очиқ бўлмай туриб айрилдик.

Ўлмай туриб айрилмасмиз дегандик,

Чоршамъ, қандоқ ўлмай туриб айрилдик.  

                   *    *    *

Эл учун куйган киши эркак бўлур,

Эр кишининг кўнгли кўп сергак бўлур.

Бўз йигитлар бахш этур юртга чирой

Кўзидин ўт йиғилиб шердак бўлур.

Эзгулик деб яшаса ҳар лаҳза ким

Юзудин нур ёғилиб нурдак бўлур.

Кимки беҳуда умрини ўтказур 

Элга у эрмак бўлур, эрмак бўлур.

Сайру-саёҳатни севмас кимсалар

Охири бир кун келиб кўлмак бўлур.

Фикру-зикрини йиғиб олмас эса

Юз ёшида ҳам киши мурғак бўлур.

Ҳар сўзингни ўйлаб айт эл олдида,

Чоршамъ-эй, эл доимо тергак бўлур.

                   *     *     *

Худонинг додини қилдим келмадинг,

Ишқнинг иродини қилдим, келмадинг.

Мажнундай биёбон ичра сарғариб

Фалак фарёдини қилдим, келмадинг.

Кетмоғинг шунчалар осон бўлдиму,

Келгил имдодини қилдим, келмадинг.

На бир дўст, на бир сўз кўнглимни олгай,

Муҳаббат ёдини қилдим, келмадинг.

Бир умид худодан дедим-у, Чоршамъ,

Худонинг додини қилдим, келмадинг. 

                    *    *     *

Хатолар устига  қилдим кўп хатолар, 

Бошима ёғилур хатодин балолар.

Беҳуда қўйилган ҳар битта қадамдан

Кўксимни қоплади жабр ила жафолар.

Гоҳида ножўя сўзларни зикр этиб

Қалбимга тўлди-ку ғам-ғусса, нидолар.

Қанча дилга озор етказдим, эй раббим,

Лойиқман, бер менга ҳар қанча жазолар.

Онамни йўқламай яшадим вақтида

Қайда энди  у, оҳ, энг азиз садолар?

Отам ёнларида бақамти бўлмадим

Қишлоқда яшашни кўрмайин раволар.

Ўз айбим ила ул ёримни йўқотиб

Адолар бўлдим-эй, кўйида адолар.

Охират азоби мени куйдирмасму,

Қаддимни этгунча ер қадар дутолар.

Чоршамъ, бас қил энди хатолар қилмоқни,

Жонингни айлагин ҳақ учун фидолар.  

                  *     *     *

Кўнгилга ҳаваслар бойланмас экан,

Юракка жодулар жойланмас экан.

Беҳуда куйманиб яшаш не керак

Руҳинг ёр томонга шайланмас экан.

Дардим зўр демагил овозинг қақраб

Бўғзинг ишқдан дод,  вой-войламас экан.

Изҳори дил этма то қалбинг аро

Энг азиз туйғулар сайланмас экан.

Севаман демоқдан не фойда, Чоршамъ,

Дунёлар севгингга айланмас экан.

                *    *    *

Одамсиз оламлар ичра яшадим,

Оламсиз одамлар ичра яшадим.

Кўнглимни англамоқ истаб бир умр
Қайғу ва аламлар ичра яшадим.

Ўзимни минг бора тафтишлаб, тергаб,

Сабр ила чидамлар ичра яшадим.

Қочдим тор дунёнинг тор кўчасидан,

Тоғу-тош, кўкламлар ичра яшадим.

Элга эл билмоқни истадим дилдан,

Тўй-ҳашам, мотамлар ичра яшадим.

Бахтиёр кунларда китоб варақлаб,

Қоғозу-қаламлар ичра яшадим.

Бир меҳрни кутиб, муҳаббат истаб,

Бевафо санамлар ичра яшадим.

Қонимдан шайтонни қувиб доимо

Чоршамъ, кўп Чоршамълар ичра яшадим.

                  *     *     *

Май ичсам дилимдан ғубор кетади, 

Ичмасам шавқ ила ифор кетади.

Сармаст бўлмоқ эмас илинжим асло,

Ҳушумни йўқотсам барор кетади.

Сархушлик ичида яшагим келур,

Юрагим ёнмаса  шарор кетади.

Тилимга чиқмайин, бўғзимдан қайтиб

Гулёр-у, алёр-у, ёр-ёр кетади.

Кўнглига тегдиму сукунатзорим

Хуморим ёзолмай хумор кетади.

Ҳаёт ҳам нечукдир сўлғин, беҳаёт,

Яшариб бормасам баҳор кетади.

Ишқ дардига чора йўқлиги аён,

Уринган умрлар бекор кетади.

Ичаман, ичимда ёришар Чоршамъ,

Май ичсам дилимдан ғубор кетади. 

*     *     *

Руҳнинг оний аёнлиги бор,

Гоҳи ошкор, ниҳонлиги бор.

Кўринадур баъзан қуш каби,

Баъзан тулпор, инсонлиги бор.

Айланур у бори осмонни,

Кимга яхши, ёмонлиги бор.

Истар эдим, танимдан чиқиб, 

Учиб юрса омонлиги бор.

Бир кун жон ҳам кетар бўлганда

Гоҳ сокин, гоҳ равонлиги бор.

У мангудир, у боқий фақат,

Чоршамънинг бир замонлиги бор. 

                         *    *    *

Бадани бужур-бужур бир дарахт бор Сомонийда1,

Келганлар учун ҳузур бир фарах бор Сомонийда.

Минг йилларнинг тарихин сўзлаб турган ровийми у,

Руҳиятни кўтарган кўп тараф бор Сомонийда.

Амири мозий2 руҳи кезгайми ё шу атрофда,

Мозийга бошлагувчи шон-шараф бор Сомонийда.

Меҳру-санъати бобида боболарга тасанно де,

Бир қарасанг гўёки чўнг тож-тахт бор Сомонийда.

Кафтим ила оҳиста сийпаласам юзларини

Шўр пешонами  момиқ  бир занах3  бор Сомонийда. 

Ҳар келганда кетолмай, сирларига ҳеч етолмай,

Чоршамъ деган шоири бир карахт бор Сомонийда.

_________________________________________________________
1 – Бухородаги Исмоил Сомоний мақбараси назарда тутилган.
2 –Дунёдан ўтган амир – Исмоил Сомоний.
3 – ияк.

                       *    *     *

Мулки Турон ичра минг бир жонона ҳайф,

Искандардан бева қолган Рахшона  ҳайф.

Ҳақ таоло инояти – олий мақом
Ишқни англаб етмаганга пешона ҳайф.

Кулбаларда ҳижрон чекар ошиқ  эли,

Маъшуқалар ҳатламаган остона  ҳайф.

Кўнгил уйин ёритгувчи чироқ ёқмай, 

Ўзини соғ деганларга девона ҳайф.

Умри бўйи ёрдин куйиб ўтди Чоршамъ,
Шамъ устида жонни берган парвона ҳайф. 

                         *     *     *

На эди айбим, сулув, илтифот кўрсатмадинг,

Кўнглима тушди ғулув, илтифот кўрсатмадинг.

Таъбима лойиқ эмас энди боғ оғушлари,

Кўкни ҳам тутди булут, илтифот кўрсатмадинг.

Илтифот этган чоғим раъйингга бир йўл топгали,

Шунчаки қўйдинг кулиб, илтифот  кўрсатмадинг.

Ишқ-муҳаббат шевасин  шарти – лутф этмоқ десам,

Сақладинг доим сукут, илтифот кўрсатмадинг.

Тарки тонг айлаб, чаманни сен унут этган билан
Этмагай Чоршамъ унут: илтифот кўрсатмадинг.

                


*        *        *

Қароғим қарида минг йиллар ётиб қуёшдай чарақлаб келган муҳаббат,

Тонгларда тоғларнинг тошини ёриб булоқдай шарақлаб кулган муҳаббат.

Талпиниб тўймадим гулшанларингга, ҳайқириб куйладим явшанларингга,

Йўлиқдим кўп дўсту-душманларингга, учар юлдуз каби елган муҳаббат.

Сўқмоғи кўп экан йўлда адашдим, ёв билан дўстлашдим, дўст-ла ёвлашдим,

Хатолар касридан сусайди шаштим, нилуфар гуллардай сўнган муҳаббат.

Кўксимни куйдириб кетдинг сўнг бора, тунларнинг бағрида этдинг овора,

Дардимга топмадим мен бирор чора, оёғим остида ўлган муҳаббат.

Фалакни тутди бу айрилиқ, мотам, бевафо оламда беқадр жолам,

Бош олиб кетмоқда чўлларга Чоршамъ  саробга айланиб бўлган муҳаббат.

          *     *     *

Ички дунё – ишқли дунё,

Оғушлари – оҳанграбо.

Бир йўлиққан тарк айламас,

Икки олам топгай сафо.

Ким англади, ким етишди,

Кўзларига тўлди зиё.

Ўзингда у, ўзингда у,

Яшай билгил жоним, илло.

Оқибати – олий мақом,

Ҳақиқати – васли худо.

Ташқи дунёни қўй, Чоршамъ,

Ташқи дунё – тарки дунё.
                   *     *     *

Сен мен учун борсан, мен сен учун йўқ,

Сен мен учун ёрсан, мен сен учун йўқ .

Исминг доимо бил, дилимда тургай,

Сен мен учун орсан, мен сен учун йўқ .

Ишқ оташини сен кўксимга ёқдинг,

Сен мен учун норсан, мен сен учун йўқ .

Сўрдим: нигорим, эй, қайда шифойинг,

Сен мен учун хорсан1, мен сен учун йўқ .

Қўлга қалам ол, эҳ , аламда Чоршамъ,

Сен мен учун борсан, мен сен учун йўқ .

1 – дард маъносида.

                       *      *      *

Айтма жон озорини, кўзларинг айтиб турар,

Сақла ишқ изҳорини, кўзларинг айтиб турар.

Қимтиниб лаб тишлама, беҳуда дил ғашлама,

Севгининг асрорини кўзларинг айтиб турар.

Минг ҳаё-ю, ор қилиб, қалбни ҳам безор қилиб,

Тунларинг бедорини кўзларинг айтиб турар.

Очилиб гул ёшлигинг, интизор кўп ошиғинг,

Ким сенга чин ёрини кўзларингайтиб турар.

Ҳусни(нг)га боққан замон, лол бўлиб Чоршамъ чунон,

Бошласа ашъорини, кўзларинг айтиб турар.

                    *     *     *

Дайр ҳолин кўрай десанг бозор айлан,

Умр қадрин билай десанг мозор айлан.

Элу-юрт ғафлат уйқусида тин олса

Бошида посбон бўлиб ҳазор айлан.

Ғанимлар раҳна солса сен самандар бўл,

Оловдай ён, шамолдай ел, шарор айлан.

Тиним билмай айланур еру-осмонлар,

Қўшил сен ҳам, қолмагунча ғубор айлан.

Сайр эт, Чоршамъ-эй, кулбангда ётмасдан,

Келиб қолмиш бу водийга баҳор, айлан. 

                  *     *     *

Айлагил фазлу-карам, эй ёр менга,

Моҳ эрур сендай санам, эй ёр менга.

Бевафолар касридан кўнгил зада,

Каммиди шунча алам, эй ёр менга?

Дунёи-дун дардлари бўлсин унут,

Бодани кўргил баҳам, эй ёр менга.

То қиёматга қадар жонимдасан,

Этмасанг бўлди ситам, эй ёр менга.

Шоири йўқ  гўшада Чоршамъ эдим,

Тутқазиб қўйдинг қалам, эй ёр менга.

 

       *    *    *

Савоб қилмай кетиб бўлмас бу дунёдан,

Гуноҳсиз ҳам ўтиб бўлмас бу дунёдан.

Яшаб кўрдим гоҳи зулмат, гоҳ эиёда,

Нетай, асло кечиб бўлмас бу дунёдан.

Тўйиб кетган билан оламда ожизман,

Ном-нишониз ўтиб бўлмас бу дунёдан.

Ушалмас Аллони изнисиз ҳеч армон,

У дунёга кўчиб бўлмас бу дунёдан.

Умидим кўп етишсам деб саодатга,

Охиратни кутиб бўлмас бу дунёдан.

Ишқу-ижод илинжида ёнди Чоршамъ,

Ўлгунича ўчиб бўлмаас бу дунёдан.
 


  *    *    *  

Оҳ, муҳаббат ўтида қоврилувчи қалб эрур,

Ишқ изҳори бўлиб ёрилувчи қалб эрур.

Ҳақ инояти ила кўксингда у топгай макон,

Гоҳида музлаб, гоҳи тафт берувчи қалб эрур.

“Қалби йўқ кесак” дея беҳуда сўз айтмайди эл,

Асрагил гавҳар каби соф турувчи қалб эрур.

Ҳар бало-ю, ҳар қазо бошингга келса беадад,

Маҳв эттирмай вужудни асрагувчи қалб эрур.

Сол қулоқ қалбингга сен ҳар дақиқа, Чоршамъ-эй,

Бу жаҳонда ҳар недин эврилувчи қалб эрур.

   *    *    *

Эй, шитоб айлар гўзал, кўзларимга бир қара,

Қилди ҳижронинг ўсал, юзларимга бир қара.

Ҳар нигоҳинг нуридин сел бўлиб оқгач, тамом
Кўз ёшим кўксимда уйган музларимга бир қара.

Ишқини изҳор этиб озурда ошиқ қисмати,

Дардкашим – сайроқи булбул дўстларимга бир қара.
Ё саботу-ахдима бўлса шубҳанг, бегумон

Йўлларинг этган равон изларимга бир қара.

Гар меҳрга зор бўлиб, битса Чоршамъ умри,ёр,

Сен учун битган ғазал, сўзларимга бир қара.

             
    *     *    *

Кўп узатдик дўсту-ёрни кунлари мотам тутиб,

Уйқу келмай куйди, жоним, тунлари мотам тутиб.

Билмадим ўнгми-тушим, бевақт ўлим олди ҳушим,

Солди уввос қиз-жувон тонглари мотам тутиб.

Бир йиғи келди тўлиб, оққудайин селдай бўлиб,

Тўхтатолмай қоламан мунгларин мотам тутиб.

Эй ука, Садри эдинг, қилсанг бўлар эрди сабр,

Кетти онам кўзларидин нурлари мотам тутиб.

Букчайиб қолган отам қад тикламоққа бемажол,

Ичгами юм-юм ютарлар унларин мотам тутиб.

Жаннати бўлса жойинг, унда сени кутган чиқар

Норасида уч қизингдек ҳурлари мотам тутиб. 
Қолмади Чоршамъни ҳеч қуввати, токай ўзин

Зоҳиран ҳотам тутиб, ботинларин мотам тутиб.

                         *     *     *

Ҳақиқат кўчасидан ким ўтди-ю, ким қолди,

Муҳаббат мевасидан ким тотти-ю, ким қолди.

Айро айлар замондур, ким яхши, ким ёмондур,

Бу кўп эски жаҳондур, ким кетти-ю, ким қолди.

Телба дунёда ҳарчанд, элига бермайин панд,

Иймон туғини баланд ким тутти-ю, ким қолди.

Бордур инсон қонида, тортар доим домига

Жаҳолатнинг комига ким ботти-ю, ким қолди.

Озурда жон эрурман, дарди пинҳон юрурман,

Дардини пинҳон этмай, ким битти-ю, ким қолди.

Аллоҳ берган инъом бу, сўнмай ижод, илҳоми

Шеърият майдонига ким келди-ю, ким қолди?

Кўзда тугаб жалолар, қолур фақат номалар,

Ўқиб Чоршамъ ҳолига ким етти-ю, ким қолди?

                  *     *     *
               (ҳажвийнамо)

Бошчасини қилди сулув сарак-сарак ,

Телбанамо бўлди яна юрак-юрак .

На “йўғу”, на “ҳа” демайин куйдиради,

Бу нимадин берар экан дарак-дарак?

Ақлим таниб адоси-ю, гадосиман,

Садоқатни қанча синаш керак-керак?

Малоҳатда тенг келмагай сенга дедим

На ҳур, пари, на фаришта, малак-малак.

Уйланмасам бўлмайди-ёв, ёшим ўтиб

Ёшлар мени атамоқда “амак-амак”.

Ишқимизга рад жавоби бўлса агар,

Умрим ўтар жоним бўлиб ҳалак-ҳалак.

Чоршамъ эдим, пилик бўлиб қолмоқдаман,

Ўзинг менга мадад бер,эй, фалак-фалак .

 

               *     *     *


Ҳолима йиғлайди осмон, ваҳки, инсон йиғламас,

Кўнглима сиғмайди ҳижрон, ваҳки, жонон йиғламас.

Кўз ёшим ювгучи йўқ  дарддошим  бўлгучи йўқ ,

Бизни бир севгучи йўқ , аҳди ёлғон йиғламас.

Ишқ – ҳаёт тарзим мени, йиғламоқ – фарзим мени,
Битмагай қарзим мени – то жигар қон йиғламас.
Ортадур кўнгил оҳи, ҳайрона ўлгумдир гоҳи,

Дониши йиғлар чоғи, кўрдимки нодон йиғламас.

Парча-парча дил каби, парча-парча бўлди эл,

Қайта тикланмай нечун кўҳна Турон йиғламас.

Дин-диёнатдин чиқиб, лоф урмоғин қўймай ҳамон,

Кофиристон бўлди деб аҳли мусулмон йиғламас.

Юрти рўшнолик кўриб, қадрини тик тутмас сира
Юрт учун қайғуда токай шоҳу-султон йиғламас.

Шеър, ғазал келган чоғи гар йиғламай битсангки, бил, 

Маҳсудинг унмайди Чоршамъ, ё ғазалхон йиғламас.

                         *      *      *

Қорлар ёғди кўнглима, қорлар эримоғи керак,

Тошлар тўлди бағрима, тошлар терилмоғи керак.

Жафоли сўзларингни адоғи ҳеч кўринмас,

Вафоли бўлгил-эй ёр, сўзлар эврилмоғи керак.

Бу беш кунлик дунёда диллар дилга ғанимат,

Аллоҳни неъматига диллар берилмоғи керак.

Ташнаи-зор этмоқни гуноҳи тутмагайму,

Муҳаббат боғларида йўллар юрилмоғи керак.

Бу дунёда у дунё қайғусини қилиб қўй,

Савол-жавоб онида кўксинг керилмоғи керак.

Туйғу тила Аллоҳдан умринг борича Чоршамъ,

Шеърлар айтсанг даврада борлар эримоғи керак.

                         *     *     *

Айласак суҳбат сафо, аҳли тасаввуф, қайдасиз,

Дил ёниб чорлар гоҳо, аҳли тасаввуф қайдасиз?

Илми ҳолу, илми қол, илми адабни қўмсабон,

Бўғзима келгай нидо, аҳли тасаввуф қайдасиз?

Сиз мутасаввуфмисиз, ё мутасуф, ё мустасуф, 

Ҳар мақомда ҳар садо, аҳли тасаввуф қайдасиз?

Қалбни пок этмоқ учун, ҳақ васлига етмоқ учун,

Чоғланурман юрт аро аҳли тасаввуф қайдасиз?

Бизга йўл бошлаб боринг, куфр аҳлини ташлаб боринг,

Пойингиздир тўтиё аҳли тасаввуф қайдасиз?

Топмайин Чоршамъ бугун суҳбатга ҳамдам бир киши,

Йиғлагайман, эй худо,  аҳли тасаввуф қайдасиз?

       *    *    *

Тўйдиму дунёсига, бир бор тўйиб йиғлолмадим,

Қолдим ишқ саҳросида такрор тўйиб йиғлолмадим.

Кўзларимда жола йўқ, менга энди вола йўқ,

Эски дарду нола йўқ, зор-зор тўйиб йиғлолмадим.

Ҳарки япроқ йиғлади, кўксимга наштар тиғлади,

Дилга оташ сиғмади, дилдор тўйиб йиғлолмадим.

Йиғламоқ қонимда бор, жоним, дема жонимда бор,
Ҳар азиз онимда бор ошкор тўйиб йиғлолмадим.

Боисин сўрсанг нечун, ёш тўкилган ёр учун

Дийдалар қотган бугун, эй ёр, тўйиб йиғлолмасман.

Чоршамъ узра минг куйиб, ёри ҳижронни туйиб,

Бор овозимни қўйиб бедор тўйиб йиғлолмадим.

     *    *    *

Муҳаббатдин гўзал наво йўқ ҳофиз,

Муҳаббат дардига даво йўқ , ҳофиз.

Руҳи-равоним -ла шайдо бўлибман,

Менингдек анга мубтало йўқ,ҳофиз.

Дилга тушган эса ишқнинг оташи,

Қиёмат кунида сазо йўқ , ҳофиз.

Кўнгилни бергил ҳар парда, торга,

Ҳофиз аҳлига ҳеч қазо йўқ , ҳофиз.

Навосиз айлама Чоршамъни бир кун,

Менга мундин ортиқ жазо йўқ , ҳофиз.   

                          *       *       *

Ажаб дунё, ҳайрон ўлдим, ўйлаб ўйга етиб бўлмас,

Сир-асроринг билмагунча бирор таъриф битиб бўлмас.

Илм аҳли ундоқ дейдир, тақво аҳли бундоқ дейдир,

Тахминлардан юрак тўйди, нетай, тахмин этиб бўлмас.

Ошиқларга бевафосан, ишқи йўқларга сафосан,

Баднафсларга нақ жафосан, еру-кўкни ютиб бўлмас.

Ҳар ким ўзича бир дунё, ҳар ким ўзича бир маъво,

Ҳар чанд чиранмагил, аммо бу сарҳаддин ўтиб бўлмас.

Шуур борича бўйларман, тилим толгунча сўйларман,

Йўғу-борингни  куйларман, куйламасдан кетиб бўлмас.

Товланурсан минг бир тусда, туймоқдаман ажиб ҳисда,

Шошил, Чоршамъ, умр қисқа, ўтгунича кутиб бўлмас.

  

*     *     *

Негадир кўнгил ғаш, негадир,

Бу ғашлик қаддимни эгадир.

Жимгина заминга термулиб

Йиғлагим келади бегидир.

Билмасман, қонимда бу терслик

Қой бобом наслидан келадир.

Шу дамда айтилган ҳар бир сўз

Юракка наштардай тегадир.

Сукут қил, азизим, сукут қил,

Билки, дил бугун беэгадир.

Қўрқаман, бир куни бу ғашлик

Дилни ҳам, руҳни ҳам енгадир.

Чоршамъга қувонч бер, эй худо,

Негадир кўнгил ғаш, негадир.

                        *     *     *

Туришимиз шу энди, юришимиз на бўлғай,

Ўзни беҳуда ҳар  ён уришимиз на бўлғай? 

Тупроғимиз олинган бўлса шўрхок заминдан
Зуваламиз пишмасдан қуришимиз на бўлғай?

Ҳаёт – улкан карвондур, олғирлари сарбондур,
Ҳурган итлар ҳайрондур – ҳуришимиз на бўлғай? 
Умримиз хобу-сароб, сароб айларку хароб,

Бесавоб давру-даврон суришимиз на бўлғай?

Эй, бандаи нодонлар, ушалмайин армонлар
Йиғланг,йиғламоқ онлар кулишимиз на бўлғай?

 

   *     *     *
Товланур мисли шароб нафсу-кибр,

Дунё узра бир ниқоб нафсу-кибр.

Бири мор эрса, бир ҳайвони ҳирс,

Етказур жонга азоб нафсу-кибр.

Дониши ғофилларин огоҳ этур:

Сув уза сузган ҳубоб  нафсу-кибр.
Ожизу-нодонни  охир-оқибат

Эл аро этгай хароб нафсу-кибр.

“Қайда кўрсанг янч” дея Чоршамъга чун

Қўзғатур қаҳру-итоб нафсу-кибр. 

 


 *       *       *     
Бу ватанда яшаб кўрсанг ўзга ватанга хад сиғмас,

Руҳияат пок бўлур доим, жону-танингга гард сиғмас.

“Ла илаҳа иллоллоҳу Муҳаммадар Расулуллоҳ”

Демоқдин тилларинг толмай дилингга бошқа дард сиғмас. 

Қаро ўтган кунинг қолгай харобат ичра, эй кўнгил,

Худонинг ишқидин бошқа на бир таъриф, на ҳамд сиғмас.

Ажаб очун аён бўлғай, топурлар кўзларинг равшан,

Жавҳаринг борига асло зиён бергучи бад сиғмас.

Юракнинг поклиги дўстлар, муборак бўлса деб Чоршамъ

Ғазал битмоққа чоғланса бу ондин тотли вақт сиғмас.

                     *    *    *
Гадо топмас кўчаларда гадо бўлдим,

Заҳм ерларда соғлиқдин жудо бўлдим.            

Гирибонимдан олганда бу рўзи ғор,

Қозоним қайнамас тунлар бало бўлдим.

Ойу-юлдузларим ҳамсуҳбатим эрди,

Қоғозлар устида шоир дуто бўлдим.

На шеъру, на китобим ҳеч босилмайдур,

Аросатда адо бўлдим, адо бўлдим.

Ёмон-яхши кўрар кўзлар учун, Чоршамъ,

Сабр айлаб, қувноқ акси-садо бўлдим.

                    *     *     *
Нархни кўриб наво айлар замон бўлди,

Элга зиён, бечорага ёмон бўлди.

Гадоларга тўлиб-тошди кўча-кўйлар,

Бир парча нонга зор жонлар хазон бўлди.

Бошим ердан узиб ҳеч бир юролмасман,

Мени кўрган кишида не гумон бўлди?

Тўқининг оч ила ҳеч бир иши бўлмас,

Кўзи очлар  кўзи тўққа камон бўлди.

Туни-ла чирқираб чиққай бола-бақрам,

Маошга қолган-эй, рангим самон бўлди.

На шафқат бор бу бешафқат бозор ичра

Фириб берган фирибгарлар омон бўлди.

Ўзимга гўр қазиб ётгим келур Чоршамъ,

Ёзар шеърим қачон элга аён бўлди?
                   *       *       *

Юзи шамгин1, дили ғамгин бўлибман-ку,

Аламларга, ситамларга тўлибман-ку.

Тўлиқ олам экан асли менингсиз ҳам,

Бу ташриф маҳдиға2  ҳайрон ўлибман-ку.

Ўлим недур, ки ваҳмидин умр нақди3 

Гуноҳ бот-бот дутоҳларга4 тўнибман-ку5.

Яна менсиз на кечғай ҳоли деб, ҳай-ҳай,

Дайрнинг6 доғи дардида ўнибман-ку.

Давр санжоблариға7 қасдма-қасу айлаб,

Қаламни қайта-қайта хўп йўнибман-ку.

Чаманлар булбули чоғлаб ўзимни, оҳ,

Харобат аҳли лошига8 қўнибман-ку.

Кўнибман-ку кўнгил кўнмас иҳонатга9
Ниҳоятга10, қиёматга дўнибман-ку11.

Қуроқим12 қолмайин, зулматда, эй,Чоршамъ,

Сўнибман-ку, сўнибман-ку, сўнибман-ку.

1-шувут                                      7-исканжа
2- бешик,тобут,тахт                  8- ўлик тан
3-бутун умр                               9- тахқирлаш
4-икки букилган                       10- поён
5- тикилмоқ                               11- юз бурмоқ 
6- дунё                                        12-парча.

                        *       *       *

Дилда Ҳақ топди қарор, дилга гуноҳкор ўлмадим,

Элга деб ёқдим шарор1, элга шаримсор ўлмадим.

То тўзим топгунчалик кечди баҳор, ёз, кузларим,

Қишларимдим ҳушларим учганда ночор ўлмадим.

Кулбаларга куйманиб ўтдим дағи2 ҳаддим3 била,

Кенгга кенг эрдим, чоғи, торларга ҳеч тор ўлмадим.

Зоҳиримда кўз юмиб юрдим балолардин нари,

Ботинимни минг сифат ўлдирсада ор ўлмадим.

Зор келиб, бемор кетиб бормоқ умрда бор экан,

Довларидин дод дедим, давримга даркор ўлмадим.

Билмадим, қайда битилғай, номаи аъмолларим4,

Сижжийинму5, Иллийюн6 саҳфида ошкор ўлмадим?

Гул каби, булбул каби, иқболи ишқ истабмано,

Кўргулик эркан, ёронлар, ёрима ёр ўлмадим.

Бу жаҳондин безиниб турмоқда не мақсуд деманг,

Сақлади қасди қалам – бир қатра ашъор, ўлмадим.
Тун қаро эрди, нетай, Чоршамъ эсамда, биру бор7,

Хор ўлиб, бедор ўлиб, бор8 ичра бир бор9 ўлмадим.
1-учқун, аланга                           6-еттинчи осмонда 
2-яна, тағин                                мўминларнинг номаи

3-ҳақ , ҳуқуқ , даража                амаллари битиб

4-амаллар дафтари                     қўймладиган китоб

5-етти қават ер остида              7- ягона, доимий, тангри

кофирларнинг номаи                8- мавжудод

аъмаллари битиб                       9-омон

қўйиладиган китоб.

                           *       *       *

Сиғди жон жисмимға, лек жонга оҳим сиғмағай,

Кўп савоб истаб заминга бор гуноҳим сиғмағай.

Бир паноҳ топмоғ бўлиб бедор умрга бўйласам,

Кунба-кун кундузга тун, тунга сабоҳим сиғмағай.

Кўкка кўп термулмагим боисидир Ҳақдин нажот,

Қанчалар боққан билан кўкка нигоҳим сиғмағай.

Бош олиб кетмоқ эсам дайри фано1 аҳли томон

Манзилим нотинчсимон кўнгилга роҳим сиғмағай.

Ёрни-ку ҳар лаҳза додимға шафиқ дилдор дедим,

Бунча хор эрканки бу  теграмга моҳим сиғмағай.

Шуълаи ишқ 2 ўйида куймоқ на қисмат, Чоршамъ-эй,

Кулбаи-аҳзонима3 то шамъи-жоҳим 4 сиғмағай.
1-дунё лаззатидан воз кечиб фоний бўлганлар дунёси
2-ишқ шуъласи
3- ғам уйи
4-буюк, шавкатли шаъм
                        *       *       *

Эй худо, деган нидо келгай тилимга  бот-бот, 

Бу нидодин кечалар йиғлаб чиқурман дод-дод.

Додима етмас вале мен билган ҳар инсонки бор,

Ё алар менга ёту, ё мен аларга ёт-ёт.

Жисму-жон, руҳу-равон имдод қилур кўкка томон,

Ўзлигин топмоқ ила  ўздин бўлай деб зод-зод1 

Қўймағай ҳолимга лек дунёгузин жоҳилатим,

Ўртанур офиятим – бори-будингни от-от.

Куҳна Турон қаддини тиклар саҳиҳ сафда туриб,

Турклигинг тузлуқ эрур рихлатга кетсанг шод-шод.

Гар нажот пойдори деб Каъбани меҳвар англадинг,

Ҳақ йўлин тутмоқ учун  қалбингни  ҳаққа сот-сот2.

Уйғониб бир бора авлод қонида исён, жиҳод,

Туғини тутгай баланд муслим  вужудлар қот-қот3 .

Мен Нақшбандий сулукига туюрман эътиқод,                

Ким Навоий ҳам бу йўл солики бўлган зот-зот.

Талпиниб тонгларга то етмоққаки шашт айладинг,

Бахш этур бозгашталик4 бағрингга бори бод-бод.

Қувваи ҳофиза суст деб нолишинг қўйгилда , кел,

Чоршамъ-эй, чор  шамъ ёқиб  Қуръонни олгил ёд-ёд.

1- озод.

2- фидо.

3- қўшилмоқ.

4- қайтмоқ. 

                             *       *       *           

Сазойиман санамжонга, санамжон менга ҳеч боқмас,

Юрак тўлди ғам-аламга, кўнгилга ўзга ёр ёқмас.

Севишмоқни шараф билдим, зебу-зар менга на ҳожат,

На савлат,  на шону-шавкат дилимга заррача ёқмас.

Хумор қилгай фақат ёрнинг навозиш1 этмаги бир бор, 

Наволарга тўла боғлар бағримга куй бўлиб ёқмас.

Самоларга боқиб тунлар сирлашгум Ойу-Зуҳро-ла,

Заминда кўп вафосиз кимсалар ишқ мағзини чақмас.

Сен-эй, мағзини чақ ёрим, ўтиб кетгай чиройинг ҳам,

Умр қолгай, кўнгил қолгай, юрак ҳам билки жуфт, тоқмас.

Кел-эй, давр ила давронлар сурайлик бу чаман ичра,

Ғаму-ҳасратга қул бўлиб ўтиб кетгувчи бир чоқмас.

Бадар кетмоққа ҳожат топмайин оламда, эй Чоршамъ,

Сазойиман санамжонга, санамжон менга ҳеч боқмас.

1- шафқат. 

                      *       *       *
Кўнгилга  қил сиғмас қандай сиғай мен,

Нигоҳим тин билмас  қандай тинай мен?.

Сен қайси дунёда кезиб юрарсан,

Йўлингни эл билмас қандай билай мен?.

Севгидан сўз очсам тундлашур чеҳранг,

Сўзимдан сўз унмас қандай унай мен?.

Қайғудан биному  ҳусну-жамолинг,

Лабларинг бир кулмас қандай кулай мен?.

Аросат чоҳидан озод эт мени,

Чоршамъдай ё ёнай, ё кул бўлай мен.

                    *       *       * 

Фақат ёру, фақат ишқ бор бисотимда,

Бошқасин билмадим  ҳаргиз ҳаётимда.

Шуурим борича билдим, фикр қилдим,

Кўнгилга солганин сақлаб сифотимда.

Йўлида минг савобу, минг азоби бор,

Чунон ҳажру-фиғон чекдим саботимда.

Диёнатсизни касридин куйиб жоним,

Меҳрни бошда туғ тутдим жиҳотимда.

Иноят айласа Аллоҳ ажаб эрмас,

Висолни куйлагум Чоршамъ баётимда.

                *       *       *
Биз барибир табиатга тоъбемиз,

Сирга тўла бу хилқатга тоъбемиз.

Ер устида ғавғо солиб юрсак ҳам,

Ер остида сукунатга тоъбемиз.

Муҳаммадга  уммат муслим бандалар

Шариатга , тариқатга тоъбемиз.

Ёлғонларни айтган билан эл аро,

Охир бир кун ҳақиқатга тоъбемиз.

Бахтимиз бор экан Чоршамъ, дунёда

Аллоҳ ишқи – муҳаббатга тоъбемиз.

                  *       *       *
Ўзим билан ўзим қолдим тун аро,

Бўзим билан бўзим қолди дун аро.

Боқиб кўзгуга ёшимни тиёлмай
Кўзим билан кўзим  қолди мунг аро.

Шувут бўлиб беқадр бу умрдан

Юзим билан юзим қолди хун аро.

Тонгим отмоғидин менга не фойда,

Рўзим билан рўзим қолди кун аро.

Дилимдан ўтканин Чоршамъ, битолмай
Сўзим билан сўзим қолди ун аро.

                           *       *       *
Дардингни айт , эй жоним , дармон бўлишга ярай, 

Кўпириб оқар қоним , қурбон бўлишга ярай.

Беш кунлик бу дунёнинг сафоси ҳам бор ахир,

Меҳмоним бўл бу кеча мезбон бўлишга ярай.

Ишқ майининг таъмини тотган киши ўлмагай ,

Муҳаббатимга яра, комрон бўлишга ярай.

Ёлғизликдан тўйди жон, ёлғизсан-ку сен ҳамон,

Севмай ўтсанг бир умр армон бўлишга ярай.

Кўксингда мен нур бўлиб яшагайман ўлгунча,

Мағрур туриб ҳар замон мардон бўлишга ярай.

Руҳимни мен кўкларда кўрганимда бир куни,

Учиб борсанг сен учун осмон бўлишга ярай.

Ерда эканман токим, кўзимга тўлмай хоким 

Энг аввало, эй Чоршамъ, инсон бўлишга ярай.

                 *       *       *
Бухородан қочгинг келади ҳали,

Дилинг менга очгинг келади ҳали.

Ҳижронлар бўғзингни тўлдирганида

Ўкириб дард сочгинг келади ҳали.

Изимни тополмай замин юзидан 

Осмонларга учгинг келади ҳали.

Ҳали тушларингни дарёга айтиб

Тўлқиндай хўп тошгинг келади ҳали.

Сўнг тўкиб кўз ёшинг атиргулларга

Лабидан бол ичгинг келади ҳали.

Ишқ сени солғуси минг бир балога ,
Бор-будингдан кечгинг келади ҳали.

Чоршамъни қадрига етмадинг, эй ёр,

Қабримни бир қучгинг келади ҳали. 

      *       *       *
Одам тўла оламлар аро кўнгил ёлғизликни истайди,

Олам тўла одамлар аро  кўнгил ёлғизликни истайди.

Тўйганман-да  ғала-ғовурдан, тушайин деб сал-пал ҳовурдан
Дала-дашту, кўкламлар аро кўнгил ёлғизликни истайди.

Ижод эли, тафаккур эли ҳақиқатга йўғрилгай йўли,

Умрдаги хуш дамлар аро кўнгил ёлғизликни истайди.

Ёлғизликда  ҳикмат беадад, Аллоҳ ўзи берғуси мадад,

Қоғоз ила  қаламлар аро кўнгил ёлғизликни истайди.

Майли ёнай , майли ўртанай, муҳаббатга ошно бўлай,

Хаёлдаги санамлар аро кўнгил ёлғизликни истайди.

Ёлғиз қолиш баъзида оғир, эл ичида юриб, барибир

Тўю-ҳашам, мотамлар аро кўнгил ёлғизликни истайди.

Англагим бор ўзимни бир кун, тинглагим бор руҳимдан бир ун,

Чоршамъ излаб Чоршамълар аро кўнгил ёлғизликни истайди.

                       *       *       *

Сени ҳар кун соғиниб адойи-тамом бўлдим,

Фироғингда оҳ уриб адойи-тамом бўлдим.

Кундузни бир амаллаб ўтказарман йўлларда,

Кечалари оғриниб адойи-тамом бўлдим.

Илк учрашув дамлари кечган гул гўшаларга

Қайта-қайта зор келиб адойи-тамом бўлдим.

Мен ҳам шодмон эдим-ку бир замонлар ёнингда,

Энди эса сарғайиб  адойи-тамом бўлдим.

Юрагимнинг музлари эриб кетмайин, э воҳ,

Муҳаббатда мен ғариб адойи-тамом бўлдим.

Тақдирда не борлигин билолмайин, эй нигор,

Телба каби ёлвориб адойи-тамом бўлдим.

Қайтмасанг бўлмас, эй гул, Чоршамъга бир раҳм қил, 

Йўлларингга термулиб адойи-тамом бўлдим.

        


  *       *       *

Ҳеч ким билмас ҳолимни ажаб, юзим кулиб кўнглим йиғлайди,

Бу қандай дард, бу қандай матлаб, юзим кулиб кўнглим йиғлайди?

Айтолмайман бировга сирим, дилимда кўп сўзлар яширин,

Эл олдида булбулдек сайраб юзим кулиб кўнглим  йиғлайди.

Суратиму-сийратимни ҳеч этолмасман ошно  куну-кеч,

Кўча-кўйда тишимни қайраб юзим кулиб кўнглим  йиғлайди.

Гулшанларни айларман макон, аммо топа олмасман даврон,

Очилгувчи гулларга қараб юзим кулиб кўнглим  йиғлайди.

Кулмоқликка етмайди мажол, йиғламоққа қўймайди хаёл,

Кетмоқдаман Мажнунга ўхшаб юзим кулиб кўнглим  йиғлайди.

Дардларимни олгувчи ўша, мендан қочиб қолгувчи ўша
Келмагунча то яйраб-яйраб юзим кулиб кўнглим  йиғлайди.

Тақдиримда бор экан Чоршамъ, муҳаббатсиз яшолмам бир дам ,

Яралганман шундайин, ё раб, юзим кулиб кўнглим  йиғлайди.

                  *       *       *

Кетдик десанг самоларга кетаман ёр, 

Юлдуз тўла  осмонларга етаман ёр.

Замин ичра менинг руҳу-равоним йўқ,

Ҳаммасини парча-парча этаман ёр.

Парвозларда дилим яйрар, кўзим порлар,

Фалакларда шеърларимни битаман ёр.

У хилқатни англагим бор, тинглагим бор,

Ишқ сирига бир куни мен етаман ёр.

Биттагина сўзга боғлиқ менинг умрим,

Умрим бўйи ўша сўзни кутаман ёр.

Кела қолгил, озод айла Чоршамъни сен,

Келмасанг, оҳ, келмасанг мен нетаман ёр?. 

           *       *       *

Бир куни суяман шу қизни ,

Ишқида куяман шу қизни.

Жаннатий бир гўзал гул каби

Қалбимда туяман шу қизни.

Севаман деб айтиб ошкора

Лол қилиб қўяман шу қизни.

Иноят айласа, худойим,

Васлига тўяман шу қизни.

Садоқат тахтидан тушмайин

Бир умр деяман шу қизни.

Чоршамъ, кўнглим айтиб турибди

Бир куни суяман шу қизни.

                    
  *       *       *

Бормаса ҳар қайгача гина-кудуратлар қилиб,

Чиқмаса ёр ойгача  гина-кудуратлар қилиб.

Ошиқ аҳлига худо берган синоат ройини,

Кирмаса тор кўйгача гина-кудуратлар қилиб.

Ҳажрида беморлигим билмай у наштар урмаса

Жон чиқодур жойгача гина-кудуратлар қилиб.

Ишқ элига ҳеч замон хуш келмагай ғавғо , ажаб,

Ким етур “бор-қўй”гача   гина-кудуратлар қилиб.

Маъзур етмас бўлса гар ҳар саҳву, ҳар ночорлигим,

Тил келур “дод-вой”гача гина-кудуратлар қилиб.

Чоршамъ, ишқ боғига бор, бир кун келиб қолғай яна,

Юрғуси токайгача гина-кудуратлар қилиб?!

                            *       *       *

Маъюс боқишлари бирла дилимни оғритар дилбар,

Айро ройишлари бирла дилимни оғритар дилбар.

Фаромуш айлайин дейман, фироқни ташлайин дейман,

Бироқ , койишлари бирла дилимни оғритар дилбар.

Дилим қувватга муҳтождир, давоси балки ихрождир1

Нечун нолишлари бирла  дилимни оғритар дилбар?.

Тушолмай нозли қаҳридан, чиқолмай тунни бағридан
Совуқ оғушлари бирла  дилимни оғритар дилбар.

Ҳақиқат сўзини айтиб гуноҳкор бандаман Чоршамъ,

Жазо солишлари бирла дилимни оғритар дилбар.

1- йироқлашиш

                
*       *       *

Нечун безовтасан мунча муте кўнглим,

Келиб қолса ажабмас ёр кут-э, кўнглим.

Унут дарду-фироқларни муборак кун,

Ғаму-ҳасратларинг ичга ют-э, кўнглим.

Синоатда билингай ишқ эли, токим

Садоқатни бошинга туғ эт-э, кўнглим.

Яна келмай араз этса, ажабланма,

Жафога йўй, бўйингни тоғ тут-э, кўнглим.

Ачинма кўп бу кургулик азалдан бор ,

Дайр асло бўла олмас бут, э,  кўнглим.

Ахир Чоршамъга сўнгги тун эмас бу тун,

Кўзингни юм-да, баҳридан ўт-э, кўнглим.

 

 *       *       *

Сиғмайин бу дунёга кўнгил қара,

Дил бериб дилрабога кўнгил қара.

Илтифот этмади ёр менга яна

Ёлвораман худога, кўнгил қара.

Ойдин кеча қадрини қайдин топай,

Қолдим ажаб савдога кўнгил қара.

Нечун танҳо туродур кўкда мудом,

Қараб-қараб Зуҳрога кўнгил қара.

О, муҳаббат тонгига етсам эди,

Чиқмас эди дунёга кўнгил қара.

Мадодкорим етти пир дея Чоршамъ,

Боролмас Бухорога кўнгил қара.

      *       *       *                          
Жондан тўйдирди мени кўнгил қоралик,

Ғамга қўйдирди мени кўнгил қоралик.

Умрим йўлларида оҳ чарчадим, толдим,

Минг бор ўлдирди мени кўнгил қоралик.

Ёруғ дунёга кетмоқ истар эдим-у,

Йўлдан қолдирди мени кўнгил қоралик.

Ҳолимни кўрганлар гоҳ қочиб юрарлар,

Кимга суйдирди мени кўнгил қоралик?

Шод юрсам бўлмасму ул гузарларимда,

Мунча куйдирди мени кўнгил қоралик.

Тасалли бергайму Чоршамъ номи,ё

Шамъга йўйдирди мени кўнгил қоралик. 

                
*       *       *                      
Бухоронинг офтоби бошимдан уриб кетган,

Зирқиратиб аёзи илигим қуриб кетган.

Ёшликдаги ғўрлигим азобини тортаман,

Данак чақавергандан тишларим чириб кетган.

Ошқозонни ўйласам жонимга ўт тушади,

Шўр сув-у, шўр ёвғонлар ичимни суриб кетган.

Қанча хавфу-хатардан ўлмаганга ҳайронман,

Тунлари итлар қувиб адабим бериб кетган.

Феълимни-ку айтмайин, одамови бўлганман,

Қизлари қарай-қарай  лабини буриб кетган.

Оёқ куйиб, қўл синиб, лат еган чандиқ бошим,

Танимнинг соғ ери йўқ табиблар кўриб кетган.

Шундай вужудинг билан қандай яшайсан Чоршамъ,

Руҳингни айтмаганда ҳаммаси ириб кетган.

         *       *       *

Дайри-дуннинг ғавғоси сену-менга қолдиму,

Битмай келган савдоси сену-менга қолдиму?

Ошиқлари йиғлаган, маъшуқлари сиғмаган

Дунёи-бевафоси сену-менга қолдиму?

Ҳамон Қоработирлар оралиқда ётурлар, 

Муҳаббат можароси сену-менга қолдиму?

Кел-эй, ёрим унутиб яшайлик бу фироқни,

Жаҳолатнинг жафоси сену-менга қолдиму?

Озод руҳлар осмонда баланд-баланд учарлар,

Аллоҳ фахру-фаноси сену-менга қолдиму?!

Парвоз этиб кетайлик, қўл ушлашиб етайлик,

Висол нашъу-намоси сену-менга  қолдиму?!

Ишқдан умид узмайин яшайверсак, во ажаб,

Чоршамъ кутган сафоси сену-менга қолдиму?!

                               *       *       *

Бевафога мубтало бўлиш пешонамга битилган экан,

Ишқ йўлида бир гадо бўлиш пешонамга битилган экан.

Висол истаб кўпирар қоним, давру-даврон кўрмайди жоним,

Ҳижрон тунида адо бўлиш пешонамга битилган экан.

Собитдурман аҳдимда аммо, ғалат йўлга йўл бермай асло

Муҳаббатда бир фидо бўлиш пешонамга битилган экан.

Художоним, ёздиғинг ёмон, мени нечун қўймайди омон,

Дайри-дунда ҳар бало бўлиш пешонамга битилган экан.

Бунчалар шўр бўлмаса манглай, йиғлаб-сиқтаб юрарман,ҳай-ҳай,

Наҳот ёрга нораво бўлиш пешонамга битилган экан?

Синоатдан ўтсам бир куни, мақоматга етсам бир куни,

Ким билади ё фано бўлиш пешонамга битилган экан?

Чоршамъ, энди нолишингни қўй, ҳаёлингга келтирма ёт ўй,

Тун қаърида бир нидо бўлиш пешонамга битилган экан.

                   *     *     *

Меҳрсиздан меҳр кутган хато қилур,

Ўз жонига жавр қилур, жафо қилур.

Уқубатда ўтиб умри адо бўлғай,

Кўнглини ҳам бора-бора адо қилур.

Сабрсизлик ошиққа ёрлигин билиб

Сабр ила ситамкори жазо қилур.

Бевафодин кутмагайлар вафо асли,

Ким кўрибди бевафолар вафо қилур?

Ақли айтган гапларига кўнгли кирмай

Чоршамъ тунлар йиғлаб ишқи наво қилур.

           *       *       *

Умрим ўтди ёрнинг келмас йўлларига кўз тикиб,

Меҳру-мурувватни билмас қўлларига кўз тикиб.

Бир садоқат истайди дил бу бевафо дунёда,

Лайлисини кутган Мажнун чўлларига кўз тикиб.

Жону-таним сезмас сира на иссиғу-совуқни,

Бошга тушган қору-ёмғир, дўлларига кўз тикиб.

Табиат ҳам табиатим таъвилини билмагай,

Кўз ёшимдан пайдо қилган кўлларига кўз тикиб.

Ҳижрон аро лолу-ҳайрон қолди нетай ақлу-ҳушим,

Дайру-дуннинг ғофил, ғариб, гўлларига кўз тикиб.

Чоршамъ, кўзинг толмагани сабабини сўрсалар,

Дегил: тўймас кўнглим ёрнинг йўлларига кўз тикиб. 

              *      *      *

Жону-тан ичра менга сарбон ҳуш,

Туну-кун билмас тиним бир он ҳуш.

Сиз мени ёр олдида беҳуш деманг, 

Бўлғуси ҳайрат босиб ҳайрон ҳуш.

Гоҳида эркни бериб кўнгилга у

Гоҳ қилур, гоҳ қилмагай армон ҳуш.

Тун аро уйқуда бўлган онларим

Билмадим, меҳмондаму, мезбон ҳуш?

Сизга омад, сизга тан, эй аҳли ҳуш,

Не қилай, мендан кетур аҳён ҳуш.

Холиқо, мендан кейин қайда бўлур,

Ёки йўқ бўлгай ўлиб инсон, ҳуш?

Чоршамъо, тарк этмайин умринг бўйи

Сенга бўлсин доимо дарбон ҳуш.  

                   *       *       *

Мени адо қилмоқдадур балои нафс,

Ич-этимни тилмоқдадур балои нафс.

“Эллигимда ерман” деган Яссавийдек

Оёғимдан чилмоқдадир балои нафс.

Бевақт емак-ичмаклардан озурда жон,

Бўйнимга дор илмоқдадур балои нафс.

Нафси бадми, нафси шумми, нафси ҳаво,

Басма-баси келмоқдадур балои нафс.
Руҳимни ҳам, кўнглимни ҳам кушандаси,

Устимдан нақ кулмоқдадур балои нафс.
Илон каби янчмасам бу зормондани

Заҳри қотил бўлмоқдадур балои нафс.

Бугун элликдасан Чоршамъ, ҳушёр бўлгин,

Бор-будингни шилмоқдадур балои нафс.   

                
     *       *       *

Мен бино этган эмасман, бор эрур қонимда ҳирс,

Ҳар замонда қўзғалур роҳат кутиб жонимда ҳирс.

Бир сулув сиймони, оҳ, кўрган кунимдан бошлабон,

Кетди минг битта гўзал, минг битта жононимда ҳирс.

Балки бир комил киши бўлғаймидим ҳирссиз эсам,

Қанча илҳомни ситиб олди азиз онимда ҳирс.

Эй, менинг ҳирсимни сўндирмоққа кетган йилларим,

Беҳуда бўлди бари, йўқ эркан инонимда ҳирс.

Билмадим, қайдин келодур ҳирсу шайдолиғ менга,

Қалбдами, кўнглимдами, ё руҳу - равонимда ҳирс?

Қўрқаманки, ҳирс ўлиб қолганда ўлмайдирми ҳис,

Во ажаб, санъатни кўр, бошдин то товонимда ҳирс.

Ҳеч қачон ҳирсим адо бўлмайди-ёв, Чоршамъ мани,

Яхши ҳам ақлим бори, йўқдур бу посбонимда ҳирс.

                  *       *      *

Кўнглимни кўк узра сафода кўрдим,
Жонимни ер ичра жафода кўрдим.

Икки оламни ҳам писанд этмаган

Ошиқни бир ажиб дунёда кўрдим.

Дилида дарди йўқ нафс бандасин

Емоқда, ичмоқда, яллода кўрдим.

Фозилу-донишлар, азиз сиймолар

Ҳолини ҳамиша афтода кўрдим.

Жаннатдан жой сўраб турган зотларнинг

Қўлларин доимо дуода кўрдим.

Умрни беҳуда совурган каснинг

Кўрганин минг битта балода кўрдим.

Кўрмасам бўларди буларни, Чоршамъ;

Барини энг аввал худода кўрдим.

                     *       *      *

“Ҳайт!” деб учиб кетайинми самоларга,

Бор, будумни сочайинми дунёларга?!

Акс-садо бўлса ажаб эмас ахир,

Руҳим доим интиқ яшар садоларга.

Нидоларга, ҳимоларга  мухтождирман,

Тўйиб кетдим рўёларга, рўёларга.

Кўрганимдан юзим шувут, кўнглим зада,

Балоларга йўлиққанман, балоларга.

Бўлганича бўлар энди, саботим йўқ ,

Умрим етиб келди сўнгги видоларга.

Севганларим, суйганларим, рози бўлинг,

Жавоб бера олмасам гар ризоларга.

Ер юзида яшамоққа кўникмадим,

Чоршамъ, сиға оларманми уқболарга?!

       
            *      *      *

Навоий ва Нақшбанд дилимга бўлди пайванд,

Мадад олиб яшайман энди улар руҳидан.
Бири – тафаккур тожи, бири – назм меърожи,
Юртим ичра юрарман шунинг учун сарбаланд.

Ўқийман ҳикматларин, маъни тўла байтларин,

Топиб олгандай гўё оламда янги маъдан.

Дардимга даво ўша, излаган маъвом ўша,

Гувоҳимдир минг йиллик Бухоро-ю Самарқанд.

Эй, нафсга банда қул, кўзингни катта очгил,

Қанча чиранган билан кийганинг охир кафан.

Кўрсанг-чи бу умрни, туйсанг-чи бу ҳузурни,

Тугамайди ҳеч қачон симирган бирла ҳарчанд.

Тунда қолсак тўртовлон Аллоҳим бўлиб сарбон,

Тонгга қадар Чоршамъга дунё эрур бир чаман.

                       *      *      *

Биз бахтиёр бўлолмадик бу замонда ҳам,

Яйраб-кулиб юролмадик бу замонда ҳам.

У  замонлар ўтиб кетди умидлар билан,

Умидларга етолмадик бу замонда ҳам.

Ёшимизни сўроқламай қўйди қизчалар,

Висолга  ҳеч тўйолмадик бу замонда ҳам.

Жар солмагин муродимга етишдим дея,

Дилим, ишқни билолмадик бу замонда ҳам.

Кўнгил эса қаримайман дейди ҳеч қачон,

Кўнгилга эрк беролмадик бу замонда ҳам.

Кўзимга ёш айланади гоҳи тунлари,

Умр қадрин туйолмадик бу замонда ҳам.

Ғафлат ичра яшаганга ўхшаймиз Чоршамъ,

Ҳақ сўзни бир битолмадик бу замонда ҳам.

                              *       *       *

Бутун оламни титратган жунунинг қайда қолди, дўст,

Қалам аҳлини лол этган фунунинг қайда қолди, дўст?

Қулабсан жар қадар тубсиз жаҳолат қаърига, э воҳ ,

Гуриллаб ёнмасанг ҳам шўх тутунинг қайда қолди, дўст?

Вужудинг ҳам толиққан нор туядек ерга чўкмишдир,

Ярим-ёрти бўлибсан-ку, бутунинг қайда қолди, дўст?

Кўнгил ўлмасдан ҳеч одам ўла олғайму, билмасман,

Оғир дамда суянчиқ бир стунинг қайда қолди, дўст?

Кўтар қаддингни сор янглиғ, самолар бағрига учгил,

Булутлар кўксини ёрган қуюнинг қайда қолди, дўст?

Гўзал ёшда гўзал ишлар сенга айни муносибдур,

Кечанг, эртанг абас бўлса, бугунинг қайда қолди, дўст?

Сенга Чоршамъ қўлин чўзгай, туриб олгин оёғингга,

Белингга куч бериб турган рукунинг1 қайда қолди, дўст. 

_________________________________________________

1 – асос, таянч 

                *       *       *

Мен бир умр китоб ичра яшадим,

“Ўқи!” деган хитоб ичра яшадим.

Уққанларим  гарчи беҳад кам бўлди,

Илм истаб шитоб ичра яшадим.

Дунё кездим, оёқ етган ерларда

Гоҳ гуноҳ, гоҳ савоб ичра яшадим.

Душманга ҳам юрагимдан жой бериб,

Сўнгра минг бир азоб ичра яшадим.

Ижод қилдим шеър нелигин билмайин,

Ҳис деган бир офтоб ичра яшадим.

Бу шундайин гўзал олам, гўзал ишқ ,

Гўё руҳим ҳубоб1 ичра яшадим.

Чоршамъ, ҳаёт маънисини билай деб

Ҳақпараст дўст-аҳбоб ичра яшадим.

1 – осмон гумбази

                  
           *       *       *

Бу тун кўнгилда бир ҳис бор қаён бошлайди, билмайман,

Сабр айла десам қўймай чунон бошлайди, билмайман.

Яна ёрнинг маконига учиб кетмоқни истарму, 

Бу йўлда бир балоларни ёмон бошлайди, билмайман.

На шафқат, на мурувват бор десам ёрнинг ҳузурида,

Висолдан ноумид бўлмай ҳамон бошлайди, билмайман.

Бу дард бир кун забонимни хароб этса ажабланманг,

Муҳаббат васфини тинмай равон бошлайди, билмайман.

Гоҳ уйқу, гоҳ хаёл ичра шууримга ваҳм киргай,

Нечун тонг отмайин сўфи азон бошлайди, билмайман.

Билиб ҳам не қила олгум, кўнгилга эрк бериб қўйдим,

Неча важ айтганим бирла фиғон бошлайди, билмайман.

Ажаб, Чоршамълигимдин ҳам чўчийдирман қаро тунда,

Гўзал ой ташрифин кўкка қачон бошлайди, билмайман. 

                    *       *       *

Хатинг1 пайдо бўлибдур, ёр, ажабмасму,

Сени севмоғима лойиқ сабабмасму?

Балоғат ёшида айни очилгансан,

Хуморинг босгали бу ташна лабмасму?

Кўзинг нурларга тўлгайдир кулганингда,

Шўху-шаддодлигинг туркий насабмасму?

Камон киприкларингга жон фидо бўлсин,

Отар бўлса ўқи менга шарафмасму?

Муҳаббат боғига киргил баҳор фасли,

Бўйи-бастинг сарв гулга адабмасму?

Хижолатдан атиргуллар эгилгайдур,

Сада райҳон жамолингни кўриб мастму?

Қўярга жой тополмай ўзини Чоршамъ,

Кутиб юргай висол келган шу шабмасму?

1 – зулф.
             
   *       *       *

Орамиздан қил ўтмас замонлар ҳам келарму,

Муҳаббатдан маст бўлган хуш онлар ҳам келарму?

Фироқу-изтироблар куйдирди жисми-жонни,

Бағримга қайта руҳи-равонлар ҳам келарму?

Кезиб боғу-чаманлар, булбул ила тиллашиб

Тилимга ҳеч келмаган забонлар ҳам келарму?

Суҳбат тузсак ишқ эли вафолари бобида,

Таъзимга кулиб гули-райҳонлар ҳам келарму?

Бу Лайлию-Мажнунлар ким бўлди деб, биз томон

Яхшиларнинг ичида ёмонлар ҳам келарму?

Висол айёмларини таърифини битмакка 

Дилимга шеъру-ғазал, достонлар ҳам келарму?

Шунча имкон борида хаёлингга, эй Чоршамъ,

Келмайди ёр деган бад гумонлар ҳам келарму? 

                 *       *       *

Щар босган изингга имкон \анимат,

Кыролган кызингга жащон \анимат.

Хуш щаво бо\ларда елиб-югургил,

Неъматлар тутгувчи бо\бон \анимат.

Кынгилни яхши кыр, кынгил бир олам,

Бу оламда еру-осмон \анимат.

Дысту-ёр ба\рида ытказ умрни,

Инсонга щамиша инсон \анимат.

Илму-щунар ила ижод элига

Щар кеча, щар кундуз урфон \анимат.

О=ибат ахтариб чи=санг доимо

Султону-гадога имон \анимат.

Чоршамъ, иш= йылидан =олмагил асло,

Йылингга кыз тиккан жонон \анимат.

                     *       *       *

Ыт кетади оламга уч=ун аланга олса,

Дунё тылар ноламга уч=ун аланга олса.

Вужудимни жизиллаб куйдиради бир туй\у,

Ёз деб йи\лар =аламга уч=ун аланга олса.

Телба каби тентираб кыча кыйга кетарман,

Си\масман тор кулбамга уч=ун аланга олса.

+айдан келар бу оташ билолмайин кынглим \аш

Дардим кычар жоламга уч=ун аланга олса.

Оё=ларим =ыймайин тортиб кетар ёр томон

Ёрил дея санамга уч=ун аланга олса.

Ыша уч=ун иш= эрур, самандар бир =уш эрур,

Макон =урар гулханга уч=ун аланга олса.

Сокин яшаш не керак, ёнгин, куйгин, эй юрак,

Чоршамъ ыхшар чор шамъга уч=ун аланга олса. 

                     
   *       *       *

Ращм нималигин билмаган бир =изни мен жондан севаман,

Ващм нималигин билмаган бир =изни мен жондан севаман.

Севаман-у юрагим ёнар, фиро=ида вужудим толар,

Ощим нималигин билмаган бир =изни мен жондан севаман.

У елади шодон, шых, олов, дардим =андай билади дарров,

Ёким нималигин билмаган бир =изни мен жондан севаман.

Тыхта десам тыхтамайди у, ылганда щам йылламайди у,

Рощим нималигин билмаган бир =изни мен жондан севаман.

Нечун севдим билолмам асло, кынглимга иш= солгандир худо,

Токим нималигин билмаган бир =изни мен жондан севаман.

На=шбанддан ыгитлар ы=иб, шаънига кып \азаллар ты=иб

Назм нималигин билмаган бир =изни мен жондан севаман.

Севсанг ращм айлагил Чоршамъ, кызларига =ындирмайин нам

Ращм нималигин билмаган бир =изни мен жондан севаман.

                           *       *       *
Не учун, эй гулбадан, иш= сенда щеч уй\онмади,

Гуллади бо\у-чаман иш= сенда щеч уй\онмади.

Куйлади =умри =уши булбулга былиб жыровоз,

Тингласанг щам даъфатан иш= сенда щеч уй\онмади.

Бул замон Мажнунлари иш=ингда ёниб тунлари

+анча дил берган билан иш= сенда щеч уй\онмади.

Уй\ониб ё эртаро= оташга тоб бермай дилинг

Шунчалар куйганмикан иш=  сенда щеч уй\онмади.

Гощ висолу, гощ фиро= , гощи садо=ат бобида

Айладим =анча сухан иш= сенда щеч уй\онмади.

Уй\ониб =олса ажабмас деб кутиб мен бир умр

То бакай щайронаман иш= сенда щеч уй\онмади.

Чоршамъ-эй, тарк этмагил ёрни мущаббат бобида

Айтмасин ул сенга щам: иш= сенда щеч уй\онмади.

                         *       *       *

Mуҳаббат  дардида  тунлар  юраги пора  Чоршамъман,

Aжаб  ҳолим  билиб бўлмас, на  оқу-қора  Чоршамъман.

Висол тонгларини  топмай  аро  йўлда кезодурман

Неча  талпинганим  бирла  етолмай  ёра  Чоршамъман.

Xижолат  айлагум балки  ёра  кўнгил  муносибмас,

Kўнгил  ичра  кўнгил  излаб юрар  овора  Чоршамъман.

Aзиз  остона олдига  ҳушу-беҳуш  бородирман,

Ўлиб-ўлмай, қолиб-қолмай  тобора-бора Чоршамъман.

Эшигин  очмагунча  ёр, юзин  кўрсатмагунча  ёр,

Билолмасман, билолмасман қаерда  чора, Чоршамъман.

Жароҳат тўлди  кўнглимга  дея  зорланма, эй Чоршамъ,

Mуҳаббатдан  нажот топсам  ажабмас  зора  Чоршамъман.

                    *       *       *

Севаман - у, туролмайман  Миёнкўлда,1

Сира  бефарқ  юролмайман Миёнкўлда.

Oта-онам  изларини  излаб  топиб

Энди аҳвол сўролмайман Миёнкўлда.

Киндик  қоним  тўкилган  уй қулаб кетган

Уни  қайта  қуролмайман  Миёнкўлда.

Ҳар  борганда  бир  азалик  уйни  кўрдим

Йўлни четга  буролмайман  Миёнкўлда.

Одамлари  синиқ юзли, ғамгин  кўзли

Ширин  хаёл  суролмайман  Миёнкўлда.

Сукунатни  бузмасин  деб тунги  товуш

Kўксимга  мушт  уролмайман  Миёнкўлда.

Mинг  болага  ета  олган  бардошимни

Kўролмайман, кўролмайман  Миёнкўлда.

Қандай  тақдир  экан, Чоршамь бу  кўргулик,

Севаман - у, туролмайман  Миёнкўлда.

                                    1- шоир туғилган қишлоқ .

              
   *       *       *

Бухоро қалъасининг бир парчасига суянгунча

Кўзимдан силқигай  ёшим ўз-ўзимдан уялгунча.

Хароба ҳолида ночор нураб боргай қишу-ёзин,

Пешонамга битилгандур наҳот ўтмоқ кузатгунча.

Ташиб пахсаларин, э воҳ иморат тиклаган каслар

Наҳотки тинч ётур тунлар бору-парча узангунча.

Улуснинг ҳиммати ҳарчанди қудратдур азм этса

Асл ҳолида соҳлар-ку кўзу-қалби қувонгунча.

Қамишдан белни боғлаб сафларида тенг турар эрдим

Ажиб роҳат туйиб жоним лойларига булангунча.

Силаб қўй юзи хокини кўзингга тўтиё, Чоршамъ,

Кўзим кўргайму-кўрмасму яна қайта тузалгунча.

            *       *       *

Синовларинг мунча кўп, худо,

Адоғини кўрмасман асло.

Қийноқларга соласан мудом

Юрагимда ҳамиша нидо.

Бунча азоб, бунча оғриниш

Бермайсанми унга ҳеч даво?

Мулзам тортиб қоламан баъзан

Бадга урар ҳаттоки наво.

Бошим қайга урарим билмай

Юзланаман самога, илло.

Чоршамъ, ёруғ дейдилар тунни

Аммо, қара, қоп-қора дунё.

 
    *       *       *

Севгидан дарз кетдиму,

Кўнгилдан файз кетдиму?

Бевафо ёр келмади

Дилидан лафз кетдиму?

Булбулларга йиғладим

Ваъдайи-фарз кетдиму?

Ишқимизни авайлаб

Бўйнимдан қарз кетдиму?

Лайлисини ахтариб

Саҳрога Қайс кетдиму?

Муҳаббат мубталоси

Чоршамъдан арз кетдиму?

             *       *       *

Ҳар қадамда ҳаёт завқи бор

Ҳар қадамда ўлим хавфи бор.

Қадамингни билиб бос инсон,

Ҳар қадамда мозий лавҳи бор.

Тавба қилиб яша доимо

Ҳар қадамда Аллоҳ авфи бор.

Ёр томонга ошиқсанг агар

Ҳар қадамда тошгин, балқи, бор.

Нақшбанддан ўгитлар ўқи,

Ҳар қадамда билсанг нафи бор.

Беҳудага ўтказма умр

Ҳар қадамда унинг шарҳи бор.

Кўнглим доим сира тинч турмас

Ҳар қадамда Чоршамъ фарқи бор.

            *      *      *

Севгини соғиндим, севгини,

Севгилим сев мени, сев мени.

Ғафлатда ётмасин бу юрак

Қўзғагин энг ажиб туйғуни.

Вулқондай кўкларга отилгай

Бўлгунча Ҳақнинг бир учқуни.

Куяйин, ёнайин ўт бўлиб

Ахир мен муҳаббат мафтуни.

Йўқса не керак бу умру-жон,

Руҳимдан ҳайдагин уйқуни.

Севмасанг ҳам мени, эй гўзал,

Кўнгил дер: сев уни, сев уни.

Чоршамъни хароб этмасайди

Ишқ туни, ишқ туни, ишқ туни. 

                 *       *       *

Қувонаман ёр очилиб келган маҳал,

Юзларидан нур сочилиб елган маҳал.

Кўзларимга кўринади дунё гўзал
Қизлар аро хандон отиб кулган маҳал.

Париларнинг ичида ҳам қиёси йўқ ,

Ўн беш кунлик оймомодек тўлган маҳал.

Фароғатда жисму-жоним яйраб кетар

Фақирни ҳам назарига илган маҳал.

Дарди азал дейдилар ишқ савдосини

Қалбимда бир тўлғонишлар бўлган маҳал.

Оламда энг бахтиёр жон бўлар эдим

Ошиғига бир мурувват қилган маҳал.

Висолига етишмоққа аҳд айлагай

Чоршамъ ёрни севганини билган маҳал.

               *       *       *

Водилни севаман – севганим унда,
Ҳажрида куяман ҳар кеча-кунда.

Ҳолимни кўрганлар кулиб айтурлар:

“Бу бир бухоролик ошиқ Мажнун-да”.

Гоҳ чинор тагида ўйга толаман

У учраб қолгудай гўзал очунда.

Гоҳ эса қирларга чиқиб кетаман

Кўзим тушарми деб ҳув лолагунда.

Бу хилқат мовлидир бу хилқат боқий,

Макон бўлаверар бағри юпунга.

Ишқу-муродимга етмагунимча

Юргим бор ёр излаб ғаройиб тунда.

Эй, шеъру-муҳаббат истаган дўстлар,

Келингиз, Чоршамъни топарсиз бунда.

 *       *       *

Дунёни кенг олмаган феъли-хўйингга сани,
Қусрини енголмаган феъли-хўйингга сани.

Эшитганини сира қўймагувчи кар каби

Битта сўздан қолмаган феъли-хўйингга сани.

Букрини гўр тузатар деган гап бор ҳақиқат,

Гўргача тузалмаган феъли-хўйингга сани.

Шон-шуҳратни қўймайин, нафси боддан туймайин

Кибрдан кечолмаган феъли-хўйингга сани.

Очилиб бир кулсанг-чи, сочилиб бир юрсанг-чи

Дилингга ўт солмаган феъли-хўйингга сани.

Чоршамъ дод деб қочмоқчи сени кўрган заҳоти

Шуни ҳам англолмаган феъли-хўйингга сани.

   
          *       *       *

Дунёи дун паст эрур хохлагин ё хохлама,
Ишқи йўқлар хас эрур хохлагин ё хохлама.

Мен булбулу сен бир гул бўлсак бу бўстонларда

Дилга дил пайваст эрур хохлагин ё хохлама.

Висол истаб юрсак ҳам, ҳижронларда куйсак ҳам

Умр бир нафас эрур хохлагин ё хохлама.

Қўйгил энди нозингни, тингламасам розингни,

Боғ менга қафас эрур хохлагин ё хохлама.

Ишқ майини ичганда, жону-тандан кечганда

Ошиқ эли маст эрур хохлагин ё хохлама.

Мен ўша ошиғингман, кўнглим тўлди йиғидан

Айтар сўзим бас эрур хохлагин ё хохлама.

Тонгга қадар тинмайин Чоршамъ битганим тайин

Қалбимдан бир сас эрур хохлагин ё хохлама.

  *       *       *

Жоним, учиб кетайинми ҳаволарга,

Юрагимни бўшатайми дунёларга?!
Улар куйиб кул бўлсалар менга нима,

Мухтож бўлдим ахир минг бир даъволарга.

Ҳижрон билан қастма-қастди талашиб-эй,
Тўйиб кетдим, тўлиб кетдим наволарга. 

Мурғаккина бошимга бу дардлар нечун,

Бермайдиму уни шахси “даҳо”ларга?
Хатоларга йўл қўйдимми ёки тангрим,
Кўнгил очиб зебо, зуҳро, барноларга?! 
Жизғанак бу қалбим билан охир, мана,
Қазоларга етиб келдим, қазоларга.

Ақлингни йиғ, Чоршамъ, имкон борида ҳеч

Дил бермагин ишқ деган зўр садоларга.   

           *       *       *

Бу бир Туркий эл эрур хохлагин ё хохлама.

Аждоди Ёфас бўлур хохлагин ё хохлама.

Нуҳ бобомиз бизларга раво кўрган бу ернинг

Тупроғи олтин турур хохлагин ё хохлама.

Эрлари азал ботир, аёллари гўзал, ҳур,

Турк дегани жасурдур хохлагин ё хохлама.

Ҳеч ёвга бўй эгмаган, бегуноҳга тегмаган,

Эътиқоди шундай зўр хохлагин ё хохлама.

Номи қипчоғу сарой, манғит, барлос, чиғатой,

Қўнғироту жалойир хохлагин ё хохлама.

Йиғиб келсанг барини, катта-кичикларини

Тўқсон икки қавмдур хохлагин ё хохлама.

Чоршамъ, сен шу элатдан, қолмагин ҳеч ҳимматдан,
Авлодинг давом этур хохлагин ё хохлама.

        *       *       *

Бугун кўнглимга боқдим: надир ҳолинг,
Деди: ҳолимни билмасму илму-қолинг?1
Дедим:билсам сўрармидим буни асти,

Бўлиб қолдим нетай мен ҳайрону-лолинг?

Деди: лол бўлганингга ҳеч ажабланмам,

Ажабланган неча донишу-абдолинг2.

Дедим: сен сирли бир қушсан қафас ичра
Харидорингдан ҳам кўпдир-ку даллолинг?
Деди: даллол-ку, сен ҳам билмадинг нархим,

Уринма кўп, аниқ чиқмайди ҳеч фолинг.

Дедим: найлай, сени қутқазмасам бўлмас,

Ахир бўлмоқдаман кундан кун-э долинг.

Деди: берсанг қутилгайсан мени ёрга,
Ажабмас, шунда кулса Чоршамъ иқболинг.

1- тил билан тушунтириб бўладиган илмлар (илми-ҳол – сўз билан тушунтириб бўлмайдиган инсон ҳолатлари).
2-тоат қилувчи, дарвиш, авлиё, қаландар. 
            М  У  Х  А  М  М  А  С  Л  А  Р  

                          *       *       *

Наволар айласа кимки, Навоийдан нажот топгай,

Садолар айласа кимки, Навоийдан нажот топгай,

Бинолар айласа кимки, Навоийдан нажот топгай,

Зиёлар айласа кимки, Навоийдан нажот топгай,

Нидолар айласа кимки, Навоийдан нажот топгай.

Нажот топғуси шеър аҳли бу дунёда ижод борки,

Заминда то ҳаёт борки, сабот борки, мамот борки,

Ширин деб Беҳустун бағрини чок этган Фарҳод борки,

Зиёрат айламоқ истаб борар эрсак Ҳирот борки,

Дуолар айласа кимки, Навоийдан нажот топгай.

Тушимда кўраман гоҳо Муқанна бирла Широқни,

Таробий отни сурганда ҳилпираган у байроқни,

Алар чеккан ғам-фироқни, кўнгилдан кетмаган “оҳ”ни,
Шод ўлсин руҳлари деса бизам босган шу тупроқни

Маъволар айласа кимки, Навоийдан нажот топгай.

Тили йўқнинг – эли йўқдур деганлар басма-бас келса,
Бори юрт бойлигин шилса, забун аҳволидин кулса,

Тиғи устухона ботса, томирда қонларинг қотса,

Бир қўлида тутиб луғот, бир қўлига олиб “Хамса”,

Хижолар айласа  кимки, Навоийдан нажот топгай.

Эмас осон азим юртда бор элни якқалам  қилмоқ ,

Ғанимнинг фитнасин билмоқ , назмбоз устидан кулмоқ ,

Асоға суяниб юрмоқ , шаҳаншоҳ кўнлини олмоқ ,

Улусдан чиқса истеъдод  ҳамият кўрсатиб ҳар чоқ

Санолар айласа кимки, Навоийдан нажот топгай.

Ўзини билса ҳар соҳиб саховатда муқим ўзбек ,

Сўзини билса ҳар толиб қироатда муқим ўзбек ,

Ҳамиша сақласа иймон ижобатда муқим ўзбек ,

Кечарга шай бўлиб жондин мақоматда муқим  ўзбек 
Фанолар айласа кимки, Навоийдан нажот топгай
Йўлимда йўлчилар кўпдир, бири ғамнок, бири шўхдир,

Бою-боён ҳамон тўпдир, ҳамон қассоб каби тўқдир,

Қўлимда қолгани ёлғиз ўзимга асраган ўқдир,

Отолмасман, сотолмасман, нетай, ўзга илож йўқдир

Фидолар айласа кимки, Навоийдан нажот топгай.
Хилватда кунларим бота  кўнгилга изладим малҳам,

Сукутда  тонгларим ота ғамимга топмадим ҳамдам,

Устозим ёққан ул минг шаъм нуридан порласа олам,

Ўтар эрдим бу дунёдан баралла куйлаб, эй Чоршамъ:
“Наволар айласа кимки, Навоийдан нажот топгай”.

           АҲМАД ЯССАВИЙ ҒАЗАЛИГА МУХАММАС

Туғилмайин тегрангга тақдирингни битаро,

Шукр айла  Аллоҳга , Аллоҳ карам этаро,

Иноятли, саҳиҳ бўл,байтуш-шараф1  кутаро,

Бешак билинг , бу дунё борча элдин ўтаро,

Инонмағил молингга , бир кун қўлдин кетаро.

Кетмай туриб назр қил, кўзларингга тортмай мил,

Неъмат эрур бу олам, ўзингни-да неъмат бил,

Борар йўлинг борида ёрилгин, эй сангин дил,

Ото-оно , қариндош, қаён кетти, фикр қил,

Тўрт оёғлиг чўбин от бир кун сенга етаро.

Етти осмон остида балқиб турар бу кема,

Бандасига  қасдма-қасд қалқиб турар бу кема,

Донишлари дод этар -  куйиб кул бўлди ҳема 2,

Дунё учун ғам ема, ҳақдин ўзгани дема,

Киши молини ема, сирот 3 узра тутаро.

Ўзинг бемору табиб, ўзинг кекса , ўзинг ёш,

Ўзинг ағёру ҳабиб, ўзинг тошу , сантарош, 

Токим фоний жисмингдан жонни озод этмай лош,

Аҳли аёл, қариндош, ҳеч ким бўлмайдир йўлдош,

Мардона бўл ғариб бош, умринг елдай ўтаро.

Чоршамъга шамъи таҳқиқ 4 насиб этса , эй кўнгил,

Бийрон-бийрон сўзлашга ботинарми эдинг, тил,

Минг йилларнинг нидоси адо этар, этар сил,

Қул Хожа Аҳмад тоат қил, умринг билмам неча йил,

Аслинг билсанг оби гил , яна гилга  кетаро.

1-улуғ даргоҳ                      3-қил кўприк

2-тутантириқ                       4-ҳақиқатни билиш шамъи

          БОБУР  ҒАЗАЛЛАРИГА   
              МУХАММАСЛАР

Ул давр ила даврон қани, эй ёр, не бўлди,

Ул меҳр ила маст он қани, эй ёр, не бўлди,

Ул ноз ила жавлон қани, эй ёр, не бўлди,

Ул аҳд ила паймон қани, эй ёр,не бўлди,

Ул лутф ила эҳсон қани, эй ёр,  не бўлди?

Ишқинг умидида сарғайиб мен саҳару-кеч,

Қасринг қулидай қотган эдим-ку урубон печ1

Жонимни олодур, дея, ҳижрон кишанин еч,

Кеттим мени ҳайрон эшигидин демадинг ҳеч?

Ул телбаи ҳайрон қани, эй ёр, не бўлди?

Ошиқ  дилини  ёрлақагучи ўзи Аллоҳ,

Васлинг кўйида кулбаи вайрон менга боргоҳ2,

Шайдойи жамолинг бўлиб-эй, ўргилайин моҳ,

Жонимга даво сўзинг эди, сўзламадинг, оҳ,

Жон дардиға дармон қани, эй ёр, не бўлди?

Тонг чоғи таманно қилибон қай сори ўтдинг, 

Ё сайди жафога  чиққан эрсанг, анга етдинг,

Чоршамъни висолинг чаманидин бадар этдинг,

Мундоқми эди аҳдки, Бобурни унуттинг,

Ул аҳд ила паймон қани, эй ёр, не бўлди?
__________________________________________

1 – кўнгил  сиқилиши.

2 – қаср, даргоҳ.

                         *        *        *

Келиб дунёга кулгандим, мени маҳв этди кулгуда,

Умрни тоъле билгандим, ўтар деб лаҳза орзуда,

Буду набуд1 экан дуда2, шарорим қотди қайғуда,

Ўлум уйқусиға бориб жаҳондин бўлдум осуда

Мени истасангиз, эй дўстлар, кўргайсиз уйқуда.

Бу уйқуда фароғатдан нишона пеша3 илғайсиз,

Беҳиштни беша4 билмай сиз, нечун андиша қилмайсиз,

Фалакнинг бағрини банда эсангиз мунча тилгайсиз,

Неким тақдир бўлса, ул бўлур, таҳқиқ5 билгайсиз,

Эрур жангу жадал, ранжу риёзат барча беҳуда.

Сенга маълум эмас-ку ҳақ ҳукм этган сиру асрор,

На ҳаддингдан ошиб ўтмоққа не ҳадду, қароринг бор,

Келурсан зор, кечурсан дор, кетурсан хор дили абгор

Ўзунгни шод тутғил, ғам ема дунё учун зинҳор,

Ки бир дам ғам емакка арзимас дунёйи фарсуда6.

Қиёматда қуёш ҳам ожизе, осмон очилғай-ку,

Амаллардан тониб бўлмас, дўзахийлар ёқилғай-ку,

Бани одам7 билиб бундоқ жаҳолатга ботинғайму,

Замона аҳли ичра, эй кўнгул, оё8  топилғайму

Сенингдек дард паймоу9, менингдек дард паймуда10.

Босилмайдур танимда жоним-эй борига бу ҳовур,

Илоё, фоний ўлмоқни насиб айла манга охир,

Азал чархда ажал шарҳа11 эрур Чоршамъга ҳам доир:

Улусдин тинмадим умрумда ҳаргиз лаҳзае, Бобур,

Магар ўлсам бу олам аҳлидин бўлғаймен осуда.
1-бору-йўқ , ҳаммаси.                                9- дард изловчи  

2- қурум, қоронғулик нишонаси              10- дард чекувчи     

3- амал                                                        11- жароҳат.

4- макон, қароргоҳ

5- ҳақиқатлаш, текшириш

6- эскирган, ҳориган

7- одам қавми

8- ёки

МАШРАБ  ҒАЗАЛЛАРИГА
      МУХАММАСЛАР

Дунё  тўлибдур  ҳайроналарға,

Сиғмайди тақдир пешоналарға,

Бўйлаб  фалакдин  вайроналарға,

Кўрсат  жамолинг  мастоналарға.

Ишқингда  куйган  парвоналарға.

Солик  чекиблар  элда  риёзат,

Топмас  диёнат, бу  не  синоат,

Бандангга  солғил  ваҳми  қиёмат,

Мендин  дуодур,  сендин  ижобат,

Жоним  тасаддуқ  жононаларға.

Куфр аҳлини-ку ҳай-ҳайламайсан,

Ё чархи дунни1 соз сайламайсан,

Жиҳоди акбарға2 шайламайсан,

Эй, кўнгли қаттиқ , раҳм айламайсан,

Қилғил назар сан бечораларға.

Жони  зор3  ўзни  ёзғириб4 оғрир,

Ботин  ҳариминг5 айлағил  зоҳир,

Даргоҳинг  сори  мен  ҳам  бир  сойир6,

Куйган  ғарибман, шавқат  қил  охир,

Кўйингда  юрган  девоналарға.

Айри  яшолмай  руҳи- равондин,

Ўтди  аламлар  бор  устухондин,

Чоршамъ  кўнгилни  узди  замондин,

Машраб  сани  деб  кечди  жаҳондин,

Бошини  қўйиб  остоналарға.
1 – тескари айланувчи фалак.                    4- айбламоқ

2 – дин учун буюк жанг                             5- яширин олам

3- бечора жон.                                            6- сайр этувчи

                        *          *          *

Кўнгилни ишқ зти куйдирмагунча шоҳ гадо бўлмас,

Ўзини хок билган кимсади кибру-ҳаво бўлмас,

Синоат, сабру тоқатда бўлур ҳар не, хато бўлмас,

Агар ҳар қайда бўлсам мен кўнгил сендин жудо бўлмас,

Магар минг йил наво қилсам сенинг дардинг адо бўлмас.

Адо айлар овунчоқ кўп, кўниккай бандаи нодон,

Дили поклар дил вайрон, аро йўлда қолур инсон,

Нечун мундоқ-шуур ҳайрон, нажотга кўз тикиб гирён,

Тилармен васлини тинмай неча йиллар юриб сарсон,

Бориб айтинг ўшал ёрға, жудолиғдек бало бўлмас.

Нидо қилдим садо йўқдир, ажаб, асли садо борму,

Жаҳонга бир назар солгил ки қадди бедуто борму,

Бу ғарқоб ичра азм айлаб кетар чоғи ҳимо борму,

Халойиқларки айтурлар: “ Бу дардингга даво борму”,

Ўзидин ўзга, эй дўстлар, менга ҳеч бир даво бўлмас.

Ғазал битсам радиф, вазну, туроқ дардида йиғларман,

Юракка жуфтлашиб қолган сўроқ  дардида йиғларман,

Туни мубҳам ёқиб чор шамъ илоҳ  дардида йиғларман,

Манам Машраб кеча-кундуз фироқ  дардида йиғларман,

Магар маъшуқ юзин кўрмоқ бу дунёда раво бўлмас.

           ОТОИЙ  ҒАЗАЛИГА  МУХАММАС

Умрда бўлса бир ону  тириклик,

Дилингда асра иймону  тириклик.

Саробдур ишқисиз шону  тириклик,

Керакмас сенсизин жону тириклик,

Афаллоҳ, дарди ҳижрону тириклик.

Жаҳонимни жаҳон этмай жаҳонинг,

Ниҳон эрдим, аён этди забонинг,

Бўлиб охири ошиқи замонинг,

Лаби лаълинг ила сарви равонинг

Боғишлар оби ҳайвону тириклик.

Висолингга етишмоқ-ку на хушдур,

Кўнгилда гар гумон бўлса бу тушдур,

Камол топгинг келубдур, эй, кел-э, тур,

Рақиблар суҳбати жон завқин элтур,

Хуш эрмас, оре, зиндону тириклик.

Учиблар хас каби саҳрою чўлда,

Чўчиблар бепаноҳ чақмоғу дўлда,

Чўкиблар ҳаприқиб дарёю кўлда

Ўлармен бўлмасанг бу шаҳру элда

Юсуфсиз, яъни Канъону тириклик.

Нажот қасри фалакнинг тоқи бўлсин,

Анга етмоққа ҳар ким роҳи бўлсин,

Кетар чоғида Чоршамъ чоғи бўлсин,

Отоий ўлди, сизга боқи бўлсин,

Жаҳонда то абад жону тириклик.

 КОМРОН  МИРЗО  ҒАЗАЛИГА  МУХАММАС

Дайрида мастона бўлсам не ажаб,

Ошиқи ҳайрона бўлсам  не ажаб,

Ободу-вайрона бўлсам не ажаб,

Ишқ аро девона бўлсам не ажаб,

Ақлдин бегона бўлсам не ажаб.

Дилга ўт тушган эса жаббордин,

Не учун кўнгил узай мен ёрдин,

Ҳар замон жон айрилиб озордин,

Холи ўлмиш хилватим ағёрдин,

Ёр ила ҳамхона бўлсам не ажаб.

Маъшуқам маъшуқлар ичра навниҳол,

Кулгичи ёнида ўйнар битти хол,

Лабларидин бахш этиб гоҳ-гоҳи бол,

Ёритур кулбамни ул шамъи жамол,

Бошиға парвона бўлсам не ажаб.

Бор-ку бу дунёсида шайдолиғим,

Ярашур ўз-ўзима танҳолиғим,

Қанча пинҳон тутмайин ҳамролиғим,

Зоҳир ўлди кўйида расволиғим,

Шаҳр аро афсона бўлсам не ажаб.

Ҳарчи ишқ бошимға солғай минг бало,

Ҳарчи тан озурда-ю, кўксим  яро,

Тобакай Чоршамъга келгунча қазо,

Ул паривашқа бўлиб мен, ошно,

Комрон, девона бўлсам не ажаб.

     КАМОЛ ХЎЖАНДИЙ  ҒАЗАЛИГА  МУХАММАС

Муҳаббатсиз наво борму, билолмам,

Навоси йўқ бақо борму, билолмам,

Бақосиз ҳеч сафо борму, билолмам,

Дилингда бир вафо борму, билолмам,

Вафоли дилрабо борму, билолмам.

Умр бойланди ечгум деб тугунга,

Оқибат чиқди ҳол зору-забунга,

Кўнгил тушганда гирдоби қуюнга,

Висол кўрмоқни қўйдинг бошқа кунга,

Ўлимдан сўнг раво борму, билолмам

Дедим: бағрим тўла оташ ​​​– даводур,

Меҳр қўйгил, меҳрсизлик – балодур,
Деди: ошиққа бермоғим жазодур,

Дедим: ўлдирма, деди: бу – раводур,

Раво бўлмиш жазо борму, билолмам.

Тиловат айлагум ҳар тонг отаркан,

Мунаввар шамс чиқиб токи ботаркан,

Фироқингда созойи жон этарсан,

Дуони олмайин дашном этарсан,

Дуо олмай сахо борму, билолмам.

Ажаб айёми ғунча, лола сайли,

Висолга ташна қалблар авжи-майли,

Кел-эй, бўлгунча  кибру-ҳаво сайди,

Қониққум кўрмоқинг-ла  дедим, айди:

Қаноатли гадо борму, билолмам.

Садоқат тахтли бу улкан саройда,

Бирор кунж бор турур мендек гаройда1,

Тилим ожиз, дилим воиз 2  бу  ройда 3,

Дединг менга: дилингни жойи қайда,

Бу мискин дилда жо борму, билолмам.

Билар бўлсам сенга ҳамдам керакдур,

Тунинг равшан этар Чоршамъ керакдур,

Кўзингда акси ишқ ҳар дам керакдур,

Камоли хастага марҳам керакдур,

У сенда йўқми ё борму, билолмам.

________________________________________

1 - хохловчи, ихтиёр этувчи.
2 – ваъзхон, насиҳатгўй.
3 - йўл.

            НАВОИЙ ҒАЗАЛИГА МУХАММАС

На эди лаҳза ато айламадинг,

Дардима лаҳза даво айламадинг,

То дедим лаҳза сафо айламадинг,

Манга бир лаҳза  вафо  айламадинг,

Ки ҳамул 1  лаҳза  жафо  айламадинг.

Айласанг бўлғай эди кўнглими ром,

Бор манга ҳажр аҳлига ҳар интиқом,

Ошиқи озурдаман, бўйла мудом

Қоматингдин манга ком 2  эрди хиром3

Ваҳки, комимни раво айламадинг.

Бу жаҳон кони гадодур, лекин,

Ишқ аро ҳар ким адодур, лекин,
Ҳар бало бунда бажодур, лекин,

Отмоқ ўқ элга хатодур, лекин

Манга отқанни хато айламадинг.
Борлиғингда барқ урар нашъу-намо,

Бахшида бўлсин санга назму-наво,

Кимга васлинг ёр ўлиб, эй махлиқо,

Элга лутфинг манга гар бўлса жафо,

Не жафоларки манга айламадинг.

Бир чаман ичра манга ёр йўладинг,

Ғунча-ю гулни саросар4 силадинг,

Лолавор кўз ёшларим қон демадинг,

Гарди5 рахшингға6 баҳо жон тиладинг,

Ани туфроқча баҳо айламадинг.

Олама кўз юмдириб не кўзни

Бўзлатиб қўйдинг бўғизда сўзни,
Ўтғуси деб ҳо ҳануз им рўзни
Топмадинг мулки бақо то ўзни
Азими дашти фано айламадинг.
Қанча дод этмай фироқингда куйиб,                                    
Боқмадинг бир бора Чоршамъга кулиб,

Маъшуқи даввормисан 7,  бўлмас билиб,

Юз вафо ваъда  Навоийға қилиб,

Оҳким, бирга вафо айламадинг.

1 – шундай.                                                 5 – парда
2 – мақсад.                                                  6 – нур

3 – шод бўлиш.                                           7 – айланувчи
4 – бошдин оёқ

       ҲУВАЙДО ҒАЗАЛИГА МУХАММАС                        

Биҳамдиллоҳ , насибамда йиғламоқ бор йиғлайман,

Йиғламасларни кўрганда қўзғалиб ор йиғлайман,

Гоҳи нолон, гоҳ пинҳон, гоҳи ошкор йиғлайман,

Сени ишқингда, эй дилбар, ҳамиша зор йиғлайман,   

Кўйингда ястаниб шаб то саҳар бедор йиғлайман. 

Дилига ёт этиб кетди дилимни у дилоромим,

Дилоромим ила кетди дилимда бор йўғу-борим,

Заминда бенажотдурман, ҳимо айла, ҳувалборим1, 

Кеча бўлса на хобим бор, на кундуз бўлса оромим,

Кўзимдин қон сочиб, эй нозанин, хунбор йиғлайман.

Кими ким у ўзини чоғламас ишқ ичра гар шерга,

Кими ким у муҳаббат ҳажрида гар ботмагай терга,

Адо бўлгай, гадо бўлгай уриб пешонаи шўрга,

Гоҳи ёдимга тушсанг, оҳ уриб, кўксим бериб ерга,

Ётарман, қайдасан деб қичқириб, афкор йиғлайман.

Манам Тоҳир бўлай дерман, бирор лаҳза бўл-эй Зуҳра,

Висолингга тўяй дерман, висолга ташнадур тегра,

Жароҳат боғида банди булбулдай топмайин баҳра,

Жамолинг соғиниб,ҳайрон бўлибон, эй пари чеҳра,

Чиқиб гоҳ кўчаларга, гоҳ юриб бозор йиғлайман.

Бировни дўст тутар бўлсам кетурлар “ёт” деб, эй дўст,

Бировга дўст тутунганда келурлар “cот”деб эй  дўст,

Бу дунёий фирибларга бўлибман мот деб, эй дўст,

Гоҳи уйдин чиқиб фарёд урурман дод деб, эй дўст,

Ўзим ҳолимга йиғлаб, дод-дод, эй ёр, йиғлайман.

Санга ошиқ бўлолмаслар бўлурму Ватанга ошиқ ,

Жамолингни туёлмаслар, тўюрму ҳеч танга ошиқ ,

То Чоршамъ сўлгунича фарз ўлур ўлмоқ манга ошиқ ,

Жаҳонда бормикин бўлган Ҳувайдодек санга ошиқ ,

Бўсағангда ётиб доим бўлиб бемор йиғлайман.
1- тангри, яратувчи

               МУҚИМИЙ ҒАЗАЛИГА МУХАММАС

Дардинг ололсам эди, эй кўҳна Туроним менинг,

Мақсудим битгай эди бу – умр ила шоним менинг,
Бермайин қўлдин дея, ҳар лаҳзаю оним менинг,

Боғ аро ҳар бир қизил гулдир тоза қоним менинг,

Тонгда булбуллар фиғонидур достоним менинг.

Ҳар жиҳоду интиқом бўзлайди  бағримда мени,

Бошла, вақтинг етти деб қўзғайди қаҳримда мени,

Бандасига бас келиб бўлмайди даҳримда мени,

Қувла саҳрога рақиблар, қўйма шаҳримда мени,

Майли, сиғмас бўлса сиғмас, ўлмаган жоним менинг.

Саҳв қилсам дилгамас, тилга йўйинг, эй дўстлар,

Букчайиб қолсам-да денг: тик тут бўйинг, эй дўстлар,

Қабр тошимга бирор шеърим ўйинг, эй дўстлар,

Мен агар ўлсам шаҳар ичра қўйинг, эй дўстлар,

Бир куни бўлгай бу қабристон гулистоним менинг.

Ҳар тугил умримни мен ўтказмадим ғурбат аро,

Хизматин кўп қилди тан, руҳ тинмади хилқат аро,

Ниятим – қолса эди Чоршамъ сўзим улфат аро,
Халқлар бу “шамъи ҳуснинг”ни ёқар суҳбат аро,

Ўчмагай сўнгра Муқийм, шамъи шабистоним менинг.

     ШАҲРИЁР ҒАЗАЛИГА МУҲАММАС

Билмадим, ҳақ билғуси ёлғиз йўғу борим менинг,

Ишқда ўзни инкишоф1 этмоқ эди корим менинг,

Ер билан тенг бўлди лек ҳар кўчада орим менинг,

Бўзлаюр аҳволими тонгга қадар торим менинг,

Танҳо торимдир қаро кунларда дилдорим менинг.

Пулсирот узра ҳар он тургандайин жон, алҳазар,

Зарра зил кетган ҳамон ютгай бешак коми сақар2,

Бу синоатда ўзидин ўзга йўқдир ҳамсафар,

Кўп вафоли дўстларим бордир ёмон кун келса гар,
Тордин ўзга келмаюр ёри вафодорим менинг.

Дилни дилгир айлаган зулматмидир ё нолами,

Бир умр кўнгил жаҳолат ичра музлаб қолами,

Кимса йўқ кўздин келиб бир бор сидирса жолами,

Ёр тутиб ғамхонада қилдим фаромуш олами,

Мен-да тор ғамхори бўлдим, тор-да ғамхорим менинг.

Дунё кўз-кўз айлагай қатронни ҳам гавҳар каби,

Сўз аро сўз ўйнагай ёлғонни ҳам бовар каби,

Билсалар найлай ҳануз нодонни ҳам ахгар3 каби,

Кўзларимга ҳар табассум синчилар наштар каби,

Киприги ханжардир оҳ, ул бевафо ёрим менинг.

Куй менинг жоним десам, жоним жаҳон озорими,

Лаҳза тин билмас сира, вой, ё у мунг бозорими,

Қўл чўзиб кўкка нидо қилсам заминнинг зорини,

Осмон олди қучоғимдан ой юзли ёрими,

Ёш тўкар юлдуз каби бу чашми хунборим4 менинг.
Бош қўйиб торимга бир тун жон узодирман охир,

Кимса билмай кетаман қайда майит, қайда қабр,

Бўлганича бўлди-ку, силқайди паргола5 бағир,

Эй, бу ғамли кўнглими тобу6 қарори, сўйла бир,

Аҳду-паймони не бўлди, нетди илғорим менинг?
Ҳақ учун бир бандаман – Эрони ё Турониман,
Ишқ аро шармандаман то бўлмайин қурбониман,

Чоршамъи гирёниман, қилгум ичим урёниман7,

Шаҳриёрман, гарчи мен сўз мулкининг султониман,

Кўз ёшимдан бошда йўқдир дурри шаҳворим8 менинг.

1-очиш, кашф этиш.

2-дўзах.

3-ошиқ.

4-қонли ёш тўкувчи кўз

5-қайғули

6-тоқатли.

7-фикр ва кўнгилни ҳамма нарсадан холи қилмоқ, тозаламоқ.

8-шоҳларга муносиб ноёб дур
  ФУЗУЛИЙ ҒАЗАЛИГА МУХАММАС
Олами озурдалар дор билибдур, билирам,

Дағи дор риштасини мор билибдур, билирам,

Мани мор ичра кўнгил сор билибдур, билирам,

Ёр ҳоли дилим зор билибдур, билирам,

Дили зоримда наким вор билибдур, билирам,

Хор авон1 бу, хору- хаслар денг бизи: хор ўлмаз,

Тор деманг теграмизи токай сиришт2 тор ўлмаз,

Дўзахи ўт кетса ҳам ошиққа ҳеч кор ўлмаз,

Ёри ағёр билибдурки, манга ёр ўлмаз,

Ман дахи3 оники, ағёр билибдур, билирам.

Келмаюр дайрина4 у ишқини ком5 айлаяли,

Юрмаюр боғина ҳам васли гом6  айлаяли,

Қилмаюр ҳусни жило, войки, ром айлаяли,

Зулфини аҳли вафо сайдина дом айлаяли,

Мани ул дома гирифтор билибдур, билирам.

Дома тушмоқ на, ҳей, бўйини туйсам гулими,

Торина тортилиб-эй ўлсам, деманг ҳайф ўлими,

Булбули гуёлиги ҳайф кетодур тилими,

Ман на ҳожатки қилам шарҳ анга дарди дилими,

Қаму7 дарди делими ёр билибдур, билирам.

Қанчамиз аҳли талаб, билмоқ маҳол, эй, салаф

Карбалодур сиз тараф, Шош, Бухоро биз тараф,

Йиғладим юм-юм юриб, то тугаб Чоршамъи шаб,

Ёр ҳамсуҳбатим  ўлмазса, Фузулий, на ажаб,

Ўзина суҳбатими ор билибдур, билирам.
1-вақт,замон,мавсум                                  5-мурод, майл 
2-яратилиш, табиат                                   6- азм
3- тағин                                                       7- ҳамма
4-дунё
      ҲУВАЙДО ҒАЗАЛИГА НАЗИРА

Эй фалак, деб йиғладим, э, дод эттурди фалак,

Гардунига сиғмадим, фарёд эттурди фалак.

Ишқ уйим вайронадур, шўридаи пешонадур,

Топганим майхонадур, бедод эттурди фалак.

Жисму-жоним поралар, кўксимда битган ёралар,

Бунча кўп озоралар бунёд эттурди фалак.

Англамас волидаям, дардимни айтай кимгаям,

Қонга тўлди дийдаям, ношод эттурди фалак.

Айлайин ҳақ ҳамдини, ҳам кўнгилнинг ҳаддини,

Бир париваш қаддини шамшод эттурди фалак.

Тим қаро кўз, қора менг, юзлари нақ ойга тенг,

Битта сайдисига минг сайёд эттурди фалак.

Ошиғи даврониман,  дарди кўп гирёниман,

Мен макр қурбониман, войдод  эттурди фалак.

Қолса умрим ёрсизин, қолғайму  измимда изн,

Ишқ  элига ишқсизин жаллод  эттурди фалак.

Бош  урар бағрим қани,  ё  ичар  заҳрим қани,

Бораман, қабрим қани, барбод эттурди фалак.

   БУХОРО-Ю САМАРҚАНД ТАЪРИФИДА

                     БАҲСИ-БАДИҲА 

Мен: Бухоро қуббатул исломи дин астдур десам,

Ул: Самарқанд сайқали рўйи замин астдур деди. 

Мен: Бухоро – фахримиз, ки шаҳри ул шариф десам,

Ул: Самарқанд шаънига сиғмайди ҳеч таъриф деди. 

Мен: Бухоро маъниси илм маконидур десам,

Ул: Самарқанд доимо олови ёнган ер деди.

Мен: Бухоро – бу Темурнинг она юрти-ку десам,

Ул: Самарқанд бу – Соҳибқиронни пойтахти деди.

Мен: Бухоронинг Ибн Синосидир якто десам, 

Ул: Самарқандда Улуғбек юлдузи танҳо деди .

Мен: Бухорода Нақшбанддай улуғ зот бор десам, 

Ул: Самарқандда қолишмайди Хожа Ахрор деди.

Мен: Бухоро зардўзин кийгай жами жаҳон десам, 

Ул: Самарқанд зарини элтган-ку Зарафшон деди .

Мен: Бухоронинг софи оши жуда машҳур десам, 

Ул: Самарқанд нонинг мазаси андин зўр деди.

Мен: Бухоро товуси этгай ани чаман десам, 

Ул: Самарқанд қизлари шу товуса монанд деди.

Мен: Бухорони ўзим бир кўрсатай, ҳой, юр десам,

Ул: Самарқанд – тарк этиб бўлмайдиган жойдур деди.
Шу азиз тупроқни тинглагим келар
Шу лобар гулларни қучгим бор яна.
Руҳимда ҳайбатли бир шуур кезар

Яшаш қандай яхши она ватанда.

                       ТАВОФ ЙЎЛИ

                                                          Яшасам ҳам, ўлсам ҳам

                                                          Бахтиёр парвонаман.

                                                                               Войнич.

Юртим, сени севаман минг бор

Ҳаётимдан, жонимдан ортиқ .
Изҳоримда эзгуларим бор

Юрагимдан, қонимдан ортиқ .

Шу севги деб яшаш – савобдир,

Савоб асли – муқаддас орзу.

Шаънингга сўз излаш – тавофдир,

Тавоф эса табаррук туйғу.

Оғушингда елгум шу боис,
Оғушингдан мўъжиза кутгум.

Тавоф йўли гарчи кўп олис,

Мен барибир манзилга етгум.

Балким қодир эмас бу умрим

Руҳим тўла баён этмоққа.

Бироқ тайёр менинг шуурим

Керак бўлса жондан кечмоққа.  
Тупроғингни кўзимга суртиб

Яшаш ҳаққи токи бор экан.

Мен келаман сенга гул тутиб

Елкамдаги эгик бош билан.

            УНУТИЛГАН  УСТОЗЛАР
                                                      Оналар энг дастлабки шоирлардир.

                                                                                   Расул Ҳамзатов

Қадим-қадим қўшиқларга қулоқ тутаман,

Юрагимга юлдузлардай ёғар оҳанглар.

Кўз илғамас ўтмишимга бир зум кўчаман

Хаёлимни чақмоқлардай чақар оҳанглар.

Оҳангларки, сукунатда садоси қолган,

Саҳроларда, денгизларда янграй гоҳо.

Шаббодада, шабнамларда нидоси қолган,

У қўшиқни сиғдиролмас мен кўрган дунё.

Юрак тўла ҳайрат билан суқланаман жим,

Мурғаккина тасаввурим қамрай олмай лол.

Лек дунёда шоир юрак билан улғайдим

Ҳисларимни эркалатди кўкдаги ҳилол.

Нигоҳимда жонланади азалий олам.
Самовиёт сирларидай туюлар инсон.

Мўъжизавий сеҳрларга тўлаки ҳар дам
Ҳаммасига мураббийсиз, мунис онажон.

Ҳали Орфей қўлга олмай муқаддас созин,

Ҳали Ҳомер ҳайратидан ёришмай дунё.

Лочинлардай шиддат билан солиб парвозин 

Замин узра куйлар эди миллионлаб даҳо.

Ижодкори эса узун уйқусиз тунлар

Алла айтар беланчакнинг бошида мудраб.

Наҳот ҳаёт шундай бўлар десайди улар,

Йўқ, йўқ, унда шоир қалби қоларди музлаб.

Бироқ устоз қўлларидан кетганида эрк

Ёнғинларга, қирғинларга учраган олам.

Ҳаёт гули чаманларни этганидан тарк

Қурбон бўлган эзгуликнинг даҳолари ҳам.

Бугун тарих соқовлардай сақлайди сукут.

Шамолларга соврилмасин не-не яллалар.

Шоирлар ҳам, қўшиқлар ҳам бўлгандир унут

Фақат алвон-алвон ялла айтар оналар. 
Юрак тўла ҳайрат билан суқланаман жим

У қўшиқни тиклай олмас мен билган жаҳон.

Бироқ, шоир қалби билан дунёни кўрдим

Таъзим этиб талпинаман сизга, онажон!

                     ОНАЖОН
                                                                     Онам Бибиражаб

                                                                        Жўра қизига

Кўзингизда ҳорғинлик нечун,

Онажоним, мунис, мушфиқим.

Мунча маъюс, маҳзун боқмангиз

Меҳрибоним, мунис, мушфиқим.

Сочингизга оралабди оқ,

Пешонангиз қуршабди ажин.

Бизни дея кексайдингиз, оҳ,

Умр бўйи олмайин тиним.

Киприк қоқмай чиқибсиз бу кеч

Олисларда қолган деб яна.

Ёнингизда яшолмадим ҳеч

Кечирингиз, кечиринг, она.

Соғинчларга кетганда тўлиб

Ошиқаман доим сиз томон.

Бағрингизга босганда кулиб

          Фақат шунда топарман ором.
                                    Кўзингизда ҳорғинлик нечун,

                                    Онажоним, мунис, мушфиқим.

Мунча маъюс, маҳзун боқмангиз

Меҳрибоним, мунис, мушфиқим.

         ЛОЛА САЙРИДА

Йўлларимни олиб кетди лолалар

Юра-юра адирларда адашдим.

Қайлардадир қолиб кетди болалар,

Мен завқимни какликларга улашдим.

Бошим узра сайраб учди тўрғайлар,

Мен югурдим қучоқ очиб қирларда.

Рўпарамда мангу қорлар тургайлар,

Мен югурдим поёни йўқ сирларга.

Поёни йўқ бунда кечмиш жаҳоннинг,

Кўз илғамас чўққиларда нигоҳим.

Юрагимда кезган не-не саволнинг

Жавобидан қотиб қолдим узоқ жим.

Сиз асирлар армонисиз булоқлар

Оқаверинг йўлларимда шарқираб.

Сиз заминнинг посбонисиз алп тоғлар,

Кўзларимни қамаштиринг ярқираб.

Сиз Зуҳронинг юрагисиз лолалар,

Тоҳир бўлиб излаб келдим тоғларга.

Сиз Лайлининг тилаги – шалолалар

Мажнун бўлиб куйлаб келдим тоғларга.

Чўққилардан ўйноқлаган жилғалар

Кунтуғмишнинг қайноқ-қайноқ ёшлари.

Қирлар узра тўшалган бу майсалар

Ғиркўкнинг ел ўйнагучи ёллари.

Само ичра бир бор учган турналар

Гўзалликнинг мангуликка нақшидир.

Алвон-алвон куйлаётган қушчалар

Қачонлардир йиғлаб ўтган бахшидир.

Осмон қадар учиб юрган қалдирғоч

Элимнинг ҳур орзулари эмасму?!

Кел-эй, Замин, юрагингни менга оч,

Бугун сенинг паймонанг ҳам тўлмасму?!

              ДЎСТ ТОПИЛМАЙДИ

                                                                     “Аллоҳдан ўзга на бир дўст,

                                                                     на бир ёрдамчи бордир”.

                                                                  Қуръон, Тавба сураси,116-оят.

Қаҳат экан қадр дунёда,

Дард топилар, дўст топилмайди.

Ихтиёрим қолган худода

Вақт топилар, дўст топилмайди.

Қаловини топсанг қор ёғар,

Меҳр ёғар, олқиш, зар ёғар,

Кўзларимда гоҳи шашқатор

Ёш топилар, дўст топилмайди.

Одамлардан қочиб кетаман,

Аламимдан алам ютаман.

Барибир ҳам интиқ кутаман,

Ёв топилар, дўст топилмайди.
Дўст дегани дардкашинг бўлса,

Сенинг учун тирилса, ўлса,

“Дардинг олай, дўстим” деб турса

Жон топилар, дўст топилмайди.
Шеъримга-ку қўярман нуқта,

Аммо ҳиснинг адоғи йўқ-да.

Чоршамъ ёниб бўлгунча сўхта

Сўз топилар, дўст топилмайди.

Паймонаси кулмаган бир замонда

Ҳилпираган боболарим туғлари.

Бугун ўша зулумотли ғорлардан

Мени чорлар аждодларнинг руҳлари.

Мени чорлар тилсиз қолган тилсимлар

Бу тилсимни очмоқликни соғиндим.

Қонда қайнаб қадим-қадим удумлар

Сир битилган қояларга талпиндим.

...Йўлларимни олиб қайтди лолалар,

Юра-юра адир ошдим, қир ошдим.

Қайлардандир чопиб келди болалар

Мен  завқимдан бўйларига гул сочдим.

                                 КЎЗЛАРИМДА

                                                                           Булутлардек менинг кўзимда

                                                                           Доимо ёш, доимо чақин.

                                                                                               Шандор ПЕТЕФИ

Кўзларимда бир лаҳзада ўт,

Кўзларимда бир лаҳзада ёш.

Дунё ўзи сўнгги йўқ сукут,
Дунё ўзи сўнгги йўқ оташ.

Курашларга майдон кўзларим,

Унда борар жуда қонли жанг.

Қурбон бўлар эзгу сўзларим,

Бардош бериб яшайман аранг.

Агар юздан ортиқ яшасам,

Нима менга юз йиллик уруш?

Ҳаётимни қайта бошласам

Мумкинми ҳеч ўзгача турмуш?

Нохушликдан келган ҳар хабар,

Ёшлар бўлиб ботар кўзимга.

Замин узра елган ҳар хатар

Тошлар бўлиб ётар кўзимда.

Билолмадим бу кўзларимнинг

Косалари қандай кон экан.

Мен ўйлардим фақат нурга тенг,

Бироқ дардга ҳам макон экан.

Кўзларимда ҳар лаҳзада ўт,

Кўзларимда ҳар лаҳзада ёш.

На бу ёшлар бўлгуси унут,

На бу ўтлар сўниб бўлгай тош.
   ҚЎМСАШ

Сукунатли тунларда танҳо

Шаҳар бўйлаб кезганимда жим.

Сиқилади юрагим гоҳо

Соғинаман олис масканим.

Соғинаман тонг палласида

Қишлоғимга кириб бормоқни.

Тўрғайларнинг хуш ялласида

Поёни йўқ сеҳр туймоқни.

Унда мени қаршилар сўқмоқ

Энтикаман елганим сайин.

Атрофимда тўшалган ўтлоқ

Шаббодада силкинар майин.

Унда мени чорлар далалар

Қўшиқ куйлаб қизлар тилида.

Қаддин ростлаб боқар оналар

Оқ пахталар қадоқ қўлида.
                   ТУҲФА

                                                “Миср эҳромларидан ҳали ўзининг

                                                 илк рангини йўқотмаган гулчамбар

                                                 топилди”.

                                                                                                Хабардан.
Ноёб туҳфалар кўп Замин бағрида,

Энг буюк туҳфадир унда одамзод.

Сўнгсиз зулумотнинг мўъжаз қаърида

Бизга насиб этмиш мўъжиза – ҳаёт.

Бироқ инсон ўзин қийнагай бунча,

Нучун ўз-ўзига қазмоқ бўлар гўр?

Ваҳму-таҳликалар солиб юргунча

Тарихнинг беқиёс неъматини кўр.

Ва англа қадимий аждодлар қалбин,

Унинг мерослари сабоқдир бизга,

Мендан ризо бўлсин десанг авлодинг

Сен ҳам бахш этиб кет бирор бир туҳфа.
              ОЙБЕК

Том бошида она гўдакка

Ойдин бир тун сўйларди эртак.

Алпомишми , Авазхонмиди?

Мумкин эмас бизларга билмак.

Сомон йўли – Ғирот ёллари

Оймомони олиб еларди.

Гўдак қалби – юлдуз еллари

Мана, ҳозир етиб келарди.

Шунда бирдан кўкка талпиниб

Онасига ёлворди бийрон:

“Ойи, ойни берингиз олиб,

Ойижоним, жоним, ойижон!”

Она ҳайрон. Овунтирмоққа

Қандай эртак сўйласин энди?

Билмасдики, шу мурғак чоқда

Гўдак ойга айланган эди... 
               *        *        *

Турналар осмонда ясаб гулчамбар

Ларзона-ларзона қўшиқ айтишар.

Ва тағин тарк этиб дала, қишлоқни

Жануб томонларга қайтиб кетишар.

Ортида югурик, айрилиқ кўзлар.

Ҳар бири ўзича ненидир сўзлар.

Турналар эса, эҳ, қайрилиб боқмас

Қандай қўл силкишар қишлоқлик қизлар.

                   ЗАРУРАТ

Укам ясаб берган чўп ҳассага таяниб,

Етмиш қадам йўлни бир соатда босиб

Ҳар кун ҳовлимизга келарлар бувим.

Айтишга осон,

Айтмаслик эса оғир.

Тағин тўнғилласа бир ношуд меҳмон:

“Сизга зарурми, кампир?”

Ноиложман, мезбонман.
Фақат дея оламан;

“Бизни суярлар жуда”.

Ёлғиз қолганда эса

Бувим дардларини сўйларлар менга:

“Зарур эди, болам,

Лайлак кетди деганда

Бухорога ялангоёқ,

Пиёда борганим.

Зарур эди, болам,

Дарё тошди деганда

Эркаклар қатори

Кетмон урганим.

Зарур эди, болам,

Кунимиз кунжарага қолганда

Онангни опичлаб ер чопганларим.

Зарур эди, болам,

Ботмон-ботмон пахта узатиб

Лахта-лахта қон ютганларим.

Зарур экан, болам,

Набиралар дийдорини 

Кўриб яшамоқ.

Зарур экан, болам,

Ёлғизликдан тўйсанг

Судралиб юрмоқ”.  
       *      *      *

Чўкиб борар аста-аста

            онам бўйлари,

Сездингми, ука?

Тушиб борар аста-аста

            онам қўллари,

Сездингизми, ака?

Ғамгин тортар аста-аста

            онам ўйлари,

Сездингми, синглим?

Оғирлашар  аста-аста

            онам йўллари,

Сездингизми, ота?   
           МИЁНКЎЛ МАНЗАРАЛАРИ

Ярим тун,

Отамнинг овозлари.

Кўзларини ишқалаб-ишқалаб

Чўпонликка кетаётган укам.

Қўйнинг “ўҳ-ўҳ”лаб йўталишлари.

Пастлаб учиб ўтган бойўғли товушидан

Қариялар дилида таҳлика.

Қўшни ҳовлидаги сўрида эса

Бўйи етган икки қизнинг шивир-шивири

(Куёв танламоқдан чўчийди улар).

Дала томонларда мироблар дарғазаб

Бир-бирига сўкиниб ўшқирар.

Ҳовлидаги боғлиқ , қари ит

Узуқ-юлуқ улиб қўяр.

Мен томда узаниб тинглаб ётаман.

Гўдак орзуларим бўртар дилимда.

Кўзларимни масрур тикканман.

Яқинлашган сомон йўлига.

Мен учун танишдир ҳар тунги ташвиш,

Нотаниш – англамоқ бахтсиз инсонни,

Осондир кексалар билан кўришиш,

Оғирдир олқамоқ содда бир жонни.

Туйсанг кексаларда вазмин бир дардни,

Тушунсанг – тушуниб етмайсан сира.

Юва ололмасанг юракдан гардни,

Бўлмоқни истасанг одил, бокира,

Қайтгин, эрта тонгда қайтгандай қушлар,

Изла киндик қонинг тўкилган ерни.

Рўй-рост кириб боргин қайда танишлар,

Йўқла боболаринг ётган қабрни.

Мумкин бўлар шунда, англа сен учун

Наслу-насабингда қайта туғилмоқ .

Гавжум шаҳарларга бўлсанг ҳам тутқун

Сени паноҳ тортар шу мўъжаз қишлоқ .

Қишлоқ – юлдузлари беармон осмон,

Қишлоқ – қадоқларга айланган тоқат.

Қишлоқ – ҳамма ҳисни туя олган жон

Уйқу нималигин билмайди фақат.

                *        *        *

Чинорга суяниб ўйлар қария:

“Умр ҳам тугади.Яқиндир куним.

Қолмоқдасан ёлғиз хотира –

Ўғлим ўрнида – ўғлим, қизим ўрнида – қизим.

Гўдаклигим – бўйим билан бўй чўзиб ўсганинг,

Йигитлигим – ишқ ёшларим сингган танингга.

Кексалигим – пойингда азон айтганим,

Васиятим – қабрим бўлсин шундоқ ёнингда.

Соянгга чўккан ҳар бандага,

Сен шивирлаб тургин доимо. –

Раҳматли отанинг фарзанди,

Бир пиёла чой узатиб,

Айтмоғи фарз бўлган сўзларни...” 
             *        *        *

                                                                         Бувим Сулҳида Қора

                                                                         қизи хотирасига

Хабар бўлди:

“Сенинг номингни айтиб

Кеча тунда жон берди бувинг”.

Бехос тилим қотди.

Қартайган қад кўзларимга

Бир зумда чўкди.

“Падар қусур” деб айтилган

Эрка сўзлар мени сўзсиз ўпди.

Мен эса шундагина англадим

Сизнинг исмингизни айтиб

Ўлмайман, буви. 
                    *        *        *

Улгурмадим,

Узоқ вақт хўрсинди вокзал.

Нигоҳларим бош урди, она,

Сизни олиб кетган темир изларга.

Бешафқат излар бу, бешафқат

Орамизга айри йўл солган

Ваҳм бу, ҳукм бу, назм бу –

Сиздан мени айириб олган.

              ВАҚТ

Қайғу отли учқун чавандоз

Қамчи ўйнар бошимда яна.

Сабр қилгин, сабр қил бир оз,

Мен онамга битайин нома.

Майли, сўнгра юзу-кўзимда

Чуқур-чуқур излар қолдиргин.

Фақат номам онам юзида

Бир табассум бўлиб югурсин.

         *        *        *

Дасталаб тамаки қутиси
Чекилган босар деб қайғумни.

Туннинг сукут тўла қутқуси

Қўзғар тинган оромларимни.

Кулдон кутар сўнгги кукунни,

Ҳасратимнинг бордай адоғи.

Мен билмайман кутарман кимни,

Ким тиклаган бу қайғу тоғин?

               ТОБУТ ЙЎЛЛАРИДА

                       (туркумдан)
                                                                             Иброҳим ҲАҚҚУЛга

Тобут кўтармоққа одам етмади,

Ота бош эгганди фарзанд бошида.

“Наҳот, наҳот?” деган хаёл кетмади.

Қандай кўргилик бу йигит ёшида?

Баланд қават уйнинг остида туриб

У жавоб топмади машъум сўроққа.

Ва овоз борича тўйиб ҳайқирди:

“Эй, мусулмон, борми, тушсин бу ёққа?!”

Ҳеч садо бўлмади, ҳеч қандай садо,

Бош чайқаб боқарди ногирон чоллар.

“Бандаи-мўминлик қурсин” деб гоҳо

Чиққан нидодайин эди аҳволлар.

Деразалар ҳайрон термулган кўйи

Хотима кутарди фоже саҳнага.

Кимдир болаларни жеркиб ҳайдарди,

Кимдир урар эди ўзин панага.

Сўнг тушиб келишди уч-тўрт нотаниш

Ҳамдард бўлган каби сақлашиб сукут.

Олдинда не кутар, билмай, ўрнидан
Аста қабр сари қўзғалди тобут. 
                      *      *       *

                                                                          Бувим Сулҳида Қора

                                                                          қизи вафотларига.

Ҳаво туман – йўлим гумон,

Учолмайди учоқлар.

Бувижоним, юзингизни

Кўролмасман бу чоғлар.

Хаёл учар тўзиб-тўзиб,

Хаёл бугун бехаёл.

Мени маҳзун онам кутар.

Опам кутар бемажол.

Ҳовли ичра йиғи, нола,

Ҳовли тўла ҳасратдир.

“Ўғлим етиб келолмади”

Отам учун ғафлатдир.

Не чора бор, на чора бор

Учолмаса учоқлар?

Ахир қандай сўз топарман

Борсам мозорга йўқлаб?

Ҳали замон эл қўзғалар 

Оқ кафанга ўрашиб.

Биров олиб, биров қўяр

Елкаларда йиғлашиб.

Тобут йўли – доим қабр,

Тобут йўли – йўл эмас.

Бағрим қолиб борар сағир,

Бардошим ҳам эл бўлмас.

Ёшларини яширолмай

Тўлган кўнглим тўкилар.

Қўлларимни муштлаб-муштлаб

Қадамларим букилар.
“Қароғим” деб айтганингиз

Қаро бўлди, бувижон.

“Яроғим” деб айтганингиз

          Яро бўлди, бувижон.

Кўзларимни юмиб-юмиб

Мени чирмайди хаёл.

Юраклари тўлиб-тўлиб

Эл боради бежамол.
Елкаларда сузар тобут

Етмас менинг кифтларим.

Бувижоним, сизни бошлаб

Кетмас менинг кифтларим.

          ҚАЙТИШ

Югуряпман, югуряпман

Ҳалқумимда жоним.

Манзилимда сайхон, тепа,

Қишлоқ – хонумоним.

Мени кутар баланд ҳовли

Тавақлари очиқ.

Супамизда оқ офтоба

Гулдор узун сочиқ.

Мен келаман, бирин-кетин

Дарвозалар кулар.

Атрофимда болакайлар 

Кўча тўлиб юрар.

Хабар етар суюнчига

Биздан бир зум аввал.

Ҳовлимиздан ўн бош чиқар

Бир гавдага маҳтал.

Кенжа укам қўлчалари

Ҳаммадан ҳам илдам.

Кифтларимдан ўт чақнайди

Ерни ўпар тиззам.

Онажоним қўлларига 

Эгилади бошим.

Кўзларимдан тирқирайди

Беш ой йиққан ёшим.
             *        *        *

Кафтларимни соғинган гуллар

Қаҳ-қаҳ отар, қаҳ-қаҳ отаман.

Йўлларимга чиқади йўллар

Мен чопаман, қувнаб чопаман.

Қўйчивонлар қайрилиб боқар,

Манзилларим чексиз пахтазор.

Нигоҳимда чақнар кетмонлар –

Елкаларда қуёшлар қатор.

Сукут кутар, кутаман бир зум,

Қучоғимга сиғмайди ҳаво.

Укам елар, югурар синглим,

Ҳозир замин юксалар гўё.

Кўзларимда тирқирар толиб

Шаҳар бошлаб келган армонлар.

Елкаларда қуёшлар қолиб

Аста-аста чўкар кетмонлар.

                     ЧАҚА

                                                      Баҳодир МУРОД АЛИга

Совуқ чўнтагимни илитиб турар

Эҳтимол ўн тийин у, эҳтимол ўн беш.

Аччиқ хаёлимни юмшатиб юрар –

Ҳар тугул ҳеч кимдан қарзим йўқ бу кеч.

“Озодсан!” деган ўй чорлар ҳар ёнда

Бор каби кўнгилнинг ўзга ҳудуди.

Ирғитиб ўйнайман – янграр тош йўлда

Улуғ кенгликларнинг мағрур суруди.
                   ОНАМ АЙТГАН СЎЗЛАРГА ИЗОҲ

“Ўзингга ўргатиб кетмагин ўғлим,

Ўзимга келмайин юраман кейин.”
Бу – мени йўқлаб тур деб айтганлари,

Бу – менинг келмасдан кетганим касри.

“Қишлоқда юраман бош кўтаролмай,

Одамлар гап сўрар, нима деб айтай?”

Демак – келин олмоқ фурсати ўтган,

Менинг бўйдоқлигим суякка етган.

“Соддалик қурсин-да, нима десам ҳам,

Кўнглингга олмагин, қарилик болам.”

Мен ўн йил ахтариб юрдим-у, бироқ

Бу сўзга топмадим бирор-бир изоҳ.
    ТУШОВЛАНГАН ТУЛПОР
Бағримни берганча тинглаб ётибман
Силкитиб бормоқда Заминни тулпор.

Тубсиз уфқларда ялтираётган –

Осмонга тортилган қизғиш-қора дор.

Туёқлар – темирдан, тушов – занжирдан,

Ўт чақнар зил-замбил қаднинг заптида.

Менинг кутганларим ҳадсиз асрдан

Исиниб ўтмоқлик сўзлар тафтига.
Бироқ жайронлардай ҳуркак ва сағир

Нафаснинг шаштига санчилар савол:

“Чавандоз қаерда, қаерда уюр,

Қачон ором топар бу ҳовур, бу ҳол?”

Бўғзимни чирмайди қуюқ ёлсифат

Достонлардан кўчган қадим ақида:

“Бу бўйсиз саҳрода абадул-абад

Муроду-мақсад деб яшаш насиба”

Ва зарб-ла тушовни узади тулпор,

Сачраган қонларга тўлар оқ кўкрак.

Дунёни босса ҳам сув, ёнғин, ёв, дор,

Озод туёқлардир Заминга юрак!
                                       БАҲОР

Замин кўзин очгани маҳал

Боши узра сочиб нурли ёш.

Ҳаммадан ҳур, ҳаммадан аввал

Баҳор бўлиб келгандир қуёш.

Миллион йиллар саховат излаб

Судралганда оғир қадамлар.

Ҳайрат ила юрак ҳовучлаб

Баҳор бўлиб келган одамлар.

Осмон тўла қушлар учганда

Қиқир-қиқир кулгулар билан.

Бу тупроққа эрк тасвирида

Баҳор бўлиб келгандир Ватан.

Баҳор бўлиб келган Алишер,

Боши учган баҳор – Улуғбек .

Баҳор бўлиб кетганди Бобур,

Осилганди баҳор Машрабдек .

Қарши фасл, қирғину – нола

Қилич қайраб турганидек тек.

Қўлларида жонсиз фарзанд-ла

Баҳор бўлиб келмоқда тинчлик.

Мана, Баҳор! Салом, жонизод,

Салом сизга жами оламлар!

Бу Заминда абадул-абад

Баҳор кутиб яшар одамлар.  
                                       БАҲОР

Замин кўзин очгани маҳал

Боши узра сочиб нурли ёш.

Ҳаммадан ҳур, ҳаммадан аввал

Баҳор бўлиб келгандир қуёш.

Миллион йиллар саховат излаб

Судралганда оғир қадамлар.

Ҳайрат ила юрак ҳовучлаб

Баҳор бўлиб келган одамлар.

Осмон тўла қушлар учганда

Қиқир-қиқир кулгулар билан.

Бу тупроққа эрк тасвирида

Баҳор бўлиб келгандир Ватан.

Баҳор бўлиб келган Алишер,

Боши учган баҳор – Улуғбек .

Баҳор бўлиб кетганди Бобур,

Осилганди баҳор Машрабдек .

Қарши фасл, қирғину – нола

Қилич қайраб турганидек тек.

Қўлларида жонсиз фарзанд-ла

Баҳор бўлиб келмоқда тинчлик.

Мана, Баҳор! Салом, жонизод,

Салом сизга жами оламлар!

Бу Заминда абадул-абад

Баҳор кутиб яшар одамлар.  
           НАВРЎЗ КЕЛГАНДА

Ҳамал ташриф этар Ўзбекистонга,

Ассалом, янги йил, Наврўз, Навбаҳор.

Азалий-абадий қутлуғ маконга

Ташриф этавергил такрор ва такрор!

Наврўзий дўппилар кияр ёш-яланг,

Атлас кўйлакларда қизлар товланар.

Тонгда осмонларни тўлдириб яна

Ҳаволаниб учар жажжи қушчалар.

Сумалак баҳона тонггача қизир

Давраларда гурунг, янгроқ қаҳқаҳа.

Тўю-томошага ёпилар патир

Ҳалим ҳам қайнайди дош қозонларда.

Уйқудан уйғонган тоғларга тағин

Йўл олар лолага шайдо кўнгиллар.

Боғу-чамандаги базми-жамшидда

Чолғучи сози ҳам авжига чиқар.

Ҳамиша бор бўл, эй, муқаддас сана,

Эзгулик бахш этиб такрор ва такрор.

Ҳамал тонгги отар Ўзбекистонда
Ассалом, янги йил, Наврўз, Навбаҳор.

                      ЗИЁРАТ

                                                                 Урушда бедарак кетган амаким

                                                                                              Узоқ Рўзиевга

Номаълум аскарнинг қабридан қайта

Отам тикилдилар менга бир лаҳза:

“Ўғлим, балки бунда амакинг ётар,

Шу ерга олиб кел мени ҳар сафар”.

Ва жўнаб кетдилар Миёнкўл томон,

Бироқ биламанки, бир ўй ҳар қачон

Тинчлик бермас ҳатто уйқуларида:

“Чегарага яқин Белоруссиядан

Ука, сенга ёздим ушбу хатимни”.

Сана: қирқ биринчи йилнинг баҳори.

Сўнг узилиб қолган бирдан хат-хабар,

Сўнг ўша ёқларга отам кетганлар.

Қолгани аёндир... фақат амаким.

Наҳот шу масканда топганлар қўним?

...Мен ишга ўтаман ҳар кун шу жойдан,

Қайтишда баъзи пайт аёв кезаман.

Минг бир хаёл кечар шунда кўнгилдан,

Охир-оқибатда менинг наздимда

Узилган мактублар давоми каби

Туюлар номаълум аскарнинг қабри. 

               *        *        *

Хўжаи-Хизрни учратар бўлсам

Сўрардим, ёлбориб сўрардим ундан:

· Менга бер дунёнинг бор аламини,

Ҳаётга қайтаргин фақат укамни.

Хўжаи-Хизрни учратар бўлсам

Сўрардим, тиз чўкиб сўрардим ундан,

· Ғассоллар ювсинлар майли юзимни,

Аммо тирилтиргин менинг қизимни.

Хўжаи-Хизрни учратар бўлсам
Сўрардим, бош уриб сўрардим ундан:

· Оламда бор дардни бергину менга,

Шифо бер, шифо бер лекин онамга.

Хўжаи-Хизрни учратар бўлсам
Қўрқаман бўлмоғи мумкин жавобдан:

· Кўникиб яшайвер, йил ўтган сайин

Ортиб бораверар мендан талабинг.  
           ОЛИМ ХЎЖАЕВ

Санъаткор ҳақида сўз кетар бўлса,

Сиз собит ҳақиқат ҳукмида туринг.

Бағрингиз нидолар наҳридай тўлса,

Олим Хўжаевни саҳнада кўринг.

Санъат иймон демак, саҳна-бешафқат,

Сиз унга юракни ҳовучлаб киринг.

Фожеа кўрмоққа топсангиз тоқат,

Олим Хўжаевни саҳнада кўринг.
Эртадан-кечгача мукка тушмайин,

Ойнаи-жаҳонга озроқ термулинг.

Соҳир томошабин бўлишдан олдин

Олим Хўжаевни саҳнада кўринг.
Кўзда ёш қолмасдан йиғлай билсангиз,

Кўкракни тик тутиб эл сари юринг.

Навоийга таъзим этмоқ бўлсангиз,

Олим Хўжаевни саҳнада кўринг.
Бугун саҳна бўм-бўш, лекин саросар,

Хаёлга эрк бериб кўзни чирт юминг.

Санъаткор қалбига кирмоқ бўлсангиз,

Олим Хўжаевни саҳнада кўринг.
               *        *        *

                                                               Қизим АРОФАТ хотирасига

Чарос экан сенинг кўзларинг
Арафада туғилган болам.

Меникидай экан юзларинг

Қон қайт қилиб бўғилган болам.

Кўрмоқ менга насиб этмади,

Айтолмадим “розиман” деб ҳам.

Сен менга кўз тиккан эдингми,

Уч кун туриб узилган болам?

            НУКТАДОНЛАР 

                                                                Ўқитувчиларим Мардон Холбеков 

                                                                 ва  Ҳамида Ахмедовага

Ёруғ кунларингда унут этсанг-да,

Осмон-у фалакка чиқиб кетсангда,

Манзилга етсангда, етмай ўтсангда

Дилгир йўлларингда устозни ёд эт.

Шодман юрганингда шундай ҳам дўст кўп

Улар қулоч ёзиб келишлар тўп-тўп.

Бироқ шогирд бурчин англай бўлсанг хўп

Бегидир йилларда устозни ёд эт.

Йироқда юрганлар билар соғинч не,
Ва раво кўрмагай ҳеч кимга ранжни.

Бўйнингга тумордай оссанг юпанчни

Мусофир мунгларда устозни ёд эт.

Олган ўгитларинг оқса шашқатор

Гўдак туйғуларинг қуласа абгор.

Зил-замбил изингда қолмаса мадор

Оқибат тунида устозни ёд эт.

Ҳокисор инсонлар асли нуктадон

Муқаддас аталгай асли бу забон.

Не собит иймонлар кетганда нолон

Асотир ўйларда устозни ёд эт.

Тилингда сўз қолмай саломлар берсанг,

Қўлларда гул эмас кетмонлар кўрсанг.

Туйғусиз тунларда кўксингга урсанг

Шоир бўлганингда устозни ёд эт.
              СОҒИНЧ

“Чоршам мени соғинармикан?”

Дея ўйлар эмишлар онам.

О, бу сўзнинг маъноси надир,

Надир соғинч – қувончми, қайғу?

Бўриларнинг ичида мағрур

Ўйноқлаган қўзичоғми у?

Тил қавариб бир сўзни айтмас,

Бир сўз ўзи кетмас ёрилиб.

Қайғуларим қувончга қайтмас,

Қувонч эса келмас қайрилиб.

Мен-чи, топдим дея у сўзни

Чўғ устида маскан қурибман.

Бўйнимга дор бўлган сўзларни

Тумор қилиб осиб юрибман.

Сизни шундай соғингум, она,

Ухлаб ётар кўзимда осмон.

Толдим жануб томонга боқа,

Бир ўй бўғар мени ҳам ҳар он :

“Соғинганлар мени ҳўп онам”,

Дея яшаб ўтмоқда Чоршамъ. 
           ТУРНАЛАР ЎТГАН ТУН

                                                                            Ғулом Фатҳиддинга

Тун оғиб, Тошкентда тинганда садо

Ҳовлида ўй суриб турар эдик биз.

Турналар ўтишди солиб вовайло

Осмонга термулиб қолган эдик биз.

Булутлардан баланд ёки пастларда

Улар ўтар эди тўда ва тўда.

Чек қўйган эдими ғам-андуҳларга

Сен йиғлаб юбординг тўсатдан, жўра.

Эҳтимол, севинчмас, соғинч эди бу

“Турналар биз томон қайтар” дединг сен.

Эҳтимол, юпанчмас, ўтинч эди бу

Кўкларга учмоқни истар эдинг сен.
Бугун-чи, Воҳимда ёки Риштонда

Тунларни қаршилаб турарсан ёлғиз.

Мен эса Бухоро ё Миёнкўлда

Турналар қайтишин кутарман ҳануз.

Улар гоҳ ўтишар солиб вовайло

Жануб ё шимолга тўда ва тўда.

Шундай пайт атрофда топмайин садо

Сенинг кўз ёшингни соғиндим, жўра.   
                  БЎШ УЙ

                                                                         Шўро даврида уй-жойсиз

                                                                         юрган шоир дўстларга.

Бостириб киришди улар бир уйга,

Бўш экан, ётармиш ўн ойдан бери.

Жўралар жам бўлдик келгандек тўйга,

Шеъриятга кўчди суҳбатнинг зўри.

Кўч-кўрон кўтариб қаварган кифтлар

Еттинчи  қаватда енгил тин олди.

Ел оғзига тушган шоир йигитлар

Ўзини еттинчи осмонда билди.

“Уйсизликдан улкан бахтсизлик бор-у,

Уй-жойли бўлмоқдан улкан бахт йўқ деб.”

Шаҳарда яшашга ўрганганмизки,

Бўш уйда ўйимиз бўш уй ҳақда кўп.

Бўш уй бу – ҳувиллаб ётган юртдайин

Кимнингдир номига хатлаб берилган.

Бўш уй бу – журъатга мухтож соҳибин

Сабру-тоқат тилаб чорлаган Ватан.

Не тақдир кутади дўстларни, билмам, 
Бироқ биз етармиз зўр тилакларга.

Ҳайдаб чиқарсалар бўш хоналардан

Бостириб кирармиз бўш юракларга.

                               АЛДОВ

                                                              “Илтимос, бирорта ваҳималироқ 

                                                                телеграмма жўнатинг”.

                                





        Мактубдан.
Ёлғонлар юради ҳақиқат бўлиб,

Гарчи гапирмоқни ёқтирмас бу тил.

Дейлик, ёзмоқдасиз ишончли қилиб:

“Отанг оғир аҳволда, тезда етиб кел”.

Ўзга баҳоналар сира кор қилмас,

Қалблар чоғланса-ю, кета билмаса,

Қандай илож бордир бирор-бир қоғоз

Ҳукм ўтказмаса – рухсат бўлсама.

Ёки мен юрагим тўлган пайтларда

Қайси қонунга мос ёзаман, ахир:

“Тушунинглар, сўзим оғир аҳволда,

Ёрдам беринг, кўксим қолмоқда сағир”.

Алдов зарурати туғилар шу кўй

Асли алдов демоқ гуноҳ уларни.

Бу гоҳо соғинчдир, тиллар бўзлагай

Яқин қилолмасдан йироқ йўлларни.

Шундай лаҳзаларга тушганда бизни

Қоғозлар кечирсин, қалам кечирсин.

Мана, мен ўқидим бир парча сўзни

“Онанг оғир аҳволда, тез етиб келгин”.

Билсамда, ўрин йўқ ҳеч хавотирга,

Вужудимдан мадор кетар тўкилиб.

Ва ёлғон яширин ҳақиқатларга

Ишона бошлайман соддалик қилиб.

     БЕМАҲАЛ КЕТГАНДА
                                                                        Назар Шукур сўнгги 

                                                                             бор чиққан йўлда

Йўлларда бепарво кўриниб

Хаёлан шошилиб юрарди.

Бир калом кўйида куйиниб

Кўзлари саволли кезарди.

Улгурмоқ истарди дўстларга,

Эшикни вақт-бевақт қоқарди.

Шошарди шеърларга, сўзларга,

Юзидан кулгулар тошарди.

Энди биз йўлларга чиққанда

Пуркалган сувларга қараймиз.

Чироқчи томонга ўтганда

Хаёлни хаёлга ўраймиз.

Шошганин кутганлар билади

Кўнглидан ўтганлар билади.

Бағридан ҳислари ўкириб

Бемаҳал кетганлар билади.

Биз эса чеккада сездирмай

Хўрланиб боқамиз шошганга.

Талотум дунёда пайдар-пай

Тошкентга оқамиз, Тошкентга.

  МАҲМУД  ДАРВИШ  ДАРДЛАРИ

Менинг мажруҳ халқим бор

Мағрурликда тенги йўқ.

Аммо бизга Ватан тор,

Асли Ватан чеки йўқ.

Фаластиним ғамида

Ортиб борар қайғулар.

Жаҳолатнинг комида

Топталмоқда туйғулар.

Бу ерлар дея маним

Шимолга ҳайдар ғаним.

Кўтар, кўтар бошингни,

Ҳали тириксан, халқим.

Қувватинг бор белингда

Асло нолиш қилмагин.

Бу дунёда ҳеч ўзга

Ажал билан ўлмагин.

Сотқинларни аяма,

Улар ортса кунба-кун.

Оғриқ тўлган танангда

Қонларинг исён қилсин.

Балки эрта кеч бўлар

Қайрамоққа тишингни.

Кечирмайди авлодлар

Хайрихоҳ кечмишингни.

Унда мен ҳам кетолмам

Кўзим юмиб тупроққа.

Шеърларимни набирам

Тутса бир кун сўроққа.

Нима деб жавоб бергум,

Ўзинг айтгин, юрагим?

Сўзим чорлов бўлмаса,

Кимга керак тилагим?

Қўзғал-эй, ўч олмоққа,

Бўлганича бўлармиз.

Ҳеч бўлмаса оламда

Пок имон-ла ўлармиз.

Нафас ютиб қамоқда

Дардларим ортиб борар.

Яшарман шу хаёлда 

Кўз тикиб шому-саҳар.

Менинг мағрур халқим бор,

Мажруҳликда тенги йўқ .

Аммо бизга Ватан тор,

Асли Ватан чеки йўқ .

   ҲЕЧ БЎЛМАГАНДА

Дунёдан ажралиб ўзингча

Яшаш керак бир марта.

Бўйингга баробар тўсиқдан

Ошиш керак бир марта.

Гарчи ёлғонларга кўз юмиб

Бепарво кетарсан минг марта.

Ҳақиқатни тишингни ёриб

Айтиш керак бир марта.
    ОНАМ ЎГИТЛАРИ

          (Туркумдан)

Ҳар кимга насиб этсин

Ўз уйида туғилмоқ .

Аммо жонга битмасин

Ўзга ерда узилмоқ .

Ҳар кимга насиб этсин

Ўз қавмидан насиба.

Асло қўлга тегмасин

Ўзга элдан садақа.

Ҳар кимга насиб этсин

Ўз наслидан дўсту-ёр.

Бироқ жоиз ўлмасин

Ўзга юртдан харидор.

Ҳар кимга насиб этсин

Ўз зурёдин ҳиммати.

Илло қарор топмасин

Ўзга элат миннати.

Ҳар кимга насиб этсин

Ўз умрининг армони.

Лекин даврон сурмасин

Ўзга юртнинг фармони.

Ҳар кимга насиб этсин

Ўз дилидан ҳақиқат.

Ҳеч ҳам йўлдан урмасин

Ўзга-ўзга тариқат.

Ҳар кимга насиб этсин

Ўз имонин асрамоқ.

Сира вожиб ўлмасин

Имонсиз деб қарғамоқ .

Ҳар кимга насиб этсин

Ўз халқининг дуоси.

Илоҳо кун кўрмасин

Ўзга дунё даъвоси.

Ҳар кимга насиб этсин

Ўз шоирин қучмоқлик.

Фақат бошга тушмасин

Унга кафан бичмоқлик.
     ОҚТОВ ОҲАНГЛАРИДА

                                                                         Эшбек акага

Шундай кегликларда улғайсанг,

Армонинг бўлмасин.

Шундай ҳаволарга чулғансанг,

Паймонанг тўлмасин.

Қирмизи қирларда югурсанг,

Оёғинг толмасин.

Булоқлар сувидан симирсанг,

Чанқоғинг қонмасин.

Оқтовга термилсанг, термилсанг,

Кўзларинг қамашсин.

Зарбандга эврулсанг, эврулсанг,

Келбатинг ярашсин.

Достонлар тинглаб – эй, инграсанг,

Даралар ўкирсин.

Бахшига илҳомлар тиласанг;

Қоялар эгилсин.

Алпомиш келгандай от сурсанг,

Муножот  этайин.

Белингда полвондай куч туйсанг,

Садағанг кетайин.

Мармардан пойдевор ташласанг,

Лочиндай шахт берсин.

Бу юртда юз йиллар яшасанг,

Чўққидай тахт берсин.

Ҳовлимга бир келиб кетсанг-эй,

Боримни берайин.

Тунлари тўлада  шеър битсанг,

Чироғинг бўлайин.

Лекин шу элга ёт ул бўлсанг,

Садқаи – сар кетгин.

У дунё, бу дунё кун кўрмай

          Оламдан тоқ ўтгин.

           *        *        *

Арзирли бир совға элтмадим,

Эллик бешдан ўтдилар онам,

Ёдга тушиб бир қутламадим

Олтмиш ёшга етдилар отам.

Йиллар шундай ўтиб борарлар

Мен табрикни унутдим Шошда.

Бугун онам олтмиш ёшдалар.

Отам эса пайғамбар ёшда.

                 *        *        *

Ёмғирда юрмакни севардик бир пайт,

Чопқиллаб чиқардик қирларга томон.

Елардик, елардик бўлгунча ҳалак,

Сенга олқишларни ёғдириб, осмон.

Қорбўрон ўйнашни севардик жуда

Ялангбош кезардик кўчалар бағрин.

Кулардик, кулардик ҳуда-беҳуда

Сенга оппоқ ҳислар ёғдириб, Замин.

Энди на ёмғирда, на қорда бормиз,

Энди биз ночормиз, салга бемормиз.

Оина ичидан энтикиб боққан

Баҳорлар бағрига сиғмас баҳормиз.

Ўксиниб йиғлармиз, сиқтармиз дилни,

Қанийди қайтариб бўлса у кунни.

Биргина лаҳзаси учун розимиз
Шарт бўлиб бермоққа ярим умрни.

Аммо ҳеч илож йўқ, иложсиз бу пайт,

Юракни нимталар нидоли бир “ҳайт”.

Тополсам, тополсам, йўқотмасдим, ҳей,

Болалик, бағримга бор бўйингча қайт!  

             *        *        *

Кўнгилда ҳаёл бор, жўралар,

Кетмасам бўлмайди даврадан.

Бўй бермас завол бор, жўралар,

Юракда сўзларим қаварган.

Уларга қабрлар излашга

Бир ўзим бош олиб кетаман.

Бироқ бу саргардон кетишда

Билмайман қаерга етаман.

Кўзларим қиймайди уларни

Шунчаки тупроққа қўймоққа.

Кўрганда топталган кулларни

Кўчага хазондек уймоққа.

Ўзга не илож бор дея, хўп,

Охир ўз кулбамга дўнаман.

Қайта бир кун униб чиқар деб

Яна шу юракка кўмаман.
        ИБРОҲИМ БОБОМНИ ЭСЛАБ

                                                                Заминда илк шоир ғаллакор ўтган.

                                                                                          Чингиз Айтматов

Бобом қўш қўшарди баҳор палласи,

Дала ҳовлимизга сочарди буғдой.

Сўнг Жўра бобонинг солиб моласин

Мени миндирарди: “Маҳкам тутгин, ҳой!”

Хиргойи қиларди бобом ўзича

Доимо хазинли битта қўшиқни.

Сўзларин тушуниб етмасдим унча,

Куйига жўр эди омоч “тўқ-тўқ”и.

Билмасдим ўшанда бобом сочган дон

Тупроқдан шеър бўлиб унажагин мен.

Шовиллаб ётганда айни саратон,

Бошоқлар тўлғаниб куйлажагин мен.

Энди йўқ на у қўш ва бобом ҳам,

Дала ҳовлиларда сочилмас буғдой.

Фақат мен кезаман бошим эгиб хам,

Фақат бир сас келар: “Маҳкам тутгин, ҳой!”
                   КУЁВ НАВКАРГА БОРГАНДА

Қўрғончанинг тўйларида

Кўрдим ажиб бир анъана.

Ҳайқираркан йигитлари:

“Ҳая-ҳая, ҳая-ҳая!”

Келин сари йўл олишиб,

Кўчаларда жар солишиб,
Бир овозда жўр бўлишиб:

“Яна битта “ҳая-ҳая!”

Панадан боқса кўзлари

Ял-ял ёнаркан юзлари.

Қирмизи экан қизлари:

“Жуфт бўлсин-а, ҳая-ҳая”!

Борар эдим таажжуб ила,

“Бу не ҳол,  – деб,  – Яҳё Тоға?”

Деди: “Бошланг, Чоршамъ оға,

Хуш ўлсин-а ҳая-ҳая!”

Бошладим-о, бошладим-о,

Ўйнаб қадам ташладим-о.

Раққос экан ёшлари-ё:

“Қани-қани, ҳая-ҳая!”

“Ҳая!” дедик райкомларга,

Раислар-у парткомларга.

Борингки, Марказқумларга:

“Бани-бани, ҳая-ҳая!”

Куёвни кўздан яшириб,

Бошига зар рўмол ёпиб,

Борар эди қўлтиқлашиб:

“Куёв жўра, ҳая-ҳая!”

Келин томондан кутдилар,

Уй тўрига йўл тутдилар.

Ўлтирмайин ноз этдилар:

“Куёв тўра, ҳая-ҳая!”

“Оқ қўй!” дедик, “кўк қўй!” дедик,
“Бор-будингни тўк, қўй!” дедик.

“Йўқса қизирми тўй!” дедик:

“Бўш келмайин ҳая-ҳая!”

Улашилди рўмолча ҳам,

Ярми экан магазиндан.

Ярмин тиккан қўлларингдан:

“Айланайин, ҳая-ҳая!” 

Лаъли тутди янгалари,

Қуриди чўнтакнинг бари.

Қолмай ҳатто тангалари:

“Шоир бўлинг, ҳая-ҳая!” 

Тўйхонага қайтганчавур

Йўлни тўсди саккиз кампир.

“Келин ортда!” – дедик бир-бир:

“Они кўринг, ҳая-ҳая!” 

Қўрғончанинг тўйларида

Бордир ҳануз бир анъана.

Ҳайқиради йигитлари:

“Ҳая-ҳая, ҳая-ҳая!” 

                      МИЁНКЎЛГА КЕЛИН КЕЛСА

Гулхан ёнар, гуриллаб ёнар

Теграсидан айланар жуфт жон.

Бутун қишлоқ термулиб қолар

Бири адл, бири таъзимжо.

Офтоб узра гўё тўлиной

Ойлигини кўз-кўз этар, эҳ .

Куёв елкасида келиной

Бирам товланиб-эй ўтар, эҳ .

“Келин келди, келин келди-юв”

Дея инқиллаган кампирлар.

Кўзларидан ёш тўкар дув-дув

Ёдга тушиб сулув даврлар.

Елкаларга тушмаган қизлар

Бир бошқага бўлмоқда, бай-бай.

Ҳали куёв бўлмаган кўзлар

Суқланишиб боқмоқда, ҳай-ҳай.

Бир бор айлан, икки бор айлан

Олов сенга интилиб ёнсин.

Уч бор айлан, тўрт бор гир айлан

Келин томон “ҳай-ҳай”лаб толсин.

Айлан, фироқ кетар бўлса ҳам

Ҳижронларинг ёнсин гулханда.
Айлан, висол кутар бўлса ҳам

То армонинг кул бўлсин бунда.

Бу – энди ким хиёнат этса

Олов урсин деган қасамдир.

Оғир кунда гар ташлаб кетса

Куйсин деган урфу-азалдир.

Менинг эса бундай сония

Ичимда бир дунё қўзғалар.

Кўзларимга ёш тўлиб яна

Оташпараст руҳим уйғонар. 
                    ТОЛ ТАГИДА

                     (ҳазилнамо)

Тол тагида қизгина бир йигитга ўптирди,
Кампирни кўзи тушиб чоли томон югурди:

“Сиз ётибсиз бу ёқда, наверангиз у ёқда...

Вой, кўрмайин мен ўлай” дея гапни кўпирди.

“Нима бўлди, ҳовлиқма, сигиримиз ўлдими?”

Қулоқни карнай қилиб, чол носвойни тупурди.

“Кар бўлмайин кетингиз, тез олдимга ўтингиз”.

Имо-ишора қилиб кампир чолин нуқурди.

Қаддини ростлаб аранг, чоли чопди иштончанг,
Ярим йўлга етмасдан бир депсиниб бўкирди.

“Вой-вой”лардан мўл бўлди, чол иштони ҳўл бўлди,

Гоҳи ҳушидан кетиб, гоҳи анграйиб турди.

“Сизга айтдим қайдан-эй, чолгинамдан айланай”

Дея кампир амаллаб чолин ҳушга келтирди.

Воқеадан бехабар атрофга ташлаб назар,

Тол тагида қизгина яна битта ўптирди.

Ҳангома-ку кўп узоқ давом этса бўларди

Тол тепасида турган Чоршамъ бевақт чучкирди.  
                   ПОЛВОН
                                                                       Турсун Али Муҳаммад

                                     


           томошаларида

Ўзингни кам билма полвон олдида,

Улар тош кўтарса сен керилиб қўй.

Қалтис лаҳзаларда кўзингни юммай

Ҳеч бўлмаса олға бир сурилиб қўй.

Шундай бешафқат бўл фарзандларингга,

Кўксидан пичоқлар қайрилиб қайтсин.

Шиша синиқлари, тиғлар дамида

Оёғи дилдаги дардини айтсин.

Илонни ўйнатса ҳар не мақомга

Сен ҳар зум ёрдамга етмоққа шай тур.

Полвонлар етишмас ушбу замонда

Токим юракларга тошлар отсин қўр.

Токим билаклари озғин ўсмирлар

Паҳлавон бўлмоқни кўнглига тугсин.

Токим томошага келган шоирлар

Қалбида бир назмий тилаклар туйсин:

“Бир ён Кўли Қуббон, бир ёни Ёрдон,

Ўртада тош ўйнар водиллик полвон.

Ўзинг мадад бергин, ўзинг қўллагин,

Шери даргоҳ пирим, эй, Шоҳимардон!” 

     ПОЛВОН ВА ПУЛ
       (ғирт ёлғон эмас)

                                                              Турсун Али Муҳаммадга
Полвонни пулсиз кўрдим,

Яйраб кетдим, вей, бирам.

Боиси мен доимо

Пул оламан полвондан.

Энди мендан ҳам сўраб

Қоларми деб кутдим-да

Шу илинжда мардона

Чўнтагимни титдим-да.

Ниятимни пайқаб у:

“Уринманг, шоир” деди.

“Полвонлар пул топмоққа

Ҳар ерда қодир” деди.

Ва даста китобимни 

Олиб баланд тутганча.

“Эй, ҳалойиқ ,-деди у,

Олинг, бу зўр китобча.

Шоири ҳам шу ерда

Дастхат ёзиб беради.

Бу шеърларнинг қадрини

Ўқиганлар билади”.

Савдо қизиб кетди-ку

Чўзилиб қанча қўллар. 

Қаранг-ки, бир лаҳзада

Ёғилди даста пуллар.

Иккимиз ҳам шод чиқдик

Бозордан кўриб самар.

Полвонгга даллол ҳақи,

Менга эса гонарар.

       ТОПИШМОҚ  ЎЙИН

                                                                  Ҳаётга

Шаҳар бердим Самарқанд деб

Топишмоғинг топмайин.

Шаҳар бердим, ол, Тошкент деб

Сираям тап тортмайин.

Мен айрилдим Фарғонадан,

Шаҳар бериб толдим-эй.

Охир кетди Бухоро ҳам,

Мен шаҳарсиз қолдим-эй.

“Энди навбат қайга?” деган

Савол бўлди яшиндай.

Ўзбекистон кетган экан
Таслим бўлдим яширмай.

Ҳаммасини сен олдинг-а,

Қолдирмайин бир дона.

Мен ўша тун томга чиқиб

Йиғлаб тушдим пинҳона.

Топишмоғинг Ватан бўлса

Мен уни қул дебман-а.

Бошқа бири кишан бўлса

Мен уни гул дебман-а.

Эрта қайтиб оламан деб

Топишмоқлар тўқидим.

Мағлубият аламини

Улғайганча кўп уқдим.

Сўнг билдимки, бу дунёда

Топишмоқ экан ҳаёт.

Ва уларнинг ичидаги 

Энг сирлиси одамзод.

Гарчи яшаб келмоқдаман

Ютқазилган манзилда.

Қайтиб олмоқ шашти ҳамон

Кетмагандир кўнгилдан.

Шундан бери сени қўмсаб

Йўлларингга қарайман.

Мен ўзимни синамоқни

Сендай дўстдан сўрайман.

Ҳаёт, энди синайвергил

Тантилигингдан қайтмай.

Не бўлса ҳам бу ҳаётда

Топқирлигинг йўқатмай.

Доим менга атаб қўйган 

Топишмоғинг бор бўлсин.

Энди ҳамки тополмасам

Дунё менга дор бўлсин! 
ВЛАДИМИР ВИСОЦКИЙНИ ТИНГЛАБ

Туйғулар юракни ёриб чиқмаса,

Хириллаб ўтмаса қонталаш бағир.

Сўзингдан бир куни гуллар унмаса

Куйламоқни қўявер, шоир.

Минглаб қўшиқларни қамрамаса қалб
Унвону нишондан этган каби ор.

Юксак пардаларда чорламаса зарб

Куйламоқни қўйгил, бастакор.

Бўғзингдан қарақмай чиқса овозинг,

Қўшиқдан қолмаса ярқираган из.

Дош бермай синмаса бир куни созинг,

Куйламоқни қўй энди, ҳофиз.

Қисмат аямагай санъат аҳлини

Номинг кўплар учун бўлса ҳамки талҳ.

Куюнма, кун келар ва шунда сени

Тингламоққа талпинади халқ!   

   АХИЙЛИК ВА САХИЙЛИК

       Бистомий бўлмоқ учун

                      Тиллонг бўлмоғи шарт-ку

Ҳеч бўлмаса тишда.

Ҳотамтой бўлмоқ учун

Молинг бўлмоғи шарт-ку

Ақали бир бешта.

Бор-будингдан кечмасанг

Тилингга ола кўрма

Энди ахийликни.

Давлатинг тенг ярмини

Ўзинг билиб бермасанг

Қўйгин сахийликни! 
         ОТАБЕК
                                                          Ўғлимга

Қодирийнинг руҳидайин шайланиб,

У дунё-ю бу дунёга бойланиб,

Ном келади исёнларга айланиб,

Отабек бўл, ўғлим, сен ҳам, Отабек!

Бувиларинг суйиб қўйган исм бу,

Зурёдинг деб менга келган насим бу,

Дунёлардан менинг кутган бахтим шу:

Отабек бўл, ўғлим, сен ҳам, Отабек!

Хабар етгач менга Рауф Субҳондин,

Гоҳ ишониб, гоҳ ишонмай югурдим.

Чамбаралар орқасидан ҳайқирдим:

“Отабек бўл, ўғлим, сен ҳам, Отабек!”

Кумуш биби сени суяр кун келар,

Бу бошингга нелар келар, ким келар?

Не бўлса ҳам бекор кетмас умрлар,

Отабек бўл, ўғлим, сен ҳам, Отабек!

Ўз-ўзимни энди билдим отадек, 
Бошинг узра жон борича турай тек

Чоршамъ сўнса, бошида парвонадек,

Отабек бўл, ўғлим, сен ҳам, Отабек!

               ЎКСИНИШ

Бир пайтлар ҳадикни билмасдик,

Тунми бу, тонгми деб турмасдик,

Зим-зиё йўллардан кетганда

Биз жонни бунчалик суймасдик.

Лолалар тергали тоғларни

Узоқроқ ерлардан излардик.

Бугун бизга эриш ҳисларни
Энтикиб-энтикиб сўзлардик.

Эҳ, мунча соддадил эканмиз,

Улғайиб мисоли сўхтамиз.

На йиғлай оламиз, на қувнай,

Гоҳида тўлади ўпкамиз.

Шунда мен хўрсиниб, ёшликдан
Эртаклар тўқиган баъзи дам.

Бағрингда ўксиниб йиғласам

Сен мени тушунгин, эй, Ватан!
            ҚАҲҲОР БАХШИ

Қаҳрлар кўп кўрган Қаҳҳор бахшисан,

Наҳрдай хўп тўлган  Қаҳҳор бахшисан,

Жабру-жафоларга тўлса ҳам бошинг,

Укажоним, сен яхшидан яхши бўл,

Ёмонликка кўкрак тутган бахши бўл!

Келбатингда Қодир бахши акси бор,

Ота ютган не ноланинг нақши бор,

Хофизангга қувват берсин илоҳим,

Жўражоним, сен яхшидан яхши бўл,

Қотган сўзга жон бергучи бахши бўл!

Юрагинг гоҳ сиқиб келса куюнма,

Биз ҳаммамиз дуч келганмиз қуюнга,

Охир бир кун қисмат ерда қолмагай,

Қисматдошим, сен яхшидан яхши бўл,

Дўмбирани юрак билган бахши бўл!

Овозингдан гуллар унсин, қуш келсин,

Этак-этак бола кулсин, югурсин,
Достон айтиб толмасин-да овозинг,

Дўстгинам-эй, сен яшидан яхши бўл,
Гўдакка руҳ бахш этгучи бахши бўл!

Деҳқон юртин обод этар кун бу кун,

Хўжа Маҳмуд қишлоғида тун бу тун,

Руҳим сезар, чироқ ўчмас хонангда,

Жигаргўшам, сен яхшидан яхши бўл,

Яхшиликни алқаётган бахши бўл!

Мен ҳам Қашқа воҳасининг улиман,

Мен ҳам шеър-у наволарнинг қулиман,

Бухородан бир ниятга қўл очдим:

Бахшижоним, сен яхшидан яхши бўл,

Бахшиларга баҳор берган бахши бўл. 
         МАРДОН ХОЛБЕКОВ ХОТИРАСИ

                                                                            Ўқитувчим ва ҳаётдаги 

                                                                            устозимни эслаб.

“Ўлсам суягимда кетади” 

Дер эдингиз ҳақиқат ҳақда.
“Ўлсам юрагимда кетади”

Дер эдингиз эътиқод ҳақда.
Шу икки сўз ёдда айланар

Соғинчларга тўлган онимда.

Оёқларим беизин тортар

Мири Кулол қабристонига.
Кекса бир тут соя солибди

Мозорингиз узра эгилиб.

Ўқувчилар гуллар қўйибди

Мактаб томон ўтиб ва қайтиб.

Кўз ёшимни шу жойга тўкай

Дея ерга эгилади бош.

Энди менинг учун бутунлай

Кўҳна Сухор қолгандай бўм-бўш.

Бормикин деб сизнинг каби зот

Кўп изладим давралар ичра.

Аммо доим бўлгучи нажот

Тополмадим бошқа ҳеч сира.

Бундан сўнг ҳам топмоғим душвор

Ёлғиз экан умрда устоз.

То яшарман ёдимда юрар

Шу икки сўз муқаддас мерос.

Юрагимга ўтгандай гўё

Сиз ҳаётга қўйган эътиқод.

Суягимга етгандай гўё

Сиз етолмай кетган ҳақиқат.

                 *       *       *

Чўллар, тағин сизда юргали келдим,

Юргулик ерим оз қолгандан эмас.

Қабрлар сиздан ҳол сўргали келдим,

Ҳол сўрар кишим оз бўлгандан эмас.

Барханлар, сизга бош қўйгали келдим,

Бош қўяр жойлардан безгандан эмас.

Гиёҳлар сизларни туйгали келдим,

Шифога муҳтожлик сезгандан эмас.

Мен бор-йўғи бир кун бўлса-да,

Юртим кенгликларин кўргали келдим! 

             *       *       *

Тун бўйи ёлвордим худога:

“Ҳақиқат борми бу дунёда?”

Бир жавоб бўларга ишониб,

Руҳимни қаратдим самога.

Ва гўё бир садо келарди,

Руҳимга қалтироқ соларди:

“Кофирлар бунча кўп замонда

Ҳақиқат қайдан ҳам бўларди?” 
                ЎЗЛИК

Умр қандай ўтар билмайсан,

Йўлинг қай хил кечар билмайсан,

Юрак қайда тинар билмайсан,

Ўзинг билан сўзинг қолмаса,

Сўзинг билан ўзинг қолмасанг.

Шоир деган ном бу ғавғоли,

Ҳар кунинг, ҳар тунинг савдоли,

Тутар ижод, илҳом уволи

Ўзинг билан сўзинг қолмаса,

Сўзинг билан ўзинг қолмасанг.

Ҳақни дегил – Ҳақ Олий Ҳакам,

Қолганига топинма ҳеч ҳам,

Шамларинг-да сўнади Чоршамъ,

Ўзинг билан сўзинг қолмаса,

Сўзинг билан ўзинг қолмасанг. 

                   *       *       *

Баҳор –  ҳис-туйғулар ҳалинчаклари

Бир у ён, бир бу ён юксалар тўйиб.

У ёни висолдир, бу ёни ҳижрон,

Ҳаётда бошланар азалий ўйин.

Йигитлар уйқуси қочади бу кеч,

Қизлар тош ойнага солар бўйини.

Баҳор, сен уларни ёлғизлатма ҳеч,

Жимгини тинглатгин вафо куйини.

Вужудим, сен ташна бўлганинг етар,

Яшил водийларга чиқиб кет энди.

Гулдан либос кийган қиру-адирлар

Бағрига бир умр ошно эт мени.

Қўйиб бер, хумордан чиқсин бу юрак,

Энтикиб-энтикиб, тин олиб кезсин.

Ғубору-доғлари ювилиб, озод

Ўзини ёшликда сезгандай сезсин.

Баҳор – ҳис-туйғулар ҳалинчаклари

Бир у ён, бир бу ён юксалар тўйиб.

У ёни висолдир, бу ёғин... қўйинг,

Боғларда бошланди азалий ўйин!

               ЯРИМ УМР

Қайларга элтмади мени оёғим,

Қанчалар кезмади бу дайди кўнгил?

Қандай овозларни тинглаб қулоғим,

Қайси товушларни чиқарди бу тил?

Не-не юмишларни қилган бу қўллар,

Бир дунё дунёни кўргандир бу кўз.

Кимгадир сарғайиб, кимдан бекиниб,

Неча бор қизариб, оқарган бу юз.

Ақлу идрокимга бўйин эгмайин

Юрагим талпинган сиймолар озми?

Қулочим етмади, тўйиб қучмадим

Ўттиз беш қиш, баҳор, ёз ила кузни.

Бу кўкрак, бу бағир, бу шўр пешона

Қалбни айлаган-ку минг бор девона.

Бу таним, бу жоним, руҳим – ғамхона,

Аслида кимман мен ва ёким нима?

О, инсоний туйғу, инсоний шуур,

Бунча ўйлатасан, бунча қийнайсан?

Ичимда ёришиб келмоқда бир нур,

Мен уни кўришни жуда истайман.

Эҳ-ҳей, ҳаммасини айтганинг билан

Ҳаёт ҳисобига етарми ҳисоб?

Шунча балоларни кўрган бу бошга

Яна бордир қанча гуноҳу-савоб?

Аъзои баданим – Озод Ватаним,

Унга ҳукмдор ҳам, фуқаро ўзим.

Фақат унда эрур менинг масканим,

Фақат унга ўтар хохишим, сўзим.

Қолгани худодан насиба – тоъле,

Қолгани ўзига аёну-зуҳур.

Қолганин қўяйлик, ҳали бор-йўғи

Ўткинчи умр бу, ўткинчи умр.  

  КЎНГИЛ КЕТГАН ТОМОН
Чопонимни елкамга ташлаб 
Кетсам кўнгил кетган томонга.

Ортимга ҳеч қарамай, қаҳшаб 

Кетсам кўнгил кетган томонга.

Қарасам қайтмоғим аёндир,

Яна заҳри илон, чаёндир.

Ичим урён, ташим урёндир,

Кетсам кўнгил кетган томонга.

Ортда нелар қолганин билмай,

Яшамоқлик мумкин бўлса, ҳай,

Савол бермай, жавоб қайтармай

Кетсам кўнгил кетган томонга.

Ойми, йилми, қолган умрми,

Кўзлаб азиз, муқаддас нурни.

Дарвеш бўлиб, қўйиб кўнгилни

Кетсам кўнгил кетган томонга.

Томоним қай макон эрур, ё

Ўзга олам, ўзга бир дунё?

Билғусидир ёлғиз бир Аллоҳ

Кетсам кўнгил кетган томонга.

Етсам кўнгил етган ошёнга...
     БАҲОРИЙ БАДИҲА
                                            

Аъзам Исмоилга

Қарасам баҳор ҳам келибди,

Дилларга соғинчлар энибди,

Субҳидам нағмага тўлибди,

Аллоҳим, борингдан айланай,

Қўшиқ айтгим келар: най – на – най!

Қаҳратон ғавғоси тинди-ку,

Заминдан ҳимоят унди-ку,

Кўнгиллар майлга кўнди-ку,

Аллоҳим, борингдан айланай,  

Қўшиқ айтгим келар: най – на – най!

Кўз тикиб яшайман муждага,

Умидлар уйғонар ғунчада,

Кўкламги кўркамлик шунча-да,

Аллоҳим, борингдан айланай,  

Қўшиқ айтгим келар: най – на – най!

               ЎЗБЕКИЙ ҚАЛБ

                                                                         Сиддиқ Мўминга

“Йиғлаб сўрашгандим, ҳўнграб кўришдинг”

Кўксинг барханлардай бўртик эди-ку.

Қадаминг шаштида йўртик эди-ку,

Пешонанг негалар бунча қуришди?

Яна нима олди гирибонингдан,

Бекор қартаймас-ку йигит дийдаси.
Айри тушурдими парча нонингдан

Бирор бир нокаснинг макри, ҳийласи?

Вужудинг ҳиқиллар, титрар бенажот

Узоқ  вақт ҳеч қўйиб юборгиси йўқ.
Тан тандан, руҳ руҳдан олади қанот

Сўнг учиб кетади мисли учқир ўқ .

Сен уча олмасдинг, учгинг бор эди,

Шундоқ ёнимизда ерга тенг эдинг.

Гарчи имкон қадар имкон тор эди.

“Бош омон, бариси ўтади”, – дединг.
Ва зулмат қаърида парча ёлқиндай

Чақнадинг, дардингни ичингга ютиб.

“Қани, поёндоз сол, онаси” дердинг

Ўзбекий қалб билан бошинг тик тутиб. 

     ДАЛЛИ ДУНЁ

Чақа ҳам йўқ чўнтакда

Бор бўл-э, далли дунё.

Озод руҳ бор юракда

Бор бўл-э, далли дунё.

Излаганинг менмидим,

Топмаганим сенмидинг?

Ҳақиқатга тенгмидинг,

Бор бўл-э, далли дунё.

Дарвишларинг – дард ули,

Бириси чолғай бурғу,

Бирисида эрк туғи,

Бор бўл-э, далли дунё.

Энди сендан қайтиш йўқ,

Ўзга сўзни айтиш йўқ.

Кўнгил қандай сокин, тўқ ,

Бор бўл-э, далли дунё.

Йўқ бўлсанг йўқ бўларман,

Оч арвоҳдай тўларман.

Чоршамъ бўлиб сўнарман

Бор бўл-э, далли дунё.

              АЙРО ЙЎЛЛАР

Дунё кенгга кенгу, торларга тордир,

Бир дилда баҳордир, бир дилда қордир,

Ҳар кимнинг ўз борар манзили бордир,

“Сенинг йўлинг бошқа, менинг йўлим бошқа”.
Икки елкамизда икки фаришта 
Савобу-гуноҳни айлар саришта.

Иймон кафолатдур ҳар бир юмушда,

“Сенинг йўлинг бошқа, менинг йўлим бошқа”.
Биримиз оқилмиз, биримиз ғофил,

Биримиз шаҳидмиз, биримиз қотил,
Тенг келмас ҳеч замон одил ва ботил,

“Сенинг йўлинг бошқа, менинг йўлим бошқа”.
Инсон синоати нафсу-кибрда,

Нодон жабрдадур, доно сабрда.

Ёнма-ён ётсак ҳам ҳатто қабрда,

“Сенинг йўлинг бошқа, менинг йўлим бошқа”.
Қиёмат онига бир кун етармиз,

Ё руҳни шод, ё ношод этармиз,

Жаннат-у дўзахда айро кетармиз:

“Сенинг йўлинг бошқа, менинг йўлим бошқа”.

           УЙҚУ КЕЛМАС КЕЧАЛАР

Тин олур сокин кеча

Мен ўша дунё ўша.

Тун бирам осойиш-а,

Уйқу келмас кечалар.
Пойларим-ку толдилар

Сўзларим ҳам қолдилар,

Фикратимни олидлар

Уйқу келмас кечалар.
Ухлаюр “пиш-пиш” болам,

Қўлчалари мушт болам,

Балки кўргай туш болам

Уйқу келмас кечалар.
Турмушим қўзғар ғашим,

Сўндирар ҳар оташим,

Қайдасиз, эй, дардкашим

Уйқу келмас кечалар.
Кўзларим осмон кезар,

Бир буюк нигоҳ сезар.

Ҳис этолмаслик эзар

Уйқу келмас кечалар.
Лабларим ноб истаюр,

Ноб ичра бир тоб истаюр,

Сўнг ажиб хоб истаюр 
Уйқу келмас кечалар.
Бир куни келгай ўлим,

Бошлаюр қайга йўлим?

Қайда у сўнгги қўним

Уйқу келмас кечалар?!

Балки руҳ лош устида,

Бир умр бош устида,

Чирқирар фош устида

Уйқу келмас кечалар.
Уйқусизлар, бормисиз,

Оламда устивормисиз?

Соғмисиз, бемормисиз

Уйқу келмас кечалар?!

Чоршамъи даргоҳ ўзим,

Ҳам гадо, ҳам шоҳ ўзим,

Берғуси Аллоҳ тўзим

Уйқу келмас кечалар.

     САМОВИЙ АРҒУМОҚЛАР

От чопганда гумбирлаб тоғ дараси,

Туташгандай еру-кўкнинг ораси,

Ёдга тушар жониворлар сараси –

Самовий арғумоқлар, 

Бойчибору-буроқлар1.

Осмонларда учиб юрган лочиндай,

Алп, бекларга қанот бўлганда чиндан,

Муқаддас ўтган муқаддас очунда
Самовий арғумоқлар, 

Бойчибору-буроқлар.
Изларидан ғанимлар ҳеч қолмаган,

Эрши2 ичра эр йигитлар толмаган,

Фарғонани Чинмочин ололмаган,

Самовий арғумоқлар, 

Бойчибору-буроқлар.
Сизни бугун унутганлар ҳор бўлсин,

Ёлларингиз ёвингизга дор бўлсин,

Умидим шул – юртда доим бор бўлсин

Самовий арғумоқлар, 

Бойчибору-буроқлар!

1 – тез югурувчи ва учувчи от.

2 – Фарғонанинг қадимги пойтахти.

              ДАЪВАТ

Худо берган бўлса шуурни,

Дилингга қўр, кўзингга нурни,

Эзгуликка йўйиб умрни –

Мана ҳаёт! Чин инсон бўл-чи! 
Эркак бўлсанг эркак бўла бил,

Аёл эрсанг аёллигинг қил.

Бу дунёда йиғлай олгил, кул,

Мана ҳаёт! Чин инсон бўл-чи! 
Чўпонмисан хохи мунажжим,

Ўтай олгил фарзандлик бурчин,

Шу муқаддас она-юрт учун

Мана ҳаёт! Чин инсон бўл-чи! 
Кимки халққа ёлғонни сўзлар

Ҳамиша ўз мақсадин кўзлар.

Уларга терс қолдириб излар

Мана ҳаёт! Чин инсон бўл-чи! 
Ўзимга ҳам айтар гапим бор:

Умрни кўп ўтказдинг бекор,

Қолганини яшаб беғубор

                         Мана ҳаёт! Чин инсон бўл-чи! 

             ЭЪТИҚОД 

Қаноти йўқ қуш эдим аввал,

Таъбири йўқ туш эдим аввал,

Ўнгим келиб қолди бир маҳал,

Энди мени тўхтатиб бўлмас.

Нурдай ёриб ўтдим зулматни,

Дунё мендан кўтар ҳимматни,

Туймагандим бундай шиддатни

Энди мени тўхтатиб бўлмас.

Тўхтатганлар толиб қолдилар,

Ўзини кишанларга солдилар.

Пирлар менга мадад бўлдилар,

Энди мени тўхтатиб бўлмас.

Юр, йўлимда йўлдош бўл, дўстим,

Бир умрлик дарддош бўл, дўстим,

Манзил яқин манзилдош дўстим

Энди мени тўхтатиб бўлмас.

Елаяпман ўт ичра гўё,

Бас келолмас шайтону, рўё.

Бормоқдаман сен томон, Аллох,

Энди мени тўхтатиб бўлмас.
     БОЛАЛИГИМ ЎТГАН ЖОЙЛАР

Кўзларимга кўринди чўғдай

Болалигим ўтган бу жойлар.

Коинотда ҳеч тенги йўқдай

Болалигим ўтган бу жойлар.

Болалик бу – энг беғубордир,

Англаб бўлмас сиру-асрордир,

Бўйнимдаги боқий тумордир

Болалигим ўтган бу жойлар.
Куйлаганман қизларни суюб,

Йиғлаганман ҳижронда куйиб,

Ухлаганман чимга бош қўйиб

Болалигим ўтган бу жойлар.
Ўзгарувчан асли бу дунё,

Ўзгаради инсонлар ҳатто.

Ўзгармагай кўнгилда аммо

Болалигим ўтган бу жойлар.
Тавоф этай дея чўкарман,

Ҳар қаричин бир-бир ўпарман.

Ўлганимча тўймай ўтарман

Болалигим ўтган бу жойлар.
                       ҚИШЛОҚДАГИ БЕМОР ОНАМ

Тонглар туриб йўлга қарайман,

Булутлардан соғинч йўллайман,

Қуш тилида салом бергайман:

Қишлоқдаги эй, бемор онам,

Бемор узра эй, бедор отам.

Меҳримга кўп зор бўлган тунлар,

Кўзингиздан тўкилар мунглар,

Кутмоқ билан ўтар умрлар

Қишлоқдаги эй, бемор онам,

Бемор узра эй, бедор отам.
Боққанингиз йўл бўлди токай,

Ғамларингиз мўл бўлди токай,

Ёқангиз ҳам ҳўл бўлди токай

Қишлоқдаги эй, бемор онам,

Бемор узра эй, бедор отам.
Елмоқдаман бағрингиз томон,

Кўзимда ёш, дилимда армон,

Сизни кўрсам бўлди соғ-омон

Қишлоқдаги эй, бемор онам,

Бемор узра эй, бедор отам.

            ТУШ ВА ҲАЁТ

Ҳар замон тушимга кирасиз она,

Жимгина жилмайиб турасиз она.

Мен қайга бормайин ёруғ дунёда

Ортимдан эргашиб юрасиз она.

Савоб бир иш қилсам олқиш айтасиз,

Гуноҳдан қоч дейсиз, бошлаб қайтасиз.

Уйғониб боқаман атрофларимга

Кўринмай қоласиз, билмам, қайдасиз.

Аммо бу тушдан сўнг умрим ўзгарар,

Маънили бирор-бир ишга йўғрилар,

Гоҳида ҳисга-ҳис уланиб аста

Шеър, ғазал, мухаммас, достон туғилар.

Гоҳида эса... эҳ ,  ожиз бандаман,

Бас кела олмасман ҳаёт ўйнига.

Шундай дам мангуга қолгим келади

Онамни туш кўрган тунлар қўйнида.

               ҲАЁТ

Дунёлардан холи яшадим
Овлоққина қишлоқда бир кун.

Менга халал бермади ҳеч ким

Ва унутдим турмуш ташвишин.

Табиатни бағрида шундай 

Ором олмоқ эди истагим.

Асабларни бўш қўйиб, жиндай

Кучга тўлмоқ эди тилагим.

Халоватли гўшада туриб

Атрофимга тикилдим бир зум.

Парранда-ю дарранда учиб,

Қурт-қумурсқа билмасди тиним.

Маъни излаб бу хилқат аро

Ёқа ушлаб қолдим ҳайратдан.

Асли... ҳаёт шаҳарда эмас

Шу маконда экан мужассам.

              ДЎСТ ТОПИЛМАЙДИ

                                                                     “Аллоҳдан ўзга на бир дўст,

                                                                     на бир ёрдамчи бордир”.

                                                                  Қуръон, Тавба сураси,116-оят.

Қаҳат экан қадр дунёда,

Дард топилар, дўст топилмайди.

Ихтиёрим қолган худода

Вақт топилар, дўст топилмайди.

Қаловини топсанг қор ёғар,

Меҳр ёғар, олқиш, зар ёғар,

Кўзларимда гоҳи шашқатор

Ёш топилар, дўст топилмайди.

Одамлардан қочиб кетаман,

Аламимдан алам ютаман.

Барибир ҳам интиқ кутаман,

Ёв топилар, дўст топилмайди.
Дўст дегани дардкашинг бўлса,

Сенинг учун тирилса, ўлса,

“Дардинг олай, дўстим” деб турса

Жон топилар, дўст топилмайди.
Шеъримга-ку қўярман нуқта,

Аммо ҳиснинг адоғи йўқ-да.

Чоршамъ ёниб бўлгунча сўхта

Сўз топилар, дўст топилмайди.

              ВОЛИДА

Мен узоқ бормаган қишлоқдан

Онам йўқлаб келдилар мени.

Бошим босиб бағирларига

Туйдим ҳароратли туйғуни.

Онам билан бирга даъфатан

Катта-кичик саломлар келди.

Миёнкўлда айтилаётган 

Яхши-ёмон каломлар келди.

Пешонамга қиёс этгудай

Дастурхонга тушди шўрданак.

Разм солиб боқсам, айтгудай

Қарибдилар яна сал, андак.

Тўрт кунгина бўлурлар меҳмон,

Бу тўрт кунлик дунёдир, нетай.

Эллик ёшни қораласам ҳам

Онам учун мен бир болакай.

Фурсат эса олиб забтига

Яна қайтиб кетарлар, бироқ

Энди узоқ-узоқ вақтгача

Яшай бошлар қалбимда қишлоқ .

           *       *       *
Ухламоқда менинг оилам,

Тун қўйнида ором олишар.

Бошларида бедор кутаман

Ҳали замон тонг ҳам ёришар.

Бир ҳадик бор – уйқуларига

Етмасин-да дейман ҳеч озор.

Ахир хатар тўла дунёда 

Улар менинг мададимга зор.

Ғафлат босиб қолмаса бўлди,

Поёнига етгунча умрим.

Кейин... китоб жавонларидан

Бедор боқиб ўтар шеърларим.

                 ОДАМ

                                                     “Одам зоти ўта золим ва жуда 

                                                       ношукурдир”.

                                                           Қуръон, Иброҳим сураси, 34-оят.

Темирдай қадри йўқ одамни,

Тошчалик сабри йўқ одамни,

Кесакдек қалби йўқ одамни

Мен қандай одам деб атайин?
Кўзингга тик боқиб айласа,

Бўғзингга пичоқлар қадаса,

Эшакдай ҳанграса, молдай маъраса,

Мен қандай одам деб атайин?
Икки эл орасин бузганни,

Юртни сотмоқ тархин тузганни,

Қодирийга тик ўқ узганни

Мен қандай одам деб атайин?
Ҳайвон ҳам бунчалар паст кетмас,

Ўз наслин авайлар, ҳас этмас,

Сен одам бўлмасанг, эй нокас

Мен қандай одам деб атайин?
Одам бу – Аллоҳнинг бандаси,

Заминга юборган халфаси,

Ҳақиқат ва иймон дарғаси –

Мен шуни одам деб атайман,

Ҳаётим борича алқайман!
                 ЙИГИТЛАР

Эл бошига иш тушса эр билинар,

Майдон ичра сиртлону шер билинар,

Энг аввало Аллоҳига сиғинар

Юрагини йўқотмаган йигитлар.  
Боболардан ўгит олиб яшайди,

Халойиқни эзгу ишга бошлайди,

Керак бўлса ўзин ўтга ташлайди   
Ориятни йўқотмаган йигитлар.  
Умр деган учқур от – ел етолмас,

Тақдиридан ҳеч ким қочиб кетолмас,

Аммо ҳеч вақт эл баҳридан ўтолмас

Садоқатни йўқотмаган йигитлар.  
Ишқ йўлини талаб айлаб келишар,

Гоҳи етиб, гоҳи етмай сўлишар,

Фарҳод, Мажнун, Тоҳир каби севишар

Муҳаббатни йўқотмаган йигитлар.

Бир ўлим бор бешак бир бошу танга,

Жонни садқа этсак не бахт Ватанга,

Юртни айлаб ўтар боғу-чаманга

Иймонини йўқотмаган йигитлар.  
         ДИН ФАЛСАФАСИ

Дин – насиҳат, Қуръон – эслатма,

Соддагина айтганда асли.

“Билимим зўр” дея кесатма,

Оғир турар бу сўзнинг қадри.
Чуқур кетма, чиқмоқлигинг бор,

Эслатгандир ҳатто Пайғамбар.

Ҳукм сўзлар ишлатган сари

Ортиб борар гуноҳинг аксар.

Фақатгина Аллоҳ билади,

Фақатгина қиёмат кунда

Ким-кимлиги аён бўлади,

Раҳм қилсин бизларга шунда.

Оқибат шу – ажрим бўлганда

Жаннатий ва дўзахий тараф.

Мақтов сўзинг ўтмайди унда

Ҳукм чиқар амалга қараб.

                    ҲОЛАТ

Ҳеч нарса кўзимга кўринмас бу пайт,

Олам – қоронғудир, юрак – хафақон.

Эрмакка ўхшайди ҳаттоки шеър, байт,

Қалбимни қуршагандайин саратон.

Одамлар, одамлар қумурсқа каби 

Изғийди беҳуда, бемурод, бедард.

Дилларда бўлмагач худо ва набий

Наҳотки дунёда яшамоқлик шарт?!

Ўзим-чи, ўзим, ҳей, ношуд, осий қул,

Сенга берилган бу ҳаётингга ҳайф.

Биргина жонингни ўйлайсан нуқул,

Хаёлингда фақат айшу-ишрат, кайф.

Уял, номус айла шу Замин ҳақи,

Зумда тузалмасанг кўзинг кўр бўлсин.

Бунда яшаб ўтган улуғлар нақли

Доим шиор бўлсин, доим қўр бўлсин!

...Яхши ҳам тез ўтиб кетар бу ҳолат,

Яна ақл устун келиб дейман: “уф!”

Фақат билолмасман, недан далолат

Енгилмас бу виқор, бўйсунмас бу руҳ?!

      ҲАЁТ ВА ЎЛИМ

Умр ўтиб боргани сайин

Ваҳимага тушаман, ҳайҳот:

Яқинлашиб келмоқда ўлим,

Узоқлашиб бормоқда ҳаёт.

Улгурмадим ҳеч бир нарсага,

Ушалмади орзуларим, оҳ.

Савоб ишлар қилай дедиму

Ортаверди бўйнимда гуноҳ.

Қанча-қанча достон битмоқни

Болаликдан дилга туггандим.

Уюм-уюм чала шеърлар ҳам

Ғаладонда жон бермоқда жим.

Йўқ , йўқ ,  ҳали ҳаётман ахир,

Ҳаёт эса – бу тилсим, бу сир.

Эҳтимолки, эртадан бошлаб

Ўзгаради батамом тақдир.

Шунда кўнглим топару таскин

Яна руҳим бағишлар нажот:

Узоқлашиб боради ўлим,

Яқинлашиб келади ҳаёт!

         МАСЪУЛИЯТ

Болаликда том узра ётиб

Тунлар йиғлаб чекардим афсус:

“Нима бўлар мен ўлиб қолсам,

Дунё ҳоли не кечар менсиз?”

Назаримда ҳаётга беҳуд

Келмаганман, кетмасман абас.

Туғилганман тафаккур учун

Элга бир сўз айтмасам бўлмас.

Юртни асраб қолгудай гўё

Ҳар бир бало, ҳар бир қазодан.

Хаёлларим бўлмасди адо

Кезиб юрар эдим самода.

Кейин эса билдим, ҳаётда

Ҳайём сўзи ҳақ экан, эвоҳ .

Туғилдими, ўлди бир пашша 

Фарқи йўқдир дунёга мутлоқ .

Ақлим билан сезсам-да буни

Гоҳо қуршаб олади бир ҳис:

“Нима бўлар мен ўлиб қолсам,

Дунё ҳоли не кечар менсиз?”

 ИСЛОМИЙ  ИҚТИБОС

Ўралашиб майда нарсага

Руҳиятинг жуда чарчаган.

Саҳар туриб бомдодни ўқи,

Меҳр билан боққил барчага.

Ҳаёт гўзал, ҳаёт чароғон,

Унда маҳзун яшамоқ уят.

Тўкис адо этиб пешинни

Ғамларингни оҳиста кузат.

Умр қисқа, умр ўткинчи,

Улгурмоғинг керак барига.

Жойнамозни асрдан йиғиб

Яна йўнал ҳайт сарига.

Аллоҳ улуғ, Аллоҳ меҳрибон,

Бандалигинг унутма фақат.

Ўтказмайин шомни вақтидан

Яратганга айлагил раҳмат.

Жой-жойига тушар барчаси

Хуфтондан сўнг ором ол секин.

Ахир, бугун фарзни бажарган

Бир мусулмон бўлиб қолдинг сен. 
  НАФСИ  БАДЛАРГА
                       

       “Бандаларим орасида шукр

                                                      қилувчи оздир”.

                                                             Қуръон, Сабаъ сураси, 13-оят.
Атрофимда одамлар

Фақат бойиш пайида.

Изғиб юрар қадамлар

Нақ саратон ойида.

Шайтон йўлига кириб

Ортирарлар гуноҳни.

Қўйиб берсанг бемалол

Кемириб ётар тоғни.

Бойимоқ ҳам ярашар

Хожа Аҳрор Валийга.

Очофат бандаларни 

Тортиб кетар домига.

Мен бойишдан қўрқаман,

Бойлик – кишан, қафасдир.

Жонингни банди этган

Ичингдаги нокасдир.

Эй, Яссавий тепган нафс,

Мен ҳам сени тепгайман.

Боболарим яшаган

Капаларга кетгайман!

         ТАВАККУЛ ЭТГУЧИ

                                                                Америкалик ватандшимиз

                                                               Саййид Муҳаммад Насафийга 
Жойнамозни тўшаб сафарга кетган

Бир муслим банданинг борига балли!

Қаровсиз ҳовлида ўчоғи ўчган,

Аммо ҳарорати сўнмаган ҳали.

Ҳафталаб ва ойлаб ётади шундай,

Бунда тунаш мумкин, яшамоқ мумкин.

Эшитса у фақат ҳурсанд бўлади,

Уммондай бепоён феълидан маълум.

Қани, кир, бу ерни обод айлагил,

Уй одам билан уй саналар ахир.

Хазонларни супур, гулга сув тара,

Ўз уйингдагидай очилиб ўтир.

Истасанг, бир энлик хат ёзиб қолдир,

Истасанг, ёзмагил, ўзинг биласан.

Фақат бу гўшани унутма асло,

Соғиниб қолганда қайтиб келасан.

Мен келдим, келади бошқа биров ҳам,

Демак, узилмайди бундан қадамлар.

Мен сиздан иқтибос олиб яшайман,

Аллоҳга таваккул этган одамлар!

ТЎРТ  УНСУР  ФАЛСАФАСИ

Сокин ҳаёт ёқмайди менга,

Яшолмайман тупроққа ўхшаб.

Талпинаман ҳамиша кўкка,

Қололмасман бир ерда тўхтаб.

Ҳаво керак, мусаффо ҳаво,

Симирганда яйрайди таним.

Фақатгина ҳаволаб кетмоқ

Балосидан асрасин Тангрим.

Чиқишмайман сув билан сира,

Нам вужудни хароб этади.

Кўпни кўрдим суюлган ҳамон

Жарликларга қулаб кетади.

Зарра учқун етади менга

Ва пайтида топилган қалов.

Руҳу-жоним яйрайди шунда,

Ахир менинг унсурим – ОЛОВ!

           *       *       *

Руҳингни асрамоқ осонмас,

Ахир, у бир умр меҳмонинг.

Бемаҳал тарк этса танингни

Қабул ҳам айламас осмонинг.

Аросат йўлига ташлама,

У сени минг йиллар кутгандир.

“Ниҳоят топдим!” деб бағрингни

Муқаддас бир макон тутгандир.
Доимо авайла, дафъатан

Бир исён кўтарса қулатар.

Кундузи сазойи айлатиб,

Тунлари ит каби увлатар.

У – буюк неъматдир, дўстгинам,

Сен нечун қувончга қонмайсан?

Аллоҳинг буюрган ҳаётга

Талпиниб оташда ёнмайсан?

Ўткинчи дунёга алданма,

Юқтирма умрингга зарра гард.

Руҳингни туғ тутиб ҳаётда

Ҳали сен кўп яшамоғинг шарт! 
          ОНАМ ВА ҚИШЛОҚ

Майда гаплар эзиб ташлабди жуда,

Рангларига боқиб фикр этаман.

Кўплар кўнмаса ҳам менинг раъйимга

Онамни қишлоқдан олиб кетаман.

Ҳаёт фақат ғамдан иборат эмас,

Кўринг дейман дунё гўзал, беадоқ.

Фақат уч кунгина яшар бу ҳавас,

Кейин бошланади соғинч, қўмсамоқ .

Ҳали тонг ёришмай тор ҳовлидаги

Тор йўлак ёқалаб юрарлар аста.

Нимадир етишмас, нимадир ортиқ,

Буни сездирмаслар, диллари ҳаста.

Кўзлари йўл кўра бошлаган сари

“Қишлоқ”лаб қоларлар тортганча мулзам.

Маюс қароқларда маъни ўқийман:

“Мени ташлаб келгин қишлоққа, болам!”
О, она, Онажон, дарёи азим, 

Сизга монанд эрур фақат шу диёр.

Узиб бўлмас экан фарзандлик қарзин,

Фақат имкон бордур, фақат истак бор.

Бу – бир маҳкумликми, бу бир тоълеми,

Англаб етолмайин тўкилар жолам.

Қишлоқ яшай олар онамсиз балким,

Аммо яшолмаслар қишлоқсиз онам.

              ГАРАША

                                                         Собиржонга

Машаққатлар чекиб етишдик

Олис қишлоқ экан Гараша.

Кимдир савол қилди даъфатан:

“Гарашага нима ярашар?”

Биров деди: “Узумзорлари!”

Биров эса: “Яйлов, қўйлари!”

Табиатдан чирой ахтариб

Ким нимани кўрса сўйларди.

Бир калима келди дилимга

Ошиб борган сари қир, адир:

“Баридан ҳам кўра менимча

Гарашага ярашар сабр”.

                *        *        *

Шу азиз тупроқни тинглагим келар,

Шу лобар гулларни қучгим бор яна.

Руҳимда ҳайбатли бир шуур кезар:

Яшаш қандай яхши она-Ватанда!
Нақшбанд суйгандай суйиб бу юртни,

Шўрхокин айласак гулзор, чаманга.

Энг оғир дамда ҳам кўкракни кериб

Яшаш қандай яхши она-Ватанда!
Кетмоқ-ку ҳамманинг бошида бор гап,

Ўралиб ётсак ҳам оппоқ кафанга.

Лабда қолиб кетган табассум билан

Яшаш қандай яхши она-Ватанда!
                    ТАВБА

                                                   “Тавба – ислом динининг туғидир”.

                                                                         Хожа Ориф Ревгарий.

О, Ориф Ревгарий, о, Моҳитобон1,

“Тавба –  ислом динининг туғидир” ҳамон.
Фақат... бу тавбани қабул этмасдан

Адашиб юради бандаи нодон.

О, Ориф Ревгарий, о, Моҳитобон,

“Тавба –  ислом динининг туғидир” ҳамон.
Фақат... ислом дини нажот эканин

Билишни истамас бандаи нодон.

О, Ориф Ревгарий, о, Моҳитобон,

“Тавба –  ислом динининг туғидир” ҳамон.
Фақат... бу туғни бош узра тутмасдан

Топтаб ўтаверар бандаи нодон.
О, Ориф Ревгарий, о, Моҳитобон...

_____________________________________________________


1 – ”Ой нури таратувчи” – Ревгарийга берилган ном.
